
ಸ್ವಾತಂತ್ರ್ಯ ಸಂಗ್ರಾಮಕ್ಕೆ ಹಲಗಲಿ ಬೇಡರ ಕೊಡುಗೆ: ಶಬ್ದಪಾರಮಾರ್ಗಮಶಕ್ಯಂ
ಕರ್ನಾಟಕದ ಆಧುನಿಕ ಚರಿತ್ರೆಯಲ್ಲಿ ಕರ್ನಾಟಕ ಏಕೀಕರಣ ಒಂದು ಮಹತ್ವಪೂರ್ಣ ಐತಿಹಾಸಿಕ ಘಟನೆ. ಹಾಗೆಯೇ ಕನ್ನಡ ವಿಶ್ವವಿದ್ಯಾಲಯದ ಸ್ಥಾಪನೆಯೂ ಮತ್ತೊಂದು ಮಹತ್ವದ ಘಟನೆ. ಕನ್ನಡ – ಕನ್ನಡಿಗ – ಕರ್ನಾಟಕ ಸಂಸ್ಕೃತಿಯ ಕಲ್ಪನೆಯಡಿಯಲ್ಲಿ ಅಸ್ತಿತ್ವಕ್ಕೆ ಬಂದ ಕನ್ನಡ ವಿಶ್ವವಿದ್ಯಾಲಯದ ಹರವು ವಿಸ್ತಾರವಾದದ್ದು. ಈ ಕಾರಣದಿಂದ ಕನ್ನಡ ವಿಶ್ವವಿದ್ಯಾಲಯದ ಆಶಯ ಮತ್ತು ಗುರಿ ಇತರ ವಿಶ್ವವಿದ್ಯಾಲಯಗಳಿಗಿಂತ ಭಿನ್ನ ಹಾಗೂ ಪ್ರಗತಿಪರ. ಕನ್ನಡದ ಸಾಮರ್ಥ್ಯವನ್ನು ಎಚ್ಚರಿಸುವ ಕಾಯಕವನ್ನು ಉದ್ದಕ್ಕೂ ಅದು ನೋಂಪಿಯಿಂದ ಮಾಡಿಕೊಂಡು ಬಂದಿದೆ. ಕರ್ನಾಟಕತ್ವದ ‘ವಿಕಾಸ’ ಈ ವಿಶ್ವವಿದ್ಯಾಲಯದ ಮಹತ್ತರ ಆಶಯವಾಗಿದೆ.
ಕನ್ನಡ ಅಧ್ಯಯನ ಮೂಲತಃ ಶುದ್ಧ ಜ್ಞಾನದ, ಕಾಲ, ದೇಶ, ಜೀವನ ತತ್ವದ ಪರಮವಾಗಿರುವುದರ ಜೊತೆಗೆ ಅಧ್ಯಯನವನ್ನು ಒಂದು ವಾಗ್ವಾದದ ಭೂಮಿಕೆ ಎಂದು ನಾವು ಭಾವಿಸಬೇಕಾಗಿದೆ. ಕನ್ನಡ ಬದುಕಿನ ಚಿಂತನೆಯ ಭಾಗವೆಂದೇ ಅದನ್ನು ರೂಪಿಸಿ ವಿವರಿಸಬೇಕಾಗಿದೆ. ಅಂದರೆ : ದೇಸಿ ಬೇರುಗಳ ಗುರುತಿಸುವಿಕೆ ಕನ್ನಡ ಅಧ್ಯಯನದ ಮುಖ್ಯ ಭಿತ್ತಿಯಾಗಬೇಕಾಗಿದೆ. ಕನ್ನಡ ಸಂಸ್ಕೃತಿಯು ಬಹುತ್ವದ ನೆಲೆಗಳನ್ನು ಆಧರಿಸಿ ರೂಪುಗೊಂಡಿದೆ. ಸಮಾಜಮುಖಿ ಚಿಂತನೆಗಳ ವ್ಯಾಪಕ ಅಧ್ಯಯನ ಬದುಕಿನ ಸಂಕೀರ್ಣ ಲಕ್ಷಣಗಳ ಸ್ವರೂಪವನ್ನು ಇದು ಪರಿಚಯಿಸುತ್ತದೆ. ನಾವು ಇದನ್ನು ಎಲ್ಲ ವಲಯಗಳಲ್ಲಿ ಕನ್ನಡದ ಅನುಷ್ಠಾನದ ಮೂಲಕ ಉಳಿಸಿ, ಬೆಳೆಸಬೇಕಾಗಿದೆ. ಆಗ ಕನ್ನಡ ಸಂಸ್ಕೃತಿಯು ವಿಶ್ವಪ್ರಜ್ಞೆಯಾಗಿ ರೂಪುಗೊಳ್ಳಲು ಸಾಧ್ಯವಾಗುತ್ತದೆ. ‘ಕನ್ನಡದ್ದೇ ಮಾದರಿ’ಯ ಶೋಧ ಇಂದಿನ ಮತ್ತು ಬರುವ ದಿನಗಳ ತೀವ್ರ ಅಗತ್ಯವಾಗಿದೆ.
ಕನ್ನಡ ಸಂಸ್ಕೃತಿಯ ಭಾಗವಾಗಿರುವ ಕನ್ನಡ ಅಧ್ಯಯನವು ಕಾಲದಿಂದ ಕಾಲಕ್ಕೆ ಹೊಸ ತಿಳಿವಳಿಕೆಯನ್ನು ತನ್ನ ತೆಕ್ಕೆಗೆ ಜೋಡಿಸಿಕೊಳ್ಳುತ್ತ ಬಂದಿದೆ. ಹೀಗಾಗಿ ವಿದೇಶಿ ಮತ್ತು ದೇಶಿ ವಿದ್ವಾಂಸರು ತೊಡಗಿಸಿಕೊಂಡ. ಈ ವಿದ್ವತ್ ಕ್ಷೇತ್ರದಲ್ಲಿ ಮುಂದಿನ ವಿದ್ವಾಂಸರು ಕಾಲದಿಂದ ಕಾಲಕ್ಕೆ ಹೊಸಬೆಳೆಯನ್ನು ತೆಗೆಯುತ್ತ ಬಂದಿದ್ದಾರೆ. ಕನ್ನಡ ಅಧ್ಯಯನ ಪಳೆಯುಳಿಕೆಯ ಶಾಸ್ತ್ರವಾಗದೆ, ಬದಲಾಗುತ್ತಿರುವ ಕಾಲಮಾನದಲ್ಲಿ ಎದುರಾಗುತ್ತಿರುವ ಆಹ್ವಾನಕ್ಕೆ ತಕ್ಕಂತ ತನ್ನ ಗತಿಯನ್ನು ಬದಲಾಯಿಸಿಕೊಳ್ಳುತ್ತ ಬಂದಿರುವುದು ಗಮನಿಸತಕ್ಕ ಅಂಶ. ಸಾಂಪ್ರದಾಯಿಕ ಚಿಂತನೆಗಳು ಆಧುನೀಕರಣದ ಈ ಕಾಲಘಟ್ಟದಲ್ಲಿ ಸಕಾಲಿಕಗೊಳ್ಳುವುದು ಅನಿವಾರ್ಯವಾಗಿದೆ. ಮಾಹಿತಿ ತಂತ್ರಜ್ಞಾನದ ಮೂಲಕ ಜಗತ್ತಿನ ಜ್ಞಾನಪ್ರವಾಹವೇ ನಮ್ಮ ಅಂಗೈಯೊಳಗೆ ಚುಳುಕಾಗುವ ಈ ಸಂದರ್ಭದಲ್ಲಿ ಕನ್ನಡದ ಚಹರೆ ಮತ್ತು ಕನ್ನಡ ಭಾಷೆಯ ಚಲನಶೀಲತೆಯನ್ನು ಶೋಧಿಸಲಿಕ್ಕೆ ಭಾಷಾ ಆಧುನೀಕರಣ ಮತ್ತು ಪ್ರಮಾಣೀಕರಣದ ಪ್ರಕ್ರಿಯೆಗಳ ನೆಲೆಯಲ್ಲಿ ಅಧ್ಯಯನದ ಹೊಸ ಸಾಧ್ಯತೆಗಳನ್ನು ಅನುಲಕ್ಷಿಸಿ, ಭಾಷಾನೀತಿ, ಭಾಷಾ ಯೋಜನೆ ರೂಪಿಸುವುದು ಅನಿವಾರ್ಯ ಹಾಗೂ ಅವಶ್ಯವಾಗಿದೆ. ಆಗ ಅಧ್ಯಯನದ ಸ್ವರೂಪ ಹಾಗೂ ಬಳಕೆಯ ವಿಧಾನದಲ್ಲಿ ಪರಿವರ್ತನೆ ಸಾಧ್ಯವಾಗುತ್ತದೆ.
ನಮ್ಮೆದುರು ನುಗ್ಗಿ ಬರುತ್ತಿರುವ ಜಾಗತೀಕರಣಕ್ಕೆ ಪ್ರತಿರೋಧವಾಗಿ ನಮ್ಮ ದೇಶೀಯ ಜ್ಞಾನಪರಂಪರೆಯನ್ನು ಮರುಶೋಧಿಸಿ ಆ ಮೂಲಕ ಕುಸಿಯುತ್ತಿರುವ ನಮ್ಮ ಬೇರುಗಳನ್ನು ಬಲಗೊಳಿಸಿಕೊಳ್ಳಬೇಕಾಗಿದೆ. ಭಾಷೆ, ಸಾಹಿತ್ಯ, ವ್ಯಾಕರಣ, ಛಂದಸ್ಸು, ಚರಿತ್ರೆ, ಕೃಷಿ, ವೈದ್ಯ, ಪರಿಸರ ಮುಂತಾದ ಅಧ್ಯಯನ ವಿಷಯಗಳನ್ನು ಹೊಸ ಆಲೋಚನೆಯ ನೆಲೆಯಲ್ಲಿ ವಿಶ್ಲೇಷಿಸಬೇಕಾಗಿದೆ. ಆಧುನಿಕ ವಿಜ್ಞಾನ, ತಂತ್ರಜ್ಞಾನವೇ ‘ಜ್ಞಾನ’ ಎಂದು ರೂಪಿಸಿರುವ ಇಂದಿನ ಆಲೋಚನೆಗೆ ಪ್ರತಿಯಾಗಿ ಈ ಜ್ಞಾನಶಾಖೆಗಳಲ್ಲಿ ಹುದುಗಿರುವ ದೇಶಿ ಪರಂಪರೆಯ ಜ್ಞಾನದ ಹುಡುಕಾಟ ನಡೆಯಬೇಕಾಗಿದೆ. ಅಂತಹ ಪ್ರಯತ್ನಗಳಿಗೆ ಬೇಕಾದ ಮಾರ್ಗದರ್ಶಕ ಸೂತ್ರಗಳ ಹಾಗೂ ಆಕರ ಪರಿಕರಗಳ ನಿರ್ಮಾಣದ ನೆಲೆ ತುಂಬ ಮುಖ್ಯವಾಗಿದೆ. ಕನ್ನಡ ವಿಶ್ವವಿದ್ಯಾಲಯವು ಕಳೆದ ಹದಿನಾರು ವರ್ಷಗಳಿಂದ ಈ ಕೆಲಸಗಳನ್ನು ಹಲವು ಯೋಜನೆಗಳ ಮೂಲಕ ರೂಪಿಸಿಕೊಂಡಿದೆ, ರೂಪಿಸಿಕೊಳ್ಳುತ್ತಿದೆ. ಇದೊಂದು ಚಲನಶೀಲ ಪ್ರಕ್ರಿಯೆಯಾಗಿದೆ. ಸಮಕಾಲೀನ ಭಾಷಿಕ, ಸಾಂಸ್ಕೃತಿಕ ಸಮಸ್ಯೆಗಳಿಗೆ ಮುಖಾಮುಖಿಯಾಗುತ್ತ ಕನ್ನಡ ನಾಡುನುಡಿಯನ್ನು ಹೊಸದಾಗಿ ಶೋಧಿಸುತ್ತಾ, ವಿವರಿಸುತ್ತಾ ಬಂದಿದೆ. ಅಂದರೆ: ಕನ್ನಡದ ಅರಿವಿನ ವಿಕೇಂದ್ರೀಕರಣವೇ ವರ್ತಮಾನದ ಹೊಸ ಬೆಳವಣಿಗೆ. ಇದು ಕನ್ನಡ ವಿಶ್ವವಿದ್ಯಾಲಯದ ಜೇವಧಾತುವಾಗಿದೆ. ಕನ್ನಡ ವಿಶ್ವವಿದ್ಯಾಲಯವು ಕನ್ನಡದ ಹತ್ತಾರು ಕ್ಷೇತ್ರಗಳಿಗೆ ಸಂಬಂಧಿಸಿದ ಪ್ರಮುಖ ವಿಷಯಗಳನ್ನು ಕುರಿತು ಸಾಮಾನ್ಯ ಓದುಗರಿಗೆ ಅರಿವನ್ನು ನೀಡಲು ಮಂಟಪಮಾಲೆಯಲ್ಲಿ ಕಿರುಪುಸ್ತಕಗಳನ್ನು ಪ್ರಕಟಿಸುತ್ತಿದೆ .‘ಸ್ವಾತಂತ್ರ್ಯ ಸಂಗ್ರಾಮಕ್ಕೆ ಹಲಗಲಿ ಬೇಡರ ಕೊಡುಗೆ’ ಎಂಬ ಕಿರುಹೊತ್ತಿಗೆಯನ್ನು ಈ ಮಾಲೆಗಾಗಿ ಬರೆದುಕೊಟ್ಟಿರುವ ಡಾ. ಸ.ಚಿ ರಮೇಶ್ ಅವರಿಗೆ ವಿಶ್ವವಿದ್ಯಾಲಯದ ಕೃತಜ್ಞತೆಗಳು ಸಲ್ಲುತ್ತವೆ.
ಈ ಗ್ರಂಥವನ್ನು ಅಚ್ಚುಕಟ್ಟಾಗಿ ಹೊರತರುತ್ತಿರುವ ಪ್ರಸಾರಾಂಗದ ನಿರ್ದೇಶಕರಾದ ಡಾ. ಮಂಜುನಾಥ ಬೇವಿನಕಟ್ಟಿ ಮತ್ತು ಸಹಾಯಕ ನಿರ್ದೇಶಕರಾದ ಶ್ರೀ ಬಿ. ಸುಜ್ಞಾನ ಮೂರ್ತಿ ಅವರಿಗೆ ಆಭಾರಿಯಾಗಿದ್ದೇನೆ.
ಡಾ. ಎ.ಮುರಿಗೆಪ್ಪ
ಕುಲಪತಿ
ಸ್ವಾತಂತ್ರ್ಯ ಸಂಗ್ರಾಮಕ್ಕೆ ಹಲಗಲಿ ಬೇಡರ ಕೊಡುಗೆ (1)
ಇಂದಿನ ಜನತಂತ್ರಾತ್ಮಕ ವ್ಯವಸ್ಥೆಯಲ್ಲಿ ಬಾಗಲಕೋಟೆ ಜಿಲ್ಲೆಯ ಮುಧೋಳ ತಾಲೂಕಿನ ಪೂರ್ವದ ಕೊನೆಯ ಗ್ರಾಮ ಹಲಗಲಿ ಅಂದು ಆಳರಸರ ಕಾಲದಲ್ಲಿ ಮುಧೋಳದ ಘೋರ್ಪಡೆ ಸಂಸ್ಥಾನಿಕರ ಅಧೀನಕ್ಕೊಳಪಟ್ಟಿತ್ತು. ಇಂದಿನ ಸಂದರ್ಭದಲ್ಲಿ ಗ್ರಾಮ ಪಂಚಾಯತ್, ಮಂಡಲ ಪಂಚಾಯತ್, ಮತ್ತೆ ಗ್ರಾಮ ಪಂಚಾಯತ್ ಹೀಗೆ ಹಲವು ಮಜಲುಗಳನ್ನು ದಾಟುತ್ತಾ ಬಂದು, ಆಧುನಿಕತೆಗೆ ತನ್ನನ್ನು ಸಂಪೂರ್ಣ ಒಡ್ಡಿಕೊಂಡಿದ್ದರೂ ಇಂದಿಗೂ ಕೂಡಾ ಅದು ಪುಟ್ಟ ಗ್ರಾಮವೇ ಆಗಿದೆ.
ಸ್ವಾತಂತ್ರ್ಯಾನಂತರದ ಇಷ್ಟು ದಿನಗಳ ನಂತರವೂ ಈ ಗ್ರಾಮ ಇಷ್ಟೊಂದು ಪುಟ್ಟ ಗ್ರಾಮವಾಗಿರಬೇಕಾದರೆ ಸ್ವಾತಂತ್ರ್ಯ ಪೂರ್ವದಲ್ಲಿ, ನೂರು ವರ್ಷಗಳ ಆಚೆ ಅಂದರೆ ಇಂದಿಗೆ ೧೫೩ ವರ್ಷಗಳ ಹಿಂದೆ (೧೮೫೭ರ ಸಂದರ್ಭದಲ್ಲಿ) ಹೇಗಿರಬಹುದೆಂದು ಯೋಚಿಸುವುದೇ ಆಶ್ಚರ್ಯಕರ ಸಂಗತಿ.
ಗ್ರಾಮ ಪುಟ್ಟದಿದ್ದರೇನಾಯಿತು. ಅಂದಿನ ಆಳರಸರು ತಂದ ಕರಾಳ ಶಾಸನದ ವಿರುದ್ಧ ಫೂತ್ಕರಿಸಿ, ಪ್ರತಿಭಟಿಸಿ “ನಿಮ್ಮ ಕರಾಳ ಶಾಸನವನ್ನು ನಾವು ಎಂದಿಗೂ ಒಪ್ಪುವುದಿಲ್ಲ”ವೆಂದೂ ಅಬ್ಬರಿಸಿ, ಆಳರಸರಿಗೆ ತಮ್ಮ ಕೈಲಾದಷ್ಟೂ ಏಟುಕೊಟ್ಟು ಅವರನ್ನು ಹಣ್ಣುಗಾಯಿ, ನೀರುಗಾಯಿ ಮಾಡಿ ತಮ್ಮ ಗಂಡಸುತನ ಪ್ರದರ್ಶಿಸಿದವರು ಈ ಪುಟ್ಟ ಗ್ರಾಮದ ಬೇಡ ಜನಾಂಗದವರು.
ಆಳರಸರು ಅವರನ್ನು ಬಂಧಿಸಿರಬಹುದು. ಗುಂಡಿಟ್ಟು ಕೊಂದಿರಬಹುದು. ಗಲ್ಲಿಗೇರಿಸಿರಬಹುದು. ಆದರೆ ಅಂದು ಹಲಗಲಿ ಬೇಡರಪಡೆ ಆಂಗ್ಲರ ವಿರುದ್ಧ ಸಿಡಿಸಿದ ಕಿಡಿ ನಂದದೇ ದೇಶಾದ್ಯಂತ ದಾವಾನಲವಾಗಿ ಉರಿದು ಬ್ರಿಟಿಷ ಸಾಮ್ರಾಜ್ಯವನ್ನೇ ಬೂದಿ ಮಾಡಿದ್ದು ಸುಳ್ಳೇನಲ್ಲ. ಅಂದು ಅವರು ಹೊತ್ತಿಸಿದ ಸ್ವಾತಂತ್ರ್ಯದ ಸಣ್ಣ ಹಣತೆ ಇಂದು ನಂದಾದೀಪವಾಗಿ ನಮಗೆ ದಾರಿ ತೋರುತ್ತಾ ಕರೆದೊಯ್ಯುತ್ತಿದೆ. ಆ ಪುಟ್ಟ ಹಣತೆಗೆ ಎಣ್ಣೆ, ಬತ್ತಿಯಾಗಿ ಜೀವತೆತ್ತವರು, ನೆತ್ತರು ಹರಿಸಿದವರ ಸಾಲಿನಲ್ಲಿ ಅನಕ್ಷರಸ್ಥರಾದ, ಯಾರ ಬೆನ್ನಾಸರೆಯೂ ಇಲ್ಲದ ಹಲಗಲಿ ಬೇಡರು ಮುಂಚೂಣಿಯಲ್ಲಿ ನಿಲ್ಲುತ್ತಾರೆ.
ಹೀಗಾಗಿ ಭಾರತೀಯ ಸ್ವಾತಂತ್ರ್ಯದ ಇತಿಹಾಸದಲ್ಲಿ ‘ಹಲಗಲಿ’ ಹಾಗೂ ‘ಹಲಗಲಿ ಬೇಡರು’ ಎಂಬ ಶಬ್ದಗಳ ತಮ್ಮದೇ ಆದ ಹೆಜ್ಜೆಗುರುತುಗಳನ್ನು ಮೂಡಿಸುತ್ತವೆ. ಇತಿಹಾಸದ ಪುಟಗಳಲ್ಲಿ ಒಂದಿಷ್ಟು ಸಾಲುಗಳನ್ನು ದಾಖಲಿಸುತ್ತವೆ. ಚಿರಸ್ಥಾಯಿಯಾಗಿ ನೆಲೆಸುತ್ತವೆ. ಬಾನಂಗಳದಲ್ಲಿ ಸ್ವಚ್ಛಂದವಾಗಿ ಇಂದು ಹಾರಾಡುತ್ತಿರುವ ನಮ್ಮ ಜನತಂತ್ರಾತ್ಮಕ ವ್ಯವಸ್ಥೆಯ ಪ್ರತೀಕವಾಗಿರುವ ತ್ರಿವರ್ಣಧ್ವಜದಲ್ಲಿ ಹಲಗಲಿಯದು ಒಂದಿಷ್ಟು ಪಾಲಿದೆ ಎಂದು ನೆನಪಿಸುತ್ತವೆ. ಹಾಗೆ ಹೇಳಿಕೊಳ್ಳುವದು, ಅಂಥ ಛಾತಿಯುಳ್ಳ ಗಂಡಸರನ್ನು ನೆನಪಿಸಿಕೊಳ್ಳುವುದೇ ಭಾರತೀಯರಿಗೆ ಅಭಿಮಾನದ ದ್ಯೋತಕ, ಹೆಮ್ಮೆಯ ಸಂಗತಿ.
ಹಲಗಲಿ ಗ್ರಾಮ
ಈ ಹಲಗಲಿ ಗ್ರಾಮಕ್ಕೆ ‘ಹಲಗಲಿ’ ಎಂದು ಹೆಸರು ಹೇಗೆ ಬಂತೆಂಬುದು ನಿರ್ದಿಷ್ಟವಾಗಿ ಮಾಹಿತಿಗಳು ದೊರೆಯುತ್ತಿಲ್ಲ. ಒಂದಿಷ್ಟು ಜನ ಹೇಳುವಂತೆ ಹಲವು ಕಲಿಗಳ ನಾಡು ಹಲಗಲಿಯಾಯಿತು. ಇನ್ನಷ್ಟು ಜನ ವಿದ್ವಾಂಸರು ಹಲಗಲಿ ಬಂಡಾಯವನ್ನೇ ದೃಷ್ಟಿಕೋನದಲ್ಲಿಟ್ಟುಕೊಂಡು ‘ಹಲ್ಲಾಗಲ್ಲಿ’ಯೇ ಇಂದಿನ ಹಲಗಲಿ ಎಂದು ಅಭಿಪ್ರಾಯಪಡುತ್ತಾರೆ. ಇವು ತೀರ ಇತ್ತೀಚಿನ ನಿಷ್ಪತ್ತಿಗಳೆಂಬುದು ಮತ್ತಷ್ಟು ಜನ ವಿದ್ವಾಂಸರ ವಾದ.
ಖ್ಯಾತ ಸಂಶೋಧಕ ಎಂ.ಎಂ. ಕಲಬುರ್ಗಿಯವರು ಈ ಗ್ರಾಮನಾಮ ನಿಷ್ಪತ್ತಿಯನ್ನು ವ್ಯಕ್ತಿನಾಮದಲ್ಲಿ ಹುಡುಕಬೇಕಾಗುತ್ತದೆ ಎಂದು ಅಭಿಪ್ರಾಯಪಡುತ್ತಾ ‘ಹಲಗ’ ಎಂಬ ವ್ಯಕ್ತಿಯ ಹೆಸರಿನಲ್ಲಿ ಈ ಗ್ರಾಮ ಯಾವದೋ ಒಂದು ಕಾಲಕ್ಕೆ ರೂಪತಾಳಿರಬಹುದೆಂದು ಹೇಳುತ್ತಾರೆ.
ಇದಕ್ಕೆ ಇಂಬುಗೊಡುವಂತೆ ಬೀಳಗಿ ತಾಲೂಕಿನಲ್ಲಿ ತೋಳಮಟ್ಟಿ, ತುಮ್ಮರಮಟ್ಟಿ, ಸುನಗ, ಅನಗವಾಡಿ, ಮನ್ನಿಕೇರಿ, ಜಾನಮಟ್ಟಿ ಎಂಬ ಹೆಸರಿನ ಗ್ರಾಮಗಳಿವೆ. ಆ ಗ್ರಾಮಸ್ಥರು ಇಂದಿಗೂ ಹೇಳುವುದು ತೋಳ, ತುಮರ, ಸುನಗ, ಅನಗ, ಜಿನಗ, ಮಣಗ ಎಂಬ ದೈತ್ಯರುಗಳು ಈ ಗ್ರಾಮಗಳನ್ನು ಹುಟ್ಟು ಹಾಕಿದ್ದರಿಂದ ಆ ದೈತ್ಯರ ಹೆಸರುಗಳೇ ಈ ಗ್ರಾಮಗಳಾಗಿ (ವ್ಯಕ್ತಿ ನಾಮಗಳೇ ಗ್ರಾಮನಾಮಗಳಾಗಿ) ಬಂದಿರುತ್ತವೆಂದು ಹೇಳುತ್ತಾರೆ. ಆ ದೈತ್ಯರ ಶಾಪವೇ ಈ ಗ್ರಾಮಗಳಿಗೆ ಕುಡಿಯುವ ನೀರಿನ ಅಭಾವ ಉಂಟುಮಾಡಿತ್ತೆಂದು ಹೇಳುತ್ತಾರೆ. ಶತಮಾನಗಳಿಂದ ಸತ್ಯವಾಗಿದ್ದ ಈ ನೀರಿನ ಅರಬು (Scarcity of water) ಕಳೆದ ದಶಕದವರೆಗೂ ಸಾಗಿ ಬಂದಿತ್ತು. ಹಾಗಾಗಿ ನೀರಿನ ತೊಂದರೆ ಅನುಭವಿಸಿದ್ದ ಹಲಗಲಿ ಗ್ರಾಮವೂ ಕೂಡಾ ಮೇಲೆ ವಿವರಿಸಿದ ಆರು ಜನ ದೈತ್ಯರೊಡನೆ ಏಳನೆಯವನಾದ ‘ಹಲಗ’ ನೆಂಬ ದೈತ್ಯನು ಈ ಹಲಗಲಿಯನ್ನು ಸಂಸ್ಥಾಪಿಸಿರಬೇಕೆಂದು ನಂಬಬೇಕಾಗುತ್ತದೆ. ಹಾಗಾಗಿ ಹಲಗನೆಂಬ ದೈತ್ಯನ ಕಾರಣಕ್ಕಾಗಿಯೇ ‘ಹಲಗಲಿ’ ಎಂಬುದು ಯಾವುದೋ ಒಂದು ಕಾಲಕ್ಕೆ ರೂಪತಾಳಿರಬೇಕೆಂದು ಊಹಿಸಬೇಕಾಗುತ್ತದೆ.
ಈ ವ್ಯಕ್ತಿನಾಮವೇ ಗ್ರಾಮನಾಮವಾಗಿ ರೂಪತಾಳಿರುವುದಕ್ಕೆ ಚನ್ನಬಸಪ್ಪ ಎನ್ನುವವರು ಬೇರೊಂದು ವಿವರಣೆ ನೀಡುತ್ತಾರೆ. ಹಲಗಲಿ ಬಂಡಾಯಯದಲ್ಲಿ ಆಂಗ್ಲರ ವಿರುದ್ಧ ಹೋರಾಟ ಮಾಡಿದವರು ‘ಜಡಗಾ – ಬಾಲ’ ಎಂಬ ಪರಾಕ್ರಮಿಗಳು. ಅವರ ಪೂರ್ವಜರ ಮೂಲಸ್ಥಳ ಸತ್ತಿಗೇರಿ – ಸಪ್ಪಡ್ಲ. (ಇಂದಿನ ಬೆಳಗಾವಿ ಜಿಲ್ಲೆಯ ಗ್ರಾಮಗಳು) ಇವರ ಪೂರ್ವಜರು ಈ ಕಡೆಗೆ ವಲಸೆ ಬಂದಾಗ ಇಲ್ಲಿ ಊರಿರಲಿಲ್ಲ. ಅವರೇ ಇಲ್ಲಿ ನೆಲೆನಿಂತು ಮನೆ ಮಾಡಿದರು. ಊರು ಕಟ್ಟಿದರು, ಮನೆ, ಊರಿನಿಂದ ಜನಸಂಖ್ಯೆ ಬೆಳೆಯಿತು. ಸತ್ತಿಗೇರಿ ಸಪ್ಪಡ್ಲದಿಂದ ವಲಸೆಬಂದ ಈ ವಂಶದ ಕುಡಿಯೇ ಬಂಡಾಯದ ಕಹಳೆ ಊದಿದ ಜಡಗಪ್ಪ. ಜಡಗಪ್ಪನ ಪೂರ್ವಜರಲ್ಲಿಯೇ (ವಲಸೆ ಬಂದವರಲ್ಲಿ) ‘ಹಲಗ’ನೆಂಬಾತನೇ ಮುಂದಾಳುವಾಗಿರಬಹುದು. ಆತ ನೆಲೆನಿಂತು ಸಂಸ್ಥಾಪಿಸಿದ ಗ್ರಾಮಕ್ಕೆ ‘ಹಲಗಲಿ’ ಎಂಬ ಹೆಸರು ಬಂದಿರಬಹುದೆಂದು ಅವರು ವಿವರಣೆ ನೀಡುತ್ತಾರೆ.
ಹೇಗಿದೆ ಹಲಗಲಿ?
ಮುಧೋಳ ತಾಲೂಕಿನ ಪೂರ್ವಭಾಗದ ಕೊನೆ ಹಳ್ಳಿಯಾಗಿರುವ ‘ಹಲಗಲಿ’ ಪಶ್ಚಿಮದ ಮೆಳ್ಳಿಗೇರಿ ಗ್ರಾಮ (ಮುಧೋಳ ತಾಲೂಕು)ದ ಸೀಮೆ ಹೊರತುಪಡಿಸಿದರೆ ಉಳಿದಂತೆ ಬೀಳಗಿ ತಾಲೂಕಿಗೇನೇ ತೀರಹತ್ತಿರವಾದ ಗ್ರಾಮ. ಊರ ಉತ್ತರಕ್ಕಿರುವ ಕೆರೆಯ ಅಂಗಳದಿಂದಲೇ ದಟ್ಟವಾದ ಹಾಗೂ ವಿಸ್ತಾರವಾದ ಕಾಡು ಪ್ರಾರಂಭಗೊಳ್ಳುತ್ತದೆ. ಇದೇ ಗುಡ್ಡದಲ್ಲಿ ಹಾಯ್ದು ಕಾಲು ದಾರಿಯಿಂದ ಬೀಳಗಿ ತಾಲೂಕಿನ ತೆಗ್ಗಿ, ಸಿದ್ದಾಪೂರ, ಬಿಸನಾಳ, ಯಡಹಳ್ಳಿ, ನಾಗರಾಳ (ಉತ್ತರದ ದಾರಿಯಿಂದ) ಗಳಿಗೆ ಅರಕೇರಿ, ಜಾನಮಟ್ಟಿ, ಸುನಗ (ಪೂರ್ವದ ಕಡೆಯಿಂದ)ಗಳಿಗೆ ಹೋಗಬಹುದಾಗಿದೆ.
ಈ ಗುಡ್ಡದಲ್ಲಿಯೇ ಮಾನವ ನಿರ್ಮಿತ ನಾನಾ ಬಗೆಯ ಚಿತ್ರಗಳಿರುವ ಕಲ್ಲುಗಳು ದೊರೆಯುತ್ತವೆ. ಅಲ್ಲಲ್ಲಿ ಮನುಷ್ಯರು ಅತ್ಯಂತ ಸಲೀಸಾಗಿ ಓಡಾಡಿಕೊಂಡಿರುವಷ್ಟು ವಿಶಾಲವಾದ ಸ್ಥಳಾವಕಾಶವಿರುವ ಗವಿಗಳೂ ಕಂಡುಬರುತ್ತವೆ. ಆಂಗ್ಲರ ವಿರುದ್ಧ ಸಂಚು ರೂಪಿಸುತ್ತಿದ್ದ ಜಡಗಾ ಮತ್ತು ಬಾಲ ದಟ್ಟವಾದ ಅರಣ್ಯ ಪ್ರದೇಶಗಳಲ್ಲಿರುವ ಈ ಗವಿಗಳಲ್ಲಿಯೇ ವಾಸಿಸುತ್ತಿದ್ದರೆಂದೂ, ಸಿರಿವಂತರ ವಿರುದ್ಧ ಸಿಡಿದೆದ್ದು ಬಡಜನತೆಯ ಪರವಾಗಿ ಧ್ವನಿ ಎತ್ತಿದ ಸಿಂದೂರಲಕ್ಷ್ಮಣನು ಕೂಡಾ ಈ ಗವಿಗಳಲ್ಲಿಯೇ ವಾಸಿಸುತ್ತಿದ್ದನೆಂದು ಹೇಳಲಾಗುತ್ತಿದೆ.
ಗ್ರಾಮಕ್ಕೆ ನೀರು ಪೂರೈಸುವ ಕೆರೆಗಳು
ಊರಿನ ಉತ್ತರಕ್ಕಿರುವ ಕೆರೆಯೇ ಗ್ರಾಮದ ಜನತೆಗೆ ಕುಡಿಯಲು ನೀರು ಪೂರೈಸುವ ಕೆರೆ. ಮಳೆಗಾಲದಲ್ಲಿ ಗುಡ್ಡದಿಂದ ಹರಿದು ಬರುವ ನೀರೇ ಇಲ್ಲಿ ಸಂಗ್ರಹಗೊಳ್ಳುತ್ತದೆ. ಆಧುನಿಕ ತಂತ್ರಜ್ಞಾನ ಬಳಸಿ ಕಟ್ಟುವ ಕೆರೆಗಳೇ ಕೆಲವೇ ದಿನಗಳಲ್ಲಿ ಮಾಯವಾಗಿ ಜನ ಜಾನವಾರುಗಳನ್ನು ಕೊಚ್ಚಿಕೊಂಡು ಹೋಗುತ್ತಿರುವ ಇಂದಿನ ದಿನಮಾನಗಳಲ್ಲಿ ಯಾವುದೋ ಕಾಲದಲ್ಲಿ ನಿರ್ಮಾಣಗೊಂಡು ಎಲ್ಲಿಯೂ ಒಂದಿಂಚೂ ಹಾನಿಗೊಳಗಾಗದೇ ಅಚಲವಾಗಿ ನಿಂತಿರುವ ಹಲಗಲಿ ಕೆರೆಯನ್ನು ನಿರ್ಮಿಸಿದ ಚಾಣಾಕ್ಷ ಶಿಲ್ಪಿಗಳ ಕರಚಮತ್ಕೃತಿ ನಿಜಕ್ಕೂ ಬೆರಗುಗೊಳಿಸುವಂತಹುದಾಗಿದೆ. ಇಲ್ಲಿ ಸಂಗ್ರಹಗೊಂಡ ನೀರು ವರ್ಷಪೂರ್ತಿ ಗ್ರಾಮಸ್ಥರಿಗೆ ಬಳಕೆಯಾಗುವಂತಹುದಾಗಿದೆ. ನೀರು ಕೆಟ್ಟು ಹೋಗಿದೆ, ಹೊಲಸಾಗಿವೆ ಎಂಬ ಮಾತೇ ಇಲ್ಲಿ ಬರದು. ಶುದ್ಧ ಸ್ಫಟಿಕದಂತೆ ಸದಾ ಕಂಗೊಳಿಸುತ್ತದೆ. ಇದಕ್ಕೆ ಗ್ರಾಮಸ್ಥರು ಕೊಡುವ ವಿವರಣೆ “ಎಲ್ಲಾ ವನಸ್ಪತಿ ಬೇರಿನ ಬುಡಕ ಹರ್ದು ಬರೂಮುಂದ ವನಸ್ಪತಿ ಸತ್ವಾ ಹೀರಕೊಂಡ ಬರ್ತೈತಿ, ಅದಕ್ಕ ನಮ್ಮೂರ ಕೆರೆ ನೀರು ಕೆಡೊದಿಲ್ಲ” ಎನ್ನುತ್ತಾರೆ.
ಆಶ್ಚರ್ಯದ ಸಂಗತಿ ಎಂದರೆ ಮಹಾರಾಜನ ಹೆಂಡತಿಯೊಬ್ಬಳು ಗರ್ಭಿಣಿಯಾದಾಗ ಆಕೆಗೆ ಹಲಗಲಿ ಕೆರೆಯ ನೀರನ್ನು ಕುಡಿಯುವ ಬಯಕೆಯಾಗಿತ್ತಂತೆ. “ಅಂಥಾ ನೀರು ನೋಡ್ರಿ ನಮ್ಮೂರ ಕೆರಿ ನೀರು” ಎಂದು ಹಲಗಲಿ ಗ್ರಾಮಸ್ಥರು ಅಭಿಮಾನದಿಂದ ಹೇಳಿಕೊಳ್ಳುತ್ತಾರೆ.
ಇನ್ನುಳಿದಂತೆ ಊರ ದಕ್ಷಿಣದ ಪೂರ್ವಕ್ಕೆ ಚಿಕ್ಕೆರೆ (ಚಿಕ್ಕಕೆರೆ) ಹಾಗೂ ಪಶ್ಚಿಮದ ಭಾಗಕ್ಕೆ ಬಾಕಲಕುಂಟಿ (ಊರ ಬಾಗಿಲಿನ ಪಕ್ಕದಕುಂಟೆ ಆಡು ಮಾತಿನಲ್ಲಿ ಬಾಕಲಕುಂಟೆ ಯಾಗಿರಬಹುದು) ಕೆರೆಗಳಿದ್ದು ಕುಡಿಯುವ ನೀರಿನ ಕೆರೆ ತುಂಬಿ ಹೆಚ್ಚಾದ ನೀರು ಇಲ್ಲಿ ಸಂಗ್ರಹಗೊಂಡು ದನಕರುಗಳಿಗೆ ಬಳಕೆಯಾಗುತ್ತದೆ. ಮೇಯಲು ಗುಡ್ಡಕ್ಕೆ ಹೋದ ದನಕರುಗಳಿಗೆ ಕುಡಿಯಲು ಅನುಕೂಲವಾಗುವಂತೆ ಹಾಳಪೆಂಟಿಕೆರಿ, ಬುಡ್ಡೋಣಿ (ಪುಟ್ಟಡೋಣಿ) ನಿರ್ಮಿಸಿದ್ದು ಜಾನುವಾರುಗಳ ಮೇಲಿರುವ ಅವರ ಅಪಾರ ಕಾಳಜಿಯನ್ನು ಎತ್ತಿ ತೋರಿಸುವಂತಹದು.
ಹಲಗಲಿಯ ಜಮೀನುಗಳು
ಹಲಗಲಿಯ ಜಮೀನುಗಳನ್ನು ಮೂರು ವಿಧವಾಗಿ ವಿಂಗಡಿಸಲಾಗುತ್ತದೆ. ಕೆಂಪುಮಣ್ಣಿನ ಮಸಾರಿ ಜಮೀನುಗಳು, ಕಪ್ಪು ಮಣ್ಣಿನ ಎರೆ ಜಮೀನುಗಳು, ಕೆಂಪು ಮಣ್ಣು ಹಾಗೂ ಒಂದಿಷ್ಟು ಕಲ್ಲುಗಳಿಂದ ಕೂಡಿದ ಜಮೀನುಗಳನ್ನು ಮರಡಿ ಭೂಮಿಗಳೆಂದು ಕರೆಯಲಾಗುತ್ತದೆ.
ಕೆಂಪು ಮಣ್ಣಿನ ಮಸಾರಿ ಭೂಮಿಯನ್ನು ಮುಂಗಾರಿ ಹೊಲಗಳೆಂದು ಹೇಳಲಾಗುತ್ತದೆ. ಮುಂಗಾರಿ ಹಂಗಾಮಿನ ಬೆಳಗಳಾದ ಮುಂಗಾರಿ ಜೋಳ (ಕೆಂಪು ಜೋಳ,) ಸಜ್ಜೆ, ಶೇಂಗಾ, ಅಕ್ಕಡಿ ಕಾಳುಗಳಾದ ಹೆಸರು, ಅಲಸಂದೆ, ತೊಗರಿ, ಹುರಳಿ, ಅವರೆಗಳನ್ನು ಬೆಳೆಯುತ್ತಾರೆ. ಬೇಸಿಗೆಯಲ್ಲಿಯೇ ಮುಂಗಾರಿ ಭೂಮಿಯನ್ನು ಬೇಸಾಯಮಾಡಿ ಹದಗೊಳಿಸಿ ಇಟ್ಟಿರುತ್ತಾರೆ. ರೋಹಿಣಿ ಮಳೆಗೆ ಮುಂಗಾರಿ ಹಂಗಾಮಿನ ಬಿತ್ತನೆ ಕಾರ್ಯ (ಜುಲೈ ಹಾಗೂ ಆಗಷ್ಟ್ ತಿಂಗಳಿನವರೆಗೆ) ನಡೆದು ಆಗಷ್ಟ್, ನವೆಂಬರ್ ತಿಂಗಳಿನಲ್ಲಿ ಬೆಳೆಗಳ ಎಡೆ ಹೊಡೆಯುವ, ಕಳೆ ತೆಗೆಯುವ ಕೆಲಸ ನಡೆದಿರುತ್ತದೆ. ನವೆಂಬರ್, ಡಿಸೆಂಬರ್ ತಿಂಗಳಿನಲ್ಲಿ ಮುಂಗಾರು ಹಂಗಾಮಿನ ಎಲ್ಲ ಫಸಲುಗಳು ಕಟಾವಿಗೆ ಬರುತ್ತವೆ.
ಕೊಯ್ಯುವ, ತೆನೆಮುರಿಯುವ, ಕಣಮಾಡಿ ರಾಶಿ ಮಾಡುವ, ಬಳ್ಳಿ ಜಾಡಿಸುವ (ಅಕ್ಕಡಿ ಕಾಳಿನ ರಾಶಿ) ಎಲ್ಲ ಕೆಲಸಗಳು ಡಿಸೆಂಬರ್ ಕೊನೆ ಅಥವಾ ಜನವರಿ ಮೊದಲ ವಾರದಷ್ಟೊತ್ತಿಗೆ ಮುಗಿದುಬಿಡುತ್ತವೆ. ಮೇಲೆ ಹೇಳಿದ ಮರಡಿ ಭೂಮಿಗಳಲ್ಲಿಯೂ ಮುಂಗಾರಿ ಹಂಗಾಮಿನ ಬೆಳೆಗಳನ್ನೇ ಬೆಳೆಯುತ್ತಿರುವದರಿಂದ ಆ ಹೊಲಗಳು ಇದೇ ಸಂದರ್ಭದಲ್ಲಿ ಕಟಾವಿಗೆ ಬರುತ್ತವೆ.
ಬೇಸಗೆಯಲ್ಲಿಯೇ ಉಳುಮೆ ಮಾಡಟ್ಟಿರುವದರಿಂದ ಮಘಾ, ಉತ್ತರಾ, ಹಸ್ತಮಳೆಗಳು ಸುರಿದಾಗ ಸೆಪ್ಟೆಂಬರ್ ಕೊನೆವಾರ ಅಥವಾ ಅಕ್ಟೋಬರ್ ಮೊದಲು ಹಾಗೂ ಎರಡನೆಯ ವಾರದ ಸಂದರ್ಭದಲ್ಲಿ ಕಪ್ಪು ಮಣ್ಣಿನ ಎರೆ ಭೂಮಿಯಲ್ಲಿ ಹಿಂಗಾರಿ ಬೆಳೆಗಳಾಗ ಹತ್ತಿ, ಬಿಳಿಜೋಳ, ಗೋದಿ, ಕಡಲಿ, ಕುಸುಬೆ, ಅಗಸೆ ಮುಂತಾದವುಗಳನ್ನು ಬಿತ್ತನೆ ಮಾಡುತ್ತಾರೆ.
ಫೆಬ್ರವರಿಯಷ್ಟೊತ್ತಿಗೆ ಹಿಂಗಾರಿ ಬೆಳೆಗಳು ಕಟಾವಿಗೆ ಬರುತ್ತವೆ. ಮುಂಗಾರಿ ಜೋಳ, ಸಜ್ಜೆಗಳನ್ನು ಕೊಯ್ದರೆ ಹಿಂಗಾರಿ ಜೋಳವನ್ನು ಕಿತ್ತುತ್ತಾರೆ. ಮುಂಗಾರಿ ರಾಶಿ ಮಾಡಲು ಮಾಡಿದ ಕಣಗಳನ್ನೇ ಬಳಸಿಕೊಂಡು ಹಿಂಗಾರಿ ರಾಶಿ ಮಾಡುತ್ತಾರೆ. ಕುಸುಬೆಯನ್ನು ಕೊಯ್ದು ಸ್ಥಳದಲ್ಲಿಯೇ ಪೆಂಡಿ ಕಟ್ಟಿ ಇಟ್ಟಿರುತ್ತಾರೆ. ಅಲ್ಲಿಯೇ ಗುಡಾರ ಅಥವಾ ಗೋಣಿ ತಟ್ಟನ್ನು ಹಾಸಿ ಕುಸುಬೆ ಗಿಡಗಳ ಪೆಂಡೆಯನ್ನಿಟ್ಟು ಬಡಗಿಯಿಂದ ಧಳಿಸುತ್ತಾರೆ. ಉದುರಿದ ಕಾಳು ಹೊಟ್ಟನ್ನು ಬೇರ್ಪಡಿಸಲು ತೂರುತ್ತಾರೆ. ರಾಶಿ ಮುಗಿದ ನಂತರ ಕಾಳನ್ನು ಮನೆಯಲ್ಲಿ ಇರುವ ಬಳತ ಹಾಗೂ ಹೊರಗಿರುವ ಹಗೇವುಗಳಿಗೆ ತಂದು ಸಂಗ್ರಹಿಸುತ್ತಾರೆ. ಹೊಟ್ಟು ಹಾಗೂ ಕಣಿಕೆಯನ್ನು ಚಕ್ಕಡಿಯಲ್ಲಿ ತಂದು ಬಣಿಮೆ ಒಟ್ಟಿ, ಬಣವೆ ಗಾಳಿಗೆ ಅಲುಗಾಡದಂತೆ, ಮಳೆ ನೀರು ತಾಕದಂತೆ ಬಣವೆಗೆ ಮೇಲ್ಮುದ್ದಿ ಹಾಕುತ್ತಾರೆ, ತಾವು ತಿನ್ನುವ ಕಾಳಿನ ಬಗ್ಗೆ ಎಷ್ಟು ಕಾಳಜಿ ವಹಿಸುತ್ತಾರೆಯೋ ಅದಕ್ಕಿಂತಲೂ ಹೆಚ್ಚಿನ ಕಾಳಜಿಯನ್ನು ಈ ಹೊಟ್ಟು ಹಾಗೂ ಮೇವಿನ ಬಗ್ಗೆ ವಹಿಸುತ್ತಾರೆ. ಅದು ಅವರ ಪಾಲಿಗೆ ಕೇವಲ ಕಣಿಕೆ ಹಾಗೂ ಹೊಟ್ಟಾಗಿರದೇ ತಾನು ದುಡಿದು ನಮಗೆ ಅನ್ನ ಹಾಕುವ ಬಸವಣ್ಣನ ಅನ್ನವೆಂದು ಗೌರವಿಸಿ ಅವುಗಳ ಬಗ್ಗೆ ಹೆಚ್ಚೆಚ್ಚು ನಿಗಾವಹಿಸುತ್ತಾರೆ.
ಅರಣ್ಯ ಸಂಪತ್ತು
ಒಂದು ಕಾಲಕ್ಕೆ ಹಲಗಲಿಯ ಕಾಡು ‘ಹಿರೀಗುಡ್ಡ’ ಎಂದು ಕರೆಯಿಸಿಕೊಳ್ಳುವಷ್ಟು ವಿಸ್ತಾರವಾದ ಹಾಗೂ ದಟ್ಟವಾದ ಕಾಡಾಗಿತ್ತೆಂದು ಹಿರಿಯರು ಹೇಳುತ್ತಾರೆ. ಹಲಗತ್ತಿ, ಬೇವು, ತುಗಲಿ, ಮಸವಾಳ, ಹುಣಸೆ, ಬಳುವಲ, ಅಂಟು ಸುರಿಸುವ ದಿಂಡಲ, ತುಗಲಿ, ಋತುಮಾನಕ್ಕೆ ತಕ್ಕಂತೆ ಹಣ್ಣುಬಿಡುವ ಜಾನಿ, ನಕರಿ, ಕವಳಿಗಳಲ್ಲದೇ ಸರ್ವರೋಗಗಳನ್ನು ಗುಣಪಡಿಸಲು ಬಲ್ಲ ಔಷಧೀಯ ಸಸ್ಯಗಳು ಇಲ್ಲಿನ ಅರಣ್ಯ ಸಂಪತ್ತುಗಳು. ಒಂದು ಕಾಲಕ್ಕೆ ಇಲ್ಲಿ ಶ್ರೀಗಂಧದ ಮರಗಳಿದ್ದವೆಂದು ಹೇಳುತ್ತಾರೆ.
ವನ್ಯಜೀವಿಗಳು
ಕೈಗೆ ಸಿಕ್ಕಿತೆಂದು ಅಂದುಕೊಳ್ಳುವದರೊಳಗಾಗಿ ಓಟಕೀಳುವ ಸಾಧುಪ್ರಾಣಿ ಮೊಲ, ಠಕ್ಕನರಿ, ಕಾಯುವವರ ಕಣ್ಣಿಗೆ ಮಣ್ಣು ತೂರಿ ಹೆಗಲ ಮೇಲೆ ಕುರಿಯನ್ನೇ ಹೊತ್ತುಕೊಂಡು ಹೋಗುವ ಬಲಿಷ್ಠ ತೋಳ, ಶತ್ರುಗಳ ಬರುವಿಕೆಯನ್ನು ಗಮನಿಸಿ ಕೂರಂಬಿತಿರುವ ತನ್ನ ಮೈಮೇಲಿನ ಮುಳ್ಳುಗಳನ್ನೇ ಶತ್ರುಗಳತ್ತ ತೂರಿಬಿಡುವ ಯೇದ (ಮುಳ್ಳುಹಂದಿ), ಮನಕ್ಕೆ ಮುದನೀಡುವ ಚಿಗರೆ, ಸಾರಂಗ, ಹೊಂಚು ಹಾಕಿ ಜನ ಜಾನುವಾರುಗಳ ಭೇದವೆಣಿಸದೇ ಕತ್ತು ಸೀಳಿ ತಿಂದು ಹಾಕುವ ರಕ್ತ ಪಿಪಾಸು ಚಿರತೆ, ಉಡ, ಅಳಿಲು, ಮುಂಗಲಿ, ವಿವಿಧ ಬಗೆಯ ಉರಗ ಸಂಕುಲ ಈಗಲೂ ಹಲಗಲಿಯ ಗುಡ್ಡದಲ್ಲಿ ಕಾಣುತ್ತವೆ.
ಪಕ್ಷಿ ಸಂಕುಲ
ಪುಟ್ಟ ಗುಬ್ಬಿ, ಕಾಗೆ, ಹಾಡುವ ಕೋಗಿಲೆ, ನರ್ತಿಸುವ ನವಿಲು, ಶಕುನದ ಹಕ್ಕಿ ಹಾಲಕ್ಕಿ, ಶುಭಕರವಾದ ರತ್ನ ಪಕ್ಷಿ, (ಕೆಂಬೂತ) ನೋಡಿದರೆನೇ ಅಪಶಕುನವೆಂದು ಭಾವಿಸುವ, ವಿಕಾರವಾಗಿ ಕಿರುಚುವ ಗೂಗೆ, ಹಗಲೆಲ್ಲಾ ನಿದ್ದೆಮಾಡುತ್ತಾ ಗಿಡಕ್ಕೆ ಜೋತು ಬೀಳುವ ಇಡೀರಾತ್ರಿ ಬೇಟೆಗೆ ತೆರಳುವ ಬಾವಲಿ, ಕರಕರ ಮರ ಕತ್ತರಿಸುವ ಬಡಿಗನ ಹಕ್ಕಿ, (ಮರಕುಟಗ,) ಗೊರವಂಕ, ಇಡಿಯಾಗಿ ಒಂದು ಪ್ರಾಣಿಯ ಕಳೇಬರ ತಿಂದು ಇನ್ನೊಂದು ಸಿಕ್ಕಬಹುದೇ ಎಂದು ದೂರದೃಷ್ಟಿ ಹರಿಸುವ ರಣಹದ್ದು, ಮುದ್ದಾದಗಿಳಿ, ಗೊರವಂಕ ಮುಂತಾದ ಪಕ್ಷಿ ಸಂಕುಲ ಹಲಗಲಿಯ ಕಾಡಿನಲ್ಲಿ ನೋಡಲು ಸಿಕ್ಕುತ್ತವೆ. ಮನಕ್ಕೆ ಮುದನೀಡುತ್ತವೆ. ದಿಗಿಲು ಬೀಳಿಸುತ್ತವೆ. ಭಯದಿಂದ ಬೆಚ್ಚಿಬೀಳುವಂತೆ ಮಾಡುತ್ತವೆ.
ಊರು ರಕ್ಷಿಸುವ ದೇವರುಗಳು
ಗೊಡಚಿಯಿಂದ ಬಂದ ನೆಲೆಸಿರುವ, ಗೊಡಚ್ಯಪ್ಪನೆಂದೇ ಪೂಜೆಗೊಳ್ಳುತ್ತಲಿರುವ ವೀರಭದ್ರೇಶ್ವರ, ಅಗಸೆಯ ಬಾಗಿಲಿಗೆ ಕುಳಿತಿರುವ ಹನುಮಂತದೇವರು, ಕೊಟ್ರ ಬಸಪ್ಪ (ಕೊಟ್ಟೂರು ಬಸವೇಶ್ವರ), ಊರದೇವತೆಗಳಾದ ದ್ಯಾಮವ್ವ, ದುರ್ಗವ್ವ, ನಾಗಲಿಂಗೇಶ್ವರ, ಯಮನೂರಪ್ಪ ಈ ದೇವರುಗಳೆಲ್ಲಾ ಊರ ರಕ್ಷಣೆಗೆ ನಿಂತು ತಮ್ಮನ್ನು ಸದಾಕಾಲ ಸಲುಹುತ್ತಿರುವ ಊರ ದೇವರುಗಳೆಲ್ಲಾ ಅವರು ಹೇಳಿಕೊಳ್ಳುತ್ತಾರೆ.
ಗುಡ್ಡದಲ್ಲಿಯ ದೇವರುಗಳು
ತಾವು ಪಶುಪಾಲನೆಗೆ ಹೋದಾಗ, ಬೇಟೆಗೆ ಹೋದಾಗ, ಅರಣ್ಯ ಸಂಪತ್ತುಗಳನ್ನು ಸಂಗ್ರಹಿಸಿಕೊಳ್ಳಲು ಹೋದಾಗ ತಮಗೇನೂ ಅಪಾಯವಾಗದಂತೆ ಕಾಪಾಡಲು ಅರಣ್ಯದಲ್ಲಿಯೂ ಈ ಜನ ದೇವರುಗಳನ್ನು ಸೃಷ್ಟಿಸಿಕೊಂಡಿದ್ದಾರೆ. ಊರ ಕೆರೆಯ ಹತ್ತಿರವೇ ಮಜ್ಜಿಗಿ ಗಡಿಗೆವ್ವ, (ಪಾಂಡವರು ಪ್ರತಿಷ್ಠಾಪಿಸಿದ್ದೆಂದು ಅವರು ಹೇಳುತ್ತಾರೆ.) ಬಂದೆಲ್ಲವ್ವ (ಬನದ ಎಲ್ಲವ್ವ,) ಮಲಿಯವ್ವ (ಮಲೆ+ಅವ್ವ = ಬೆಟ್ಟದ ತಾಯಿ,) ಗಡ್ಡಿ ಈರಣ್ಣ ಹೀಗೆ ಹೆಸರಿಸುತ್ತ ಹೋಗುತ್ತಾರೆ.
ತಮ್ಮ ಕಷ್ಟ ಸುಖ, ನೋವು ನಲಿವುಗಳು ಎಲ್ಲದಕ್ಕೂ ಈ ದೇವರುಗಳೇ ಕಾರಣವೆಂದು ಬಲವಾಗಿ ನಂಬಿಕೊಂಡಿರುವ ಈ ಜನ ಅತ್ಯಂತ ಶ್ರದ್ಧೆ, ಭಯ, ಭಕ್ತಿಯಿಂದ ನಡೆದುಕೊಳ್ಳುತ್ತಾರೆ. ಹುಣ್ಣಿಮೆ, ಅಮವಾಸ್ಯೆ, ಮಂಗಳವಾರ, ಶುಕ್ರವಾರಗಳಂದು ನೈವೇದ್ಯ ತೋರಿಸಿ ಕಾಯಿ ಒಡೆದು ಹರಕೆ ತೀರಿಸುತ್ತಾರೆ.
ಇಷ್ಟೊಂದು ಭಯ, ಭಕ್ತಿ, ಶ್ರದ್ಧೆಯಿಂದ ಪೂಜಿಸಿದರೂ ಈ ದೇವರುಗಳನ್ನು ಅವರು ದೂರದ ಯಾವುದೋ ಲೋಕದಲ್ಲಿಟ್ಟು ಕಾಣಲು ಯತ್ನಿಸುವುದಿಲ್ಲ. ದೇವರು ತನ್ನ ತಂದೆಯಾಗಿ, ತಾಯಿಯಾಗಿ, ಅಣ್ಣನಾಗಿ, ಗೆಳೆಯನಾಗಿ ತಮ್ಮ ಪಕ್ಕದಲ್ಲಿಯೇ ಇದ್ದು ತಮಗೆ ನೆರವು ನೀಡುತ್ತಾನೆಂದು ಭಾವಿಸುವ ಜನ ಇವರು. ರಾಶಿ ತೂರುವಾಗ ಸರಿಯಾಗಿ ಗಾಳಿ ಬೀಸದಿದ್ದರೆ ಹಿರಿಯನೊಬ್ಬ ಹೇಳುತ್ತಾನೆ. “ಏ ತಮ್ಮಾ ಆ ಕರಿಮಾರಿ ಲಕ್ಷ್ಮೀಗಿ ಒಂದು ಊದಿನ ಕಡ್ಡಿ ಚುಚ್ಚಿ ಕೈ ಮುಗಿದ ಬಾ ಮಾರಾಯಾ ತಾನ ಗಾಳಿ ಬೀಸತೈತಿ” ಎಂದು. ಹುಡುಗ ಹೊಲದ ಬದುವಿನಲ್ಲಿರುವ ಲಕ್ಷ್ಮೀದೇವಿಗೆ ಉದಿನಕಡ್ಡಿ ಹಚ್ಚಿ ಕೈ ಮುಗಿದು ಬರುವಷ್ಟರಲ್ಲಿ ಕಾಕತಾಳೀಯವೆನ್ನುವಂತೆ ಗಾಳಿ ಬೀಸತೊಡಗುತ್ತದೆ. ರಾಶಿ ತೂರುವ ಯಜಮಾನ “ನಾ ಹೇಳ್ಲಿಲ್ಲಾ ಬಾಳ ಬೆರಿಕಿ ಅದಾಳೋ ಲಕ್ಷ್ಮವ್ವ” ಎಂದು ಹುರುಪಿನಿಂದ ಹೇಳುತ್ತಾನೆ. ಇಲ್ಲಿ ಲಕ್ಷ್ಮೀದೇವಿಯನ್ನು ಆತ ಕರಿಮಾರ್ಯಾಕಿ ಎಂದಿದ್ದೂ, ಲಸಮಿ ಎಂದು ಬೈದದ್ದೂ ದೇವರನ್ನು ಅಪಮಾನ ಪಡಿಸಲಿಕ್ಕಲ್ಲ. ತಮ್ಮ ಪ್ರಾರ್ಥನೆಗೆ ಆಕೆ ಖಂಡಿತವಾಗಿಯೂ ಒಲಿದೇ ಒಲಿಯುತ್ತಾಳೆ. ತನ್ನ ಕಷ್ಟ ಪರಿಹರಿಸುತ್ತಾಳೆ ಎಂಬ ಗಾಢವಾದ ಮುಗ್ಧ ಭಕ್ತಿ ಆತನದು. ಹಾಗಾಗಿ ದೇವರನ್ನು ಎಂದೂ ದೂರವಿಡದೇ ತಮ್ಮ ಕುಟುಂಬವನ್ನು ರಕ್ಷಿಸುವ, ಸಲುಹುವ ಕುಟುಂಬದ ಹಿತೈಷಿಯಾಗಿ ನೋಡುವಂತಹ ಪ್ರೀತಿ ಅವರದು.
ಹಲಗಲಿ ಗ್ರಾಮ ವ್ಯವಸ್ಥೆ
ಅಷ್ಟೇನು ದೊಡ್ಡದಲ್ಲದ ಹಲಗಲಿ ಗ್ರಾಮದಲ್ಲಿ ಶೇ. ೪೦ರಷ್ಟು ಜನಸಂಖ್ಯೆ ವಾಲ್ಮೀಕಿ ಜನಾಂಗದ್ದು. ಉಳಿದಂತೆ ರೆಡ್ಡಿಗಳು (ನಾಮದ ರೆಡ್ಡಿ, ವಿಭೂತಿ ರೆಡ್ಡಿ), ಲಿಂಗವಂತರು (ಶೀಲವಂತರು, ಬಣಜಿಗರು, ಪಂಚಮಸಾಲಿ), ವಿಶ್ವಕರ್ಮರು (ಬಡಿಗರು, ಪತ್ತಾರರು, ಕಮ್ಮಾರರು), ಗಾಣಿಗರು, ಕುಂಬಾರರು, ಕುರುಬರು, ಅಗಸರು, ಕ್ಷೌರಿಕರು, ಪರಿಶಿಷ್ಟರು (ಎಡಗೈನವರು ಮಾತ್ರ ಇಲ್ಲಿದ್ದಾರೆ.), ದಾಸರು, ಮುಸ್ಲಿಮರು (ಮುಲ್ಲಾಗಳು, ಪಿಂಜಾರರು), ಹಣಮರು (ಯಾದವರು), ನಾಲ್ಕಾರು ಮನೆಯಷ್ಟು ಬ್ರಾಹ್ಮಣರು ಇಷ್ಟೊಂದು ಜಾತಿಯ ಜನರನ್ನು ಹೊಂದಿದ ಊರಾಗಿದೆ.
ಜಾತಿ ವ್ಯವಸ್ಥೆಯಿಂದ ಈ ಊರು ಹೊರತಾಗಿಲ್ಲ. ಮೇಲ್ವರ್ಗ, ಕೆಳವರ್ಗ, ಸ್ಪೃಶ್ಯ, ಅಸ್ಪೃಶ್ಯತೆಯಿಂದ ಈ ಊರು ಇನ್ನೂ ಮೋಕ್ಷ ಹೊಂದಿಲ್ಲ. ಮೇಲ್ವರ್ಗದವರು ಕೆಳವರ್ಗದವರ ಮನೆಯ ಮದುವೆ, ಮುಂಜಿವೆ ಮುಂತಾದ ಕಾರ್ಯಕ್ರಮಗಳಲ್ಲಿ ಸಂಪೂರ್ಣ ಜವಾಬ್ದಾರಿ ವಹಿಸಿಕೊಂಡು ಪಾಲ್ಗೊಂಡು ಅಕ್ಷತೆ ಹಾಕಿ ಬರುತ್ತಾರೆಯೇ ಹೊರತು ಅವರ ಮನೆಗಳಲ್ಲಿ ಕುಳಿತು ಊಟ ಮಾಡುವುದಿಲ್ಲ. ಬದಲಾಗಿ ಕೆಳವರ್ಗದವರೆಲ್ಲಾ ಉಲುಪಿ ಅಥವಾ ಸೀದಾ ಕೊಟ್ಟು ಬಿಡುತ್ತಾರೆ. (ಹಿಟ್ಟು, ಬೇಳೆ, ಬೆಲ್ಲ, ಎಣ್ಣೆ, ಬೆಣ್ಣೆ) ಕೆಳವರ್ಗದವರಿಂದ ಒಣ ಅಥವಾ ಬೇಯಿಸದ ವಸ್ತುಗಳನ್ನು ಸ್ವೀಕರಿಸಿದರೆ ತಮ್ಮ ಕುಲಾಚಾರ ಕೆಟ್ಟು ಹೋಗುವುದಿಲ್ಲ ಎಂಬುದು ಅವರ ನಂಬುಗೆ. ಆದರೆ ಸಾಮಾಜಿಕ ಚಟುವಟಿಕೆಗಳನ್ನು, ಊರಿನ ಎಲ್ಲ ಧಾರ್ಮಿಕ ಚಟುವಟಿಕೆಗಳನ್ನು ಒಟ್ಟಾಗಿಯೇ ನೆರವೇರಿಸುತ್ತಾರೆ. ಪ್ರತಿ ಕುಟುಂಬದ ನೋವು ನಲಿವಿನಲ್ಲಿಯೂ, ಸುಖ ದುಃಖಗಳಲ್ಲಿಯೂ ತಮ್ಮ ಕುಟುಂಬದ್ದೇ ಕಷ್ಟ ಸುಖ, ನೋವು ನಲಿವೆಂದು ಪರಿಗಣಿಸಿ ಅವೆಲ್ಲವುಗಳಲ್ಲಿಯೂ ಎಲ್ಲರೂ ಪಾಲುಗೊಳ್ಳುವುದು ಈ ಊರಿನ ವೈಶಿಷ್ಟ್ಯತೆ.
ಹೀಗಾಗಿ ಜಾತಿ ಯಾವುದೇ ಇರಲಿ, ಪ್ರತಿ ಕುಟುಂಬದವರು ಇನ್ನೊಂದು ಕುಟುಂಬದವರನ್ನು ದೊಡ್ಡಪ್ಪ, ದೊಡ್ಡವ್ವ, ಕಾಕಾ, ಚಿಗವ್ವ, ಅಣ್ಣಾ, ಅಕ್ಕಾ, ತಮ್ಮ, ತಂಗಿ, ಮಾವ, ಅತ್ತೆ, ಎಂದೇ ಕರೆದುಕೊಳ್ಳುತ್ತಾ ಇಲ್ಲಿ ಎಲ್ಲಾ ಕುಟುಂಬಗಳವರು ಎಲ್ಲಾ ಕುಟುಂಬದ ಸದಸ್ಯರಾಗಿ ಕರುಳಬಳ್ಳಿಯ ಸಂಬಂಧವನ್ನು ಕಟ್ಟಿಕೊಳ್ಳುತ್ತಾರೆ. ‘ಲೋಕವೇ ನನ್ನ ಮನೆ, ಮಾನವ ಕುಲವೇ ನನ್ನ ಕುಟುಂಬ’ ವೆನ್ನುವ ಭಾರತೀಯ ಪರಂಪರೆಯನ್ನು ತಮ್ಮೊಂದಿಗೆ ಯಾವತ್ತೂ ಬೆಸುಗೆ ಹಾಕಿಕೊಳ್ಳುತ್ತಾರೆ. ಅಂತಹ ಹೃದಯವಂತಿಕೆಯನ್ನು ಹೊಂದಿದವರು ಈ ಊರಿನ ಜನ.
ಗ್ರಾಮ ಪಂಚಾಯಿತಿ, ಸಹಕಾರಿ ಸಂಘಗಳು, ಊರಿನ ಆಡಳಿತ ಹಾಗೂ ಹಣಕಾಸಿನ ವ್ಯವಸ್ಥೆ ನೋಡಿಕೊಳ್ಳುತ್ತಿದ್ದರೂ ಧಾರ್ಮಿಕ ಕಾರ್ಯಕ್ರಮಗಳು ಪರಂಪರಾಗತವಾಗಿ ನಡೆದುಕೊಂಡು ಬಂದ ಬಾಬುದಾರರ ಮುಖಾಂತರವೇ ನಡೆದುಕೊಂಡು ಬರುತ್ತಿವೆ. ಇಂತಹ ಮನೆಯಿಂದಲೇ ನಡೆಯಬೇಕೆಂಬ ಹಿಂದಿನ ಪದ್ಧತಿ ಹೇಗೆ ಬಂದಿದೆಯೋ ಅದೇ ಪದ್ಧತಿ ಇಂದಿಗೂ ಮುಂದುವರಿದುಕೊಂಡು ಬಂದಿದೆ. ಈ ಬಾಬುದಾರರು ಎಲ್ಲಾ ಜಾತಿಯವರಿದ್ದು ತಮಗೆ ಸಂಬಂಧಿಸಿದ ಕಾರ್ಯವನ್ನು ಆಯಾ ಸಂದರ್ಭಗಳಲ್ಲಿ ಚಾಚೂ ತಪ್ಪದೇ ಮಾಡುತ್ತಾರೆ. ಊರವರೆಲ್ಲರೂ ಅವರಿಗೆ ತಮ್ಮ ಅಂತಸ್ತು ಮರೆತು ನೆರವು ನೀಡುತ್ತಾರೆ.
ಹಬ್ಬ ಹರಿದಿನಗಳು
ಶ್ರಾವಣ ಮಾಸ ಈ ಊರಿನ ಜನತೆಗೆ ಅತ್ಯಂತ ಪವಿತ್ರ ತಿಂಗಳಾಗಿದೆ. ಮೇಲ್ವರ್ಗ, ಕೆಳವರ್ಗವೆಂಬ ತಾರತಮ್ಯವಿಲ್ಲದೇ ಎಲ್ಲಾ ಓಣಿಗಳಲ್ಲೂ ಆಯಾ ಓಣಿಯ ಗುದಿಗಳಲ್ಲಿಯೋ, ಚಾವಡಿಗಳಲ್ಲಿಯೋ ಶಿವಭಜನೆ ಮಾಡುತ್ತಾರೆ. ಶ್ರಾವಣ ಮಾಸ ಕೊನೆಗೊಂಡನಂತರ ಬೇರೆ ಬೇರೆ ಓಣಿಗಳವರು ನಿಗದಿಪಡಿಸಿದ ದಿನದಂದು ಅನ್ನ ಸಂತರ್ಪಣೆಯೊಂದಿಗೆ ಭಜನೆ ಮುಗಿಸುತ್ತಾರೆ. ಈ ಶ್ರಾವಣ ಮಾಸ ಹಾಗೂ ಕಾರ್ತಿಕ ಮಾಸಗಳಲ್ಲಿ ಗ್ರಾಮಸ್ಥರು ಮದ್ಯ – ಮಾಂಸಗಳನ್ನು ಸೇವಿಸುವದಿಲ್ಲ. ಅಷ್ಟು ಕಟ್ಟುನಿಟ್ಟಾಗಿ ವ್ರತಾಚರಣೆ ಮಾಡುತ್ತಾರೆ. ಕಾರ – ಹುಣ್ಣಿಮೆ, ಗುಳ್ಳವ್ವ, ಗಣೇಶನ ಹಬ್ಬ, ಮಹಾನವಮಿ, ದೀಪಾವಳಿ ಹಬ್ಬ, ಯುಗಾದಿಗಳನ್ನು ಎಲ್ಲಡೆಯಂತೆ ಆಚರಿಸುತ್ತಾರೆ. ಎಳ್ಳಾಅಮವಾಸ್ಯೆ ಮುಂದಿಟ್ಟುಕೊಂಡು ಬರುವ ಮಂಗಳವಾರ ಊರ ಮುಖ್ಯ ದೇವರು ವೀರಭದ್ರೇಶ್ವರನ ಕಾರ್ತಿಕೋತ್ಸವ. ಜೊತೆಗೆ ಗ್ರಾಮದಲ್ಲಿರುವ ಎಲ್ಲ ದೇವರುಗಳ ಕಾರ್ತಿಕೋತ್ಸವವೂ ನಡೆಯುತ್ತವೆ. ಗಂಡನ ಮನೆಯಲ್ಲಿರುವ ಹೆಣ್ಣು ಮಕ್ಕಳನ್ನು, ನೆಂಟರಿಷ್ಟರನ್ನು ಕಾರ್ತಿಕೋತ್ಸವದ ಜಾತ್ರೆಗೆ ಕರೆತರುತ್ತಾರೆ. ವಿವಿಧ ರೀತಿಯ ಭಕ್ಷ ಬೋಜ್ಯ, ಪಕ್ವಾನ್ನಗಳನ್ನು ತಯಾರಿಸಿ ಉಂಡುಟ್ಟು ನಲಿಯುತ್ತಾರೆ. ಜಾತ್ರಾ ನಿಮಿತ್ಯವಾಗಿ ಕಬಡ್ಡಿ, ಸೆರೆಗೆರೆ, ಟಗರಿನ ಕಾದಾಟ, ಸಂಗ್ರಾಮ ಕಲ್ಲು ಎತ್ತುವ, ಗುಂಡು ಎತ್ತುವ, ಹಾರೆ ಎತ್ತುವ, ಹಗ್ಗ ಜಗ್ಗುವ ಸ್ಪರ್ಧೆಗಳು ಪ್ರಸಿದ್ಧ ಪೈಲವಾನರಿಂದ ಕುಸ್ತಿಗಳು ನಡೆಯುತ್ತವೆ. ಹೀಗೆ ಇಡೀ ಊರಿಗೆ ಊರೇ ಐದಾರು ದಿನಗಳ ಕಾಲವಾದರೂ (ಪ್ರತಿಧ್ವನಿ) ಹಿಡಿಯುತ್ತದೆ.
ದನ ಕರುಗಳಿಗೆ ಜಡ್ಡು ಜಾಪತ್ರೆ (ಕಾಲುಬೇನೆ, ಬಾಯಿಬೇನೆ, ಕುಂದು) ತಗುಲದಂತೆ ಕಾಪಾಡಲು ಬೇಸಗೆಯಲ್ಲಿ ಗ್ರಾಮದೇವತೆಗಳಿಗೆ ಕಟ್ಟುನಿಟ್ಟಾಗಿ ವಾರಾ ಹಿಡಿಯುವದು, ಸೋಮವಾರ ಎತ್ತುಗಳಿಗೆ ಕೊಳ್ಳ ಕಟ್ಟದಿರುವದು ಈ ಗ್ರಾಮಸ್ಥರ ಕಟ್ಟಾ ಆಚರಣೆ. ಮಳೆಗಾಲದಲ್ಲಿ ಉತ್ತರಿ ಮಳೆ ಸಂದರ್ಭದಲ್ಲಿ ಗುಡ್ದದ ಮೇಲಿರುವ ಮಳಿಯಪ್ಪ ಸ್ವಾಮಿಗೂ, ಗುಡ್ಡದಲ್ಲಿರುವ ಮಜ್ಜಿಗಿ ಗಡಿಗೆವ್ವನಿಗೂ ತಪ್ಪದೇ ‘ಪರು’ ಮಾಡುತ್ತಾರೆ. (ಊರವರೆಲ್ಲ ಸೇರಿ ಪಟ್ಟಿ ಮಾಡಿ ಜೋಳದ ನುಚ್ಚು, ಅಂಬಲಿ, ಸಾರು ಮಾಡಿ ದೇವರಿಗೆ ನೈವೇದ್ಯ ತೋರಿಸಿ ಸಾಮೂಹಿಕವಾಗಿ ಪ್ರಸಾದ ಸೇವಿಸುತ್ತಾರೆ) ಅಲಾಯಿ ಹಬ್ಬದಲ್ಲಿ ಅಲ್ಲಾ ದೇವರಿಗೂ ನೈವೇದ್ಯ ಕೊಟ್ಟು ಹಂಸೈ (ಹೆಜ್ಜೆ ಕುಣಿತ) ಆಡುವದು ಉಂಟು. (ಇದು ಕೆಳವರ್ಗದವರಿಗೆ ಮಾತ್ರ ಸೀಮಿತ)
ತಿಂಬುಂಬುವ ಜೀನಸುಗಳು
ಕೈರೊಟ್ಟಿ (ಎರಡೂ ಅಂಗೈಯಲ್ಲಿಯೇ ತಟ್ಟುತ್ತಾ ಕೇವಲ ನೀರು ಹಚ್ಚುತ್ತಾ ತಟ್ಟುತ್ತಾ ಮಣ್ಣಿನ ಹೆಂಚಿಗೆ ಸುಣ್ಣ ಸವರಿ ಅದರ ಮೇಲೆ ಬೇಯಿಸಲಾಗುತ್ತದೆ.), ಬಡದ ರೊಟ್ಟಿ (ಪರಾತ ಅಥವಾ ಕೊಮ್ಮಣಿಗೆಯಲ್ಲಿ ಎರಡು ಕೈಯಿಂದ ಧಪಧಪ ಬಡಿಯುತ್ತಾ ಹಿಟ್ಟು ಸವರುತ್ತಾ ತಟ್ಟಿ ಕಬ್ಬಿಣದ ಹೆಂಚಿನ ಮೇಲೆ ಹಾಕಿ ಬೇಯುತ್ತಿರುವಾಗ ಸಣ್ಣ ಬಟ್ಟೆ ತುಂಡಿನಿಂದ ನೀರು ಹಚ್ಚಿ ಬೇಯಿಸುವುದು), ಹುಳಿ ನುಚ್ಚು, ಸಪ್ಪನೆಯ ನುಚ್ಚು, ಪುಂಡಿ ಪಲ್ಲೆ, ತೊಪ್ಪಲು ಪಲ್ಲೆ, ಕಾರಬ್ಯಾಳಿ, ಮೆಣಸಿನಕಾಯಿ ಚಟ್ನಿ, ಮೊಸರು, ಮಜ್ಜಿಗೆ, ಹಾಲು ನಿತ್ಯದ ಆಹಾರ ಪದಾರ್ಥಗಳು.
ಚಪಾತಿ, ಸಜ್ಜಕ, ಕರಿಗಡಬು, ಪಾಯಸ, ಹೋಳಿಗೆ ಮುಂತಾದವುಗಳು ಹಬ್ಬ ಹರಿದಿನಗಳಲ್ಲಿ ಹಾಗೂ ಮನೆಗೆ ಬೀಗರು ಬಿಜ್ಜರು ಬಂದಾಗ ಮಾಡುವ ಆಹಾರ ಪದಾರ್ಥಗಳಾಗಿವೆ. ವಾರಾ ಹಿಡಿದಾಗ ಜೋಳದ ಕಡಬು ಅಥವಾ ಗೋದಿಯ ಎಲೆಗಡಬುಗಳನ್ನು ಕುದಿಯುವ ನೀರಿನಲ್ಲಿ ಕುದಿಸಿ ದೇವರಿಗೆ ಎಡೆ ತೋರಿಸಿ ಊಟ ಮಾಡುತ್ತಾರೆ.
ಕ್ರೀಡೆಗಳು
ಹಗ್ಗ ಜಗ್ಗುವುದು, ಸಂಗ್ರಾಮ ಕಲ್ಲು ಎತ್ತುವುದು, ಗುಂಡು ಕಲ್ಲು ಎತ್ತುವುದು, ಕಬ್ಬಿಣದ ಹಾರೆ (ಬಂಡಿ ಹಾರೆಗಳನ್ನು ಹೊರೆ ಕಟ್ಟಿ) ಎತ್ತುವುದು, ಸೆರೆಗೆರೆ, ಕಬಡ್ಡಿ (ಹೂತೂತು), ಕುಸ್ತಿ (ಅಳರಸರ ಕಾಲದಲ್ಲಿ ಮುಧೋಳ ಸಂಸ್ಥಾನದಲ್ಲಿ ಹಲಗಲಿಯ ಕುಸ್ತಿ ಪಟುಗಳನ್ನು ಪೋಷಿಸಿದ್ದರಂತೆ. ಹಲಗಲಿಯಲ್ಲಿಯ ಆರಿಬೆಂಚಿ ಎನ್ನುವವರ ಮನೆ ಕುಸ್ತಿಯವರ ಮನೆತನ ಎಂದೇ ಹೆಸರಾಗಿದೆ.) ಇಲ್ಲಿಯ ಗಂಡಸರ ಮೆಚ್ಚಿನ ಆಟಗಳಾದರೆ, ಲಗೋರಿ, ಚಿನ್ನಿದಾಂಡು, ಗಿಡಮಂಗನಾಟ, (ಮರಕೋತಿ ಆಟ) ಕಿರ್ರ, ಸರಬಡಿಗಿ, ಖೋಖೋ, ಮಕ್ಕಳಾಟಗಳಾಗಿವೆ. ಸಣ್ಣ ಹೆಣ್ಣು ಮಕ್ಕಳು ಕುಂಟಾಬಿಲ್ಲೆ, ಕಣ್ಣಾ ಮುಚ್ಚಾಲೆ, ಮಕ್ಕಳೂ ಮಹಿಳೆಯರು ಸೇರಿಯೇ ಅಂಡ್ಯಾಳ, ಪತ್ತಾಮನಿ, ಚಕ್ಕಾ, (Indoor Games) ಆಡುತ್ತಾರೆ.
ಹೋಳಿ ಹಬ್ಬದ ಸಂದರ್ಭದಲ್ಲಿ ಗಂಡಸರು ಬೆಳದಿಂಗಳಿನಲ್ಲಿ ಕುಳಿತು ಹೋಳಿ ಹಬ್ಬಕ್ಕೆ ಸಂಬಂಧಿಸಿದ ಅಶ್ಲೀಲ ಹಾಗೂ ದ್ವಂದ್ವಾರ್ಥ ಸೂಚಿಸುವ ಹಾಡುಗಳನ್ನು ಹಾಡಿ ಖುಷಿ ಪಡುತ್ತಾರೆ. ಶೀಗಿ ಹುಣ್ಣಿಮೆ ಹಾಗೂ ಗೌರಿ ಹುಣ್ಣಿಮೆ ಸಂದರ್ಭದಲ್ಲಿ ಮಹಿಳೆಯರು ಕಟ್ಟಿಗೆ ಕುಳಿತು ಬೆಳದಿಂಗಳಿನಲ್ಲಿ ಶೀಗಿ, ಗೌರಿಗೆ ಸಂಬಂಧಿಸಿದ ಹಾಡುಗಳ ಜೊತೆಗೆ ತಮ್ಮೂರು, ತಮ್ಮೂರ ದೇವರುಗಳ, ಭೂಮಿ ತಾಯಿ, ದುಡಿದು ಹಾಕುವ ಬಸವಣ್ಣ, ಪವಾಡ ಪುರುಷರು ಎಲ್ಲವುಗಳನ್ನು ಸುಶ್ರಾವ್ಯವಾಗಿ ಹಾಡಿ ಸಂತಸ ಪಡುತ್ತಾರೆ.
ಸ್ವಾತಂತ್ರ್ಯ ಸಂಗ್ರಾಮಕ್ಕೆ ಹಲಗಲಿ ಬೇಡರ ಕೊಡುಗೆ (2)
ಕಲಾವಿದರು
ವರ್ಷಕ್ಕೊಂದು ಬಾರಿ ನಡೆಯುವ ಜಾತ್ರಾ ಮಹೋತ್ಸವದ ಸಂದರ್ಭದಲ್ಲಿ ಐದಾರು ದಿನಗಳ ಕಾಲ ನಿತ್ಯವೂ ಒಂದೊಂದು ಓಣಿಯ ಕಲಾವಿದರು ನಾಟಕ ಪ್ರದರ್ಶನ ನೀಡುತ್ತಾರೆ. ಹವ್ಯಾಸಿ ಕಲಾವಿದರಾದ ಇವರು ಕೇವಲ ಜಾತ್ರೆಯ ಸಂದರ್ಭಕ್ಕೆ ನಾಟಕಕ್ಕೆ ಸೀಮಿತಗೊಳಿಸಿಕೊಂಡಿದ್ದರೂ ಅವರೆಲ್ಲಾ ನುರಿತ ಕಲಾವಿದರೇ ಆಗಿದ್ದಾರೆ. ‘ಹೇಮರಡ್ಡಿ ಮಲ್ಲಮ್ಮ’ ಎಂಬ ಬಯಲಾಟವನ್ನು ಇಲ್ಲಿಯವರು ಆಡುತ್ತಾ ನಾದಿನಲ್ಲೆಲ್ಲಾ ಪ್ರಖ್ಯಾತಿ ಪಡೆದಿದ್ದರು. ಭಜನಾ ಹಾಡುಗಾರರು, ತಬಲವಾದಕರು, ಹಾರ್ಮೋನಿಯಂ ವಾದಕರು ಈ ಊರಿನಲ್ಲಿ ಬೇಕಾದಷ್ಟು ಸಂಖ್ಯೆಯಲ್ಲಿದ್ದರೂ ಅವರೆಲ್ಲಾ ಕೃಷಿ ಹಾಗೂ ಬೇರೆ ಬೇರೆ ಉದ್ಯೋಗಗಳಲ್ಲಿ ತೊಡಗಿಕೊಂಡಿರುವುದರಿಂದ ಪ್ರಸಂಗ ಬಂದಾಗ ಪಾಲ್ಗೊಂಡು ಕೆಲಸ ಸಾಗು ಮಾಡಿಕೊಡುವ ಹವ್ಯಾಸಿ ಕಲಾವಿದರೇ ಹೊರತು ಪೂರ್ಣ ಪ್ರಮಾಣದಲ್ಲಿ ತೊಡಗಿಸಿಕೊಂಡವರಲ್ಲ.
ಸಾಕು ಪ್ರಾಣಿಗಳು
ಹಯನಕ್ಕಾಗಿ ಎಮ್ಮೆ, ಆಕಳು, ಆಡು, ಕುರಿ (ಉಣ್ಣೆಗಾಗಿಯೂ)ಗಳನ್ನು ಸಾಕಿದರೆ ಬೇಸಾಯಕ್ಕಾಗಿ ಎತ್ತು, ಕೋಣಗಳನ್ನು ಸಾಕುತ್ತಾರೆ. ಶ್ವಾನ ಪ್ರಿಯರಾದ ಇಲ್ಲಿಯ ಜನ ಮನೆಗೊಂದು ಬೇಟೆಯ ನಾಯಿ ಇರಲೇಬೇಕು ಎನ್ನುವ ಹವ್ಯಾಸಿಅಳು. ಹೊಟ್ಟೆಯಲ್ಲಿ ಕರುಳು ಇದೆಯೋ ಇಲ್ಲವೋ ಎನ್ನುವಂತಹ ಸಪೂರವಾಗಿರುವ ಈ ನಾಯಿ ಅತ್ಯಂತ ಎತ್ತರ, ಉದ್ದ, ನುಣುಪಾದ ಮೈ ಹೊಂದಿರುತ್ತದೆ. ಬಲಿಷ್ಟವಾದ ಸ್ನಾಯುಗಳನ್ನು ಹೊಂದಿ ಚಿಗರೆಗಿಂತಲೂ ವೇಗವಾಗಿ ಓಡಿಹೋಗಿ ಬೇಟೆಯನ್ನು ಹಿಡಿಯುತ್ತದೆಯಷ್ಟೇ ಅಲ್ಲ, ಹಿಡಿದ ಬೇಟೆಯನ್ನು ಬಾಯಲ್ಲಿ ಕಚ್ಚಿ ತಂದು ತನ್ನ ಯಜಮಾನನಿಗೆ ಒಪ್ಪಿಸುವಂತಹ ಸ್ವಾಮಿನಿಷ್ಟ ಪ್ರಾಣಿ. ಹೊರ ರಾಜ್ಯಗಳಲ್ಲಿಯೂ ಈ ನಾಯಿಗೆ ತುಂಬಾ ಬೇಡಿಕೆ ಇದೆ. ದೂರದ ಹೊಲಗಳಿಗೆ ಹೋಗಲು, ಪರಸ್ಥಳಕ್ಕೆ ಹೋಗಲು, ಲಗಳಿ ಹಾಕಿ ನೀರು ತರಲು ಅನೂಕೂಲವಾಗುವಂತೆ ಕುದುರೆಗಳನ್ನೂ ಸಾಕುತ್ತಾರೆ.
ಇಂಥ ಮುಗ್ಧತೆಯೇ ಸಾಕಾರವೆತ್ತಿ ನಿಂತಿರುವ ಹಲಗಲಿ ಗ್ರಾಮದಲ್ಲಿ ಬಂಡಾಯ ಹೇಗೆ ನಡೆಯಿತು? ಆಂಗ್ಲರ ವಿರುದ್ಧ ಸಮರ ಸಾರುವಂತಹ ಸಾಹಸಕ್ಕೆ ಈ ಅಮಾಯಕ ಜನ ಹೇಗೆ ಕೈ ಹಾಕಿದರು? ಬಂಡಾಯದ ಬೀಜಾಂಕುರವಾದದು ಹೇಗೆ? ಎಂಬ ಪ್ರಶ್ನೆಗಳ ಸಾಲೇ ಇಲ್ಲಿ ಧುತ್ತೆಂದು ಬಂದು ನಿಲ್ಲುತ್ತವೆಯಲ್ಲವೇ?
ಇಂದಿಗೂ ಹಲಗಲಿಯ ಸುತ್ತಲಿನಲ್ಲಿ ದಟ್ಟವಾಗಿಯೇ ಇರುವ ಕಾಡಿನಲ್ಲಿ ತಮ್ಮ ರಕ್ಷಣೆಗಾಗಿ ಹಾಗೂ ತಮ್ಮ ಮೂಲ ಉದ್ಯೋಗವನ್ನಾರಿಸಿಕೊಂಡಿದ್ದು ಬೇಟೆಯ ವೃತ್ತಿಯನ್ನೇ. ಕೃಷಿ ಮೂಲ ಉದ್ಯೋಗವಾದರೂ ಅವರು ಹೆಚ್ಚಿಗೆ ನೆಚ್ಚಿಕೊಂಡಿದ್ದು ಬೇಟೆಯ ವೃತ್ತಿಯನ್ನೇ. ಗಂಡಸರು ಬೇಟೆಯಲ್ಲಿ ತೊಡಗಿದರೆ ಹೆಂಗಸರು ಕಾಡಿನ ಉತ್ಪನ್ನಗಳನ್ನು ಸಂಗ್ರಹಿಸಿ ಊರೊಳಕ್ಕೆ ತಂದು ಮಾರಾಟ ಮಾಡುವವರಾಗಿದ್ದಾರು. ಬೇಟೆಯಾಡುವದರಲ್ಲಿ ಅತ್ಯಂತ ನಿಪುಣರಾದ ಈ ಬೇಡರು, ಮುಧೋಳ ಸಂಸ್ಥಾನಿಕರು ಈ ದಟ್ಟವಾದ ಅರಣ್ಯಕ್ಕೆ ಬೇಟೆಯಾಡಲು ಬಂದರೆ ಅವರೊಂದಿಗಿದ್ದು, ಅರಣ್ಯದಲ್ಲಿ ಸಂಚರಿಸುತ್ತಾ ಅವರಿಗೆ ಬೇಟೆಯಲ್ಲಿ ಮಾರ್ಗದರ್ಶನ ಮಾಡುತ್ತಿದ್ದರು. ಇಂಥ ಸಂದರ್ಭದಲ್ಲಿಯೇ ಬಡಿಯಿತೊಂದು ಸಿಡಿಲು.
ನಿಶಸ್ತ್ರೀಕರಣ ಕಾಯ್ದೆ ಮತ್ತು ಹಲಗಲಿ ಬಂಡಾಯ
ಸೂರ್ಯ ಮುಳುಗದ ಸಾಮ್ರಾಜ್ಯ ನಮ್ಮದೆಂಬ ಬ್ರಿಟಿಷರ ಅಹಮ್ಮಿಕೆಯ ಅಭೇದ್ಯ ಕೋಟೆ ಗೋಡೆಯ ಒಂದೆರಡು ಕಲ್ಲುಗಳನ್ನು ಯಾರ ನೆರವಿಲ್ಲದೆ ಸಡಿಲಿಸಿದವರು ಹಲಗಲಿಯ ಬೇಡ ಬಂಟರು. ಅವರು ಕಲಿತವರಲ್ಲ. ಕಾನೂನಿನ ತಿಳುವಳಿಕೆಯೂ ಅವರಿಗಿದ್ದಿದ್ದಿಲ್ಲ. ಯಾವ ಅರಸೊತ್ತಿಗೆಯ, ಪಟೇಲರ, ಸಂಸ್ಥಾನಿಕರ, ದೇಸಾಯಿಗಳ, ದೇಶಪಾಂಡೆಗಳ ನೆರವೂ ಅವರಿಗಿದ್ದಿದಿಲ್ಲ. ಶಸ್ತ್ರಾಸ್ತ್ರಗಳನ್ನು ಆಂಗ್ಲರಿಗೆ ಒಪ್ಪಿಸುವದೆಂದರೆ ಮಗ್ಗುಲಲ್ಲಿಯ ಹೆಂಡತಿಯನ್ನು ಒಪ್ಪಿಸಿದಂತೆ ಎಂಬುದು ಅವರ ಗಟ್ಟಿಯಾದ ನಿಲವು. ಒಮ್ಮೆ ಗೆದ್ದು ಮತ್ತೊಂದು ಬಾರಿ ಆಂಗ್ಲರ ಪಿತೂರಿಗೆ ಬಲಿಯಾಗಿ, ನೇಣುಗಂಬವೇರಿ ಮಣ್ಣಲ್ಲಿ ಮಣ್ಣಾಗಿ ಹೋದವರು. ಇತಿಹಾಸದ ಪುಟಗಳಲ್ಲಿ ತಮ್ಮದೇ ಹೆಜ್ಜೆ ಗುರುತುಗಳನ್ನು ಮೂಡಿಸಿದವರು ಈ ಹಲಗಲಿಯ ಕಲಿಗಳು.
ಒಂದು ಶತಮಾನದ ಅವಧಿಯಲ್ಲಿ ಕಂಪನಿ ಸರಕಾರ ಇಡೀ ಭರತ ಭೂಮಿಯನ್ನೇ ತನ್ನ ತೆಕ್ಕೆಗೆ ತೆಗೆದುಕೊಂಡು ಸಾಮ್ರಾಜ್ಯ ವಿಸ್ತರಿಸಿದ್ದು ಹಲವು ಕುಟಿಲ ನೀತಿಗಳ ಮೂಲಕ ರಾಜ ಮನೆತನದಲ್ಲಿ ಗದ್ದುಗೆಗಾಗಿ ಹೋರಾಟ ನಡೆದಾಗ ಮುಂದೊಂದು ದಿನ ತಮಗೆ ಅಪಾಯ ಕಾದಿದೆ ಎಂಬ ಅರಿವೂ ಇರದ ಅರಸರು ಬ್ರಿಟಿಷರಿಂದ ಸೈನಿಕ ಸಹಾಯ ಪಡೆಯುತ್ತಿದ್ದುದು ಕೂಡ ಪ್ರಮುಖ ಅಂಶ. ಸಹಾಯಕ ಸೈನ್ಯ ಪದ್ಧತಿಯ ಮೂಲಕ ನೆರವು ನೀಡಿ, ನೆರವು ಪಡೆದವರ ಖರ್ಚಿನಲ್ಲಿಯೇ ತಮ್ಮ ಸೈನ್ಯದ ಪೋಷಣೆಮಾಡಿ, ಹಲವಾರು ಷರತ್ತುಗಳನ್ನು ವಿಧಿಸಿ, ಷರತ್ತು ಉಲ್ಲಂಘನೆಯಾಯಿತೆಂದು ಕ್ಯಾತೆ ತೆಗೆದು ಆ ರಾಜನನ್ನು ಗದ್ದುಗೆಯಿಂದ ಇಳಿಸುವುದು ಒತ್ತಟ್ಟಿಗಾದರೆ, ಡಾಲ್‍ಹೌಸಿಯ ಸಂದರ್ಭದಲ್ಲಿ ದತ್ತಕ ಪದ್ಧತಿ ರದ್ಧತಿ ಇನ್ನೊಂದು ಬಗೆಯದು. ತಾವು ವಿಧಿಸಿದ ಕಪ್ಪನ್ನು ನೀಡಲಿಲ್ಲವೆಂದೋ ಅಥವಾ ಹೆಚ್ಚಿಸಲು ಒಪ್ಪಲಿಲ್ಲವೆಂದೋ ಹಲವಾರು ನೆಪವೊಡ್ಡಿ ಸಣ್ಣ ಸಣ್ಣ ರಾಜ್ಯಗಳನ್ನು ಕಂಪನಿ ಸರ್ಕಾರದ ನೇರ ಆಡಳಿತಕ್ಕೆ ಸೇರಿಸಿಕೊಂಡು ಸಾಮ್ರಾಜ್ಯ ವಿಸ್ತರಿಸಿಕೊಳ್ಳಲಾಯಿತು. ಅಂಥ ಸಂದರ್ಭಗಳಲ್ಲೆಲ್ಲಾ ಊಳಿಗಮಾನ್ಯ, ಪಾಳೆಗಾರಿಕೆ ವ್ಯವಸ್ಥೆಯ ಆ ಕಾಲದಲ್ಲಿ ರಾಜನ, ದಳವಾಯಿಯ ಪ್ರಜೆಗಳು ಸ್ವಾತಂತ್ರ್ಯ ಕಳೆದುಕೊಂಡು ತೀವ್ರ ಅಸಮಾಧಾನಕ್ಕೆ ಒಳಗಾಗಿದ್ದು ಸಹಜವಾಗಿತ್ತು. ಇಲ್ಲಿ ಎಲ್ಲರೂ ಎಲ್ಲರ ವಿರುದ್ಧ, ಹೋರಾಟ ಮಾಡುತ್ತಿದ್ದುದರಿಂದ ಬ್ರಿಟೀಷರು ಮಧ್ಯ ಪ್ರವೇಶಿಸಿ, ಮುನ್ನುಗ್ಗಿ ಎಲ್ಲರನ್ನೂ ಸದೆ ಬಡೆಯಲು ಸಾಧ್ಯವಾಯಿತು. ಒಂದು ಬುಡಕಟ್ಟು ಇನ್ನೊಂದು ಬುಡಕಟ್ಟಿನ ವಿರುದ್ಧ, ಒಂದು ಜಾತಿ ಇನ್ನೊಂದು ಜಾತಿಯ ವಿರುದ್ಧ, ದೇಶದ ವಿವಿಧ ವಿಭಾಗಗಳು ಪರಸ್ಪರ ರಾಚಯಿಕ ಪ್ರತ್ಯೇಕತೆ ಹಾಗೂ ದ್ವೇಷಾಸೂಯೆ ಹೊಂದಿದ್ದೇ ಅಲ್ಲದೇ, ಅವರು ನಮ್ಮ ದೇಶೀಯ ಸೈನ್ಯವನ್ನೇ ಬಳಸಿ ಹೆದರಿಕೆ, ಬೆದರಿಕೆಯಿಂದ ಅಳಿದರೆಂಬುದು ಇಲ್ಲಿ ಕಟು ಸತ್ಯ.
“ಬ್ರಿಟಿಷರ ಸಾರ್ವಭೌಮತ್ವದ ಅಡಿಪಾಯ ಹಿಂದೂಸ್ಥಾನವೆಂದು ಕರೆಯಲಾಗುವ ಈ ಭೌಗೋಳಿಕ ನೆಲೆಗಟ್ಟಿನೊಳಗೆ ಅಡಕವಾಗಿರುವ ಜನಾಂಗೀಯ, ಬುಡಕಟ್ಟಿನ, ಜಾತಿಯ, ಮತ ಧರ್ಮೀಯ ನಂಬಿಕೆಗಳ ಮತ್ತು ರಾಜ ಮಹಾರಾಜರ ಸ್ವಾಯತ್ತತೆಗಳ ನಡುವಿನ ನಿರಂತರ ವೈವಿಧ್ಯಗಳು ಬ್ರಿಟಿಷ ಚಕ್ರಾಧಿಪತ್ಯ ಸ್ಥಾಪನೆಗೆ ನೆರವಾದವು” ಎಂದು ಕಾರ್ಲ್ ಮಾರ್ಕ್ಸ್ ಒತ್ತಟ್ಟಿಗೆ ವಿಶ್ಲೇಷಿಸುತ್ತಾರೆ.
ಈ ದೇಶದ ಸ್ವಾತಂತ್ರ್ಯ ಹೋರಾಟವು ವಿದ್ರೋಹದ ಹೊಗೆ ಸೂಸುತ್ತಿತ್ತು ಎಂದರೂ ಗಾಂಧೀಜಿ ಮತ್ತು ಕಾಂಗ್ರೆಸ್ ಪಕ್ಷದ ನೇತೃತ್ವದ ಹೋರಾಟಗಳು ಹೇಗೆ ಮುಖ್ಯವೋ ಹಾಗೆಯೇ ೧೮೫೭ ಹಾಗೂ ಅದಕ್ಕಿಂತಲೂ ಮುಂಚೆಯೇ ನಡೆದ ಹೋರಾಟಗಳು ಕೂಡ ಅಷ್ಟೇ ಮುಖ್ಯವಾಗುತ್ತವೆ. ೧೮೫೭ ನಮ್ಮ ಪ್ರಥಮ ಸ್ವಾತಂತ್ರ್ಯ ಸಂಗ್ರಾಮವೆಂದು ನಾವು ಪರಿಗಣಿಸಿದರೂ ಪ್ಲಾಶೀ ಕದನದ ನಂತರ ೧೭೬೯ ರಿಂದ ೧೮೫೬ರವರೆಗಿನ ಈ ಮಧ್ಯದ ಅವಧಿಯಲ್ಲಿ ಉತ್ತರ ಭಾರತದಲ್ಲಿ ೨೩, ಮುಂಬೈ ಮತ್ತು ಪಶ್ಚಿಮ ಭಾರತದಲ್ಲಿ ೨೩ ಮತ್ತು ದಕ್ಷಿಣ ಭಾಗದಲ್ಲಿ ೧೯ ದಂಗೆಗಳಲ್ಲದೇ ಇನ್ನೂ ಗಣನೆಗೆ ತೆಗೆದುಕೊಳ್ಳದ ನೂರಾರು ಪ್ರತಿರೋಧಗಳು ನಡೆದು ಹೋಗಿವೆ ಎಂದು ಇತಿಹಾಸಕಾರ ತಿ.ತಾ. ಶರ್ಮಾ ತಮ್ಮ ಪುಸ್ತಕ ‘ವಿಕ್ರಾಂತ ಭಾರತ’ ದಲ್ಲಿ ಪಟ್ಟಿ ಮಾಡಿ ಹೇಳಿದ್ದಾರೆ. ಕಿತ್ತೂರು ಚನ್ನಮ್ಮ, ಸಂಗೊಳ್ಳಿ ರಾಯಣ್ಣ, ಸುರಪುರದ ವೆಂಕಟಪ್ಪ, ಸಂತಾಲರು, ಕೊಟ್ಟಾಯಂನ ಕೇರಳವರ್ಮ, ಉತ್ತರ ಅರ್ಕಾಟಿನ ಪಾಳೆಯಗಾರರು, ರಾಯಲ ಸೀಮೆಯ ಪಾಳೆಯಗಾರರು ಇವರೆಲ್ಲ ೧೮೫೭ ರ ಪೂರ್ವದ ಪಟ್ಟಿಯಲ್ಲಿ ಸೇರುತ್ತಾರೆ. ಇವೆಲ್ಲವನ್ನು ಕೇವಲ ದೊಂಬಿ, ದಂಗೆ ಗೆರಿಲ್ಲಾ ಸಮರಗಳೆಂದು ಗುರುತಿಸಿದರೂ ಕೂಡಾ ಎಲ್ಲ ದಂಗೆಗಳ ಸ್ವರೂಪ ಒಂದೇ ಬಗೆಯದು. ಅದು ಬಿಳಿಯರಿಗೆ ಅಧೀನರಾಗಿರಲು ಒಲ್ಲದವರು ತಮ್ಮ ಸ್ವಾತಂತ್ರ್ಯ ಉಳಿಸಿಕೊಳ್ಳಲು ನಡೆಸಿದ ಹಣಾಹಣಿ ಹೋರಾಟಗಳು ಎಂಬುದನ್ನು ಮರೆಯಲಾಗದು. ೧೮೫೭ರ ಪ್ರತಿರೋಧ ಇಡೀ ರಾಷ್ಟ್ರವೇ ಎದುರು ಬಿದ್ದ ಪ್ರಮಾಣದ್ದು ಎಂಬುವದೇ ಅದರ ವಿಶಿಷ್ಟತೆ. ನಾವು ಹೆಮ್ಮೆಯಿಂದ ಹೇಳಿಕೊಳ್ಳುತ್ತಿರುವ ೧೮೫೭ರ ಪ್ರಥಮ ಸ್ವಾತಂತ್ರ್ಯ ಸಂಗ್ರಾಮವನ್ನೇ ಸಿಪಾಯಿಗಳ ಬಂಡಾಯ ದಂಗೆಯೆಂದು ಮೂದಲಿಸಿದವರು. ಈ ಮೊದಲಿನ ದಂಗೆಗಳನ್ನು ಗಣನೆಗೆ ತೆಗೆದುಕೊಳ್ಳದಿರುವದರಲ್ಲಿ ಆಶ್ಚರ್ಯವೇನು ಕಾಣದು.
ಮುನ್ನೂರು ಜನರನ್ನು ಹಲಗಲಿ ಬಂಡಾಯದಲ್ಲಿ ಸೆರೆಹಿಡಿಯಲಾಯಿತೆಂದು ದಾಖಲಿಸಿದರೂ ಕೂಡಾ ಬೆರಳಿಣಿಕೆಯಷ್ಟು ಜನರನ್ನು ಗುರುತಿಸಲು ಸಾಧ್ಯವಾಗಿದ್ದು ಮಾತ್ರ ತೀವ್ರ ವಿಷಾದನೀಯ ಸಂಗತಿ. ಬ್ರಿಟೀಷರು ದಂಗೆಗೆ ಸಂಬಂಧಿಸಿದಂತೆ ಚರಿತ್ರೆಗಳನ್ನು ಬರೆಯಲು ಭಾರತೀಯರಿಗೆ ಕೊನೆಯವರೆಗೂ ಅವಕಾಶವನ್ನು ಕೊಡಲೇ ಇಲ್ಲ. ಐವತ್ತು ವರ್ಷಗಳ ನಂತರ ಸಾವರ್ ಕರ್ ಅವರು ಕದ್ದು ಮುಚ್ಚಿ ಬರೆದರೆಂದು ಹೇಳಲಾಗುತ್ತಿದೆ. ಆಗ ಚರಿತ್ರೆ ಬರೆದವರೆಲ್ಲಾ ಬ್ರಿಟಿಷರು, ಅವರ ಸೈನ್ಯಾಧಿಕಾರಿಗಳು ಮಾತ್ರ, ಸ್ವಾತಂತ್ರ್ಯ ಸಂಗ್ರಾಮದ ಬಗ್ಗೆ ನಾವು ಅರಿತುಕೊಳ್ಳಬೇಕಾದರೆ ಕೇವಲ ಅವರ ಬರಹಗಳು, ಸರಕಾರಿ ಹಾಗೂ ಮಿಲಿಟರಿ ದಾಖಲೆಗಳ ಮೂಲಕ ಮಾತ್ರ. ಅದು ಜನ ಸಾಮಾನ್ಯರಿಂದ ಸಾಧ್ಯವೇ? ಎಂದು ನಾವು ಕೂಡಾ ಇಲ್ಲಿ ಆಲೋಚಿಸಬೇಕಾಗುತ್ತದೆ. ಅದೇನೇ ಇರಲಿ ಬುಡಕಟ್ಟು ಜನಾಂಗಗಳಲ್ಲಿ ಪ್ರಬಲ ಜನಾಂಗವಾಗಿ ಎದ್ದು ಕಾಣುತ್ತಿರುವ ಬೇಡ, ಬೇಡರ, ವಾಲ್ಮೀಕಿ, ನಾಯಕ, ಹಳಬ ಹೀಗೆ ಹಲವಾರು ಹೆಸರುಗಳಿಂದ ಗುರ್ತಿಸಿಕೊಂಡಿರುವ ಬೇಡ ಜನಾಂಗದ ಕುರಿತಾಗಿ ಹಾಗೂ ಬ್ರಿಟೀಷರ ನಿಶಸ್ತ್ರೀಕರಣದ ಕಾಯ್ದೆಯ ವಿರುದ್ಧ ನಡೆದ ಹಲಗಲಿ ಬಂಡಾಯದ ಕುರಿತಾಗಿ ನನ್ನೆರಡು ಸಾಲುಗಳು.
೧೮೫೭ ರ ಶತಮಾನೋತ್ಸವದ ಸಂದರ್ಭದಲ್ಲಿ ಸಮಿತಿಯ ಅಧ್ಯಕ್ಷರಾಗಿದ್ದ ಡಾ. ಸರ್ವಪಲ್ಲಿ ರಾಧಾಕೃಷ್ಣನ್ ಅವರು (೧೬-೮-೧೯೫೭ ರಂದು) ಹೀಗೆ ಹೇಳುತ್ತಾರೆ. “ನಾವು ನಮ್ಮ ಇತಿಹಾಸದಲ್ಲಿ ಕಲಿಯಬೇಕಾದ ಮುಖ್ಯ ಸಾಧನವೆಂದರೆ, ನಮ್ಮನ್ನು ಹೊರಗಿನವರು ಯಾರೂ ಜಯಿಸಲಿಲ್ಲ. ನಮ್ಮನ್ನು ಸೋಲಿಗೆ ದೂಡಿದ್ದು ನಮ್ಮ ಆಂತರಿಕ ಶತ್ರುಗಳೇ. ಅಸಾಧಾರಣ ಪೌರುಷ. ಕೆಚ್ಚನ್ನು ಪ್ರದರ್ಶಿಸಿದ, ಎಣಿಕೆಗೆ ಸಿಗದಷ್ಟು ಜನರ (ಎಲ್ಲರ ಕಥೆ ಒಂದೇ) ಅಪಾರ ತ್ಯಾಗ ಮತ್ತು ಕಷ್ಟಗಳ ನಿಚ್ಚಳ ಅನುಭವ ೧೮೫೭ರ ಪ್ರಕರಣ ನಮಗೆ ರಾಷ್ಟ್ರೀಯತೆ ಕಲ್ಪನೆಯನ್ನು ನೀಡಿತು ಎಂಬುದು ಅದರ ಮಹತ್ವ. ಬ್ರಿಟಿಷರು ತಾಂತ್ರಿಕವಾಗಿ ನಮಗಿಂತಲೂ ಉತ್ತಮವಾಗಿದ್ದರೆಂದೋ, ಹೆಚ್ಚು ಶಿಸ್ತಿನಿಂದ ಕೂಡಿದ್ದರಿಂದಲೋ ನಾವು ಸೋತವರಲ್ಲ. ಅವರು ನಮ್ಮನ್ನು ತುಳಿಯಲು ಬಳಸಿದ್ದು ನಮ್ಮ ನಾಯಕತ್ವದಲ್ಲಿಯ ಒಡಕು, ಪರಸ್ಪರ ಸಂಚು, ಮತಧರ್ಮಾಧಾರಿತ, ಆರ್ಥಿಕಾಧಾರಿತ, ಜಾತಿ ಆಧಾರಿತ, ಪ್ರಾದೇಶಿಕ ಆಧಾರಿತ ಅಭಿಪ್ರಾಯ ಬೇಧಗಳ ಅತಿರೇಕಗಳ ಮೂಲಕ” ಎಂದು ಬಣ್ಣಿಸುತ್ತಾರೆ.
ಒಂದು ಮಾತನ್ನಿಲ್ಲಿ ಗಮನಿಸಬೇಕು, ಮಾಕ್ಸ್ ವಾದದಲ್ಲಿ ಕ್ರಾಂತಿ ಎಂದರೆ ಅಧಿಕಾರವೆನ್ನುವುದು ಒಂದು ವರ್ಗದಿಂದ ಇನ್ನೊಂದು ವರ್ಗಕ್ಕೆ ಹಸ್ತಾಂತರಗೊಳ್ಳುವುದೇ ಆಗಿದೆ. ೧೮೫೭ ರ ಸಂದರ್ಭದಲ್ಲಿ ಊಳಿಗಮಾನ್ಯ ವರ್ಗದಿಂದ ಹೊಸದೊಂದು ವರ್ಗಕ್ಕೆ ಅಧಿಕಾರ ಹಸ್ತಾಂತರವಾಗಬೇಕಾಗಿತ್ತು. ಅದು ಹಸ್ತಾಂತರಗೊಳ್ಳಲು ೧೯೪೭ರವರೆಗೂ ಅಂದರೆ ಒಂದು ಶತಮಾನದಷ್ಟು ಅವಧಿಯನ್ನು ನಾವು ಕಾಯಬೇಕಾಯಿತು. ಯಾವ ಉದ್ದೇಶಕ್ಕಾಗಿ ಗ್ರಾಮೀಣ ಪ್ರದೇಶದ ರೈತರು, ಕೂಲಿಗಳು, ನಿಮ್ನ ವರ್ಗದ, ಅತೀ ಶೋಶಣೆಗೊಳಗಾಗಿದ್ದ ಜನ ೧೮೫೭ ರ ಕಾಲಘಟ್ಟದಲ್ಲಿ, ನಂತರ ಗಾಂಧೀಜಿಯ ಕಾಲಘಟ್ಟದಲ್ಲಿ ಈ ಸ್ವಾತಂತ್ರ್ಯ ಸಂಗ್ರಾಮದ ಪ್ರಕ್ರಿಯೆಯಲ್ಲಿ ತೊಡಗಿಸಿಕೊಂಡಿದ್ದರೋ, ಅದು ಸ್ವಾತಂತ್ರ್ಯ ಸಿಕ್ಕ ೬೦ ವರ್ಷಗಳ ನಂತರ, ಪ್ರಥಮ ಸ್ವಾತಂತ್ರ್ಯ ಸಂಗ್ರಾಮದ ನೂರೈವತ್ತು ವರ್ಷಗಳ ನಂತರವಾದರೂ ಅವರ ಉದ್ದೇಶ ಈಡೇರಿದೆಯೇ ಎಂಬುದನ್ನು ಸ್ವಲ್ಪ ಗಂಭೀರವಾಗಿ ಆಲೋಚಿಸಬೇಕಾಗಿದೆ. ಅಭಿವೃದ್ಧಿಯಾಗಿದೆಯಾದರೂ ಬಡವ ಬಲ್ಲಿದರ ತಾರತಮ್ಯ ನಿಂತಿಲ್ಲ, ಜಾತಿಯ ಅಟ್ಟಹಾಸ, ಬಡರೈತನ ಆತ್ಮಹತ್ಯೆ, ಕೋಮುಜ್ವಾಲೆ ಹಿಂದಿಗಿಂತಲೂ ಹೆಚ್ಚು ಕಾಣಿಸಿಕೊಳ್ಳುತ್ತಿವೆ ಎಂಬುದು ಸುಳ್ಳೇನಲ್ಲ. ಇಂಥ ವಿಷವರ್ತುಲದಿಂದ ಹೊರಬರಬೇಕು ಎನ್ನುವ ಅವರ ನೂರೈವತ್ತು ವರ್ಷಗಳ ಮಹದಾಶೆ ಇನ್ನೂ ಕೈಕೊಂಡಿಲ್ಲವೆಂಬುದು ಬೆಳಕಿಗೆ ಬೆಳಕು ಅಂದಷ್ಟೇ ಸತ್ಯ.
ಸ್ವಾತಂತ್ರ್ಯ ಸಂಗ್ರಾಮಕ್ಕೆ ಹಲಗಲಿ ಬೇಡರ ಕೊಡುಗೆ
ರಾಮಾಯಣದ ಮೂಲ ಕರ್ತೃ ಮಹರ್ಷಿ ವಾಲ್ಮೀಕಿಯಿಂದ ಪ್ರಾರಂಭಗೊಳ್ಳುವ ಈ ಜನಾಂಗದ ಅಧ್ಯಾಯ ರಾಮನ ಬರುವಿಕೆಗಾಗಿ ಬೋರೆ ಹಣ್ಣುಗಳನ್ನಿಟ್ಟುಕೊಂಡು ಕಾಯುತ್ತಿದ್ದ ಶಬರಿ, ಪ್ರತ್ಯಕ್ಷವಾಗಿ ದ್ರೋಣಾಚಾರ್ಯರಿಂದ ಕಲಿಯದಿದ್ದರೂ ಅವರ ಕೃಪೆಯಿಂದಲೇ ಕಲಿತಿದ್ದೇನೆಂಬ ನಂಬಿಕೆಯಿಂದ ಗುರುದಕ್ಷಿಣೆಯಾಗಿ ಹೆಬ್ಬೆರಳನ್ನೇ ಕತ್ತರಿಸಿಕೊಟ್ಟ ಮಹಾಭಾರತದ ಏಕಲವ್ಯ, ಶಿವನಿಗಾಗಿ ಭಕ್ತಿಯಿಂದ ಕಣ್ಣನ್ನೇ ಕಿತ್ತುಕೊಟ್ಟ ಶಿವಭಕ್ತ ಬೇಡರ ಕಣ್ಣಪ್ಪ, ಮದ್ದಾನೆಯ ಮದವಡಗಿಸಿದ ಪಾಳೆಗಾರ ಮದಕರಿನಾಯಕ, ಬಿಚ್ಚುಗತ್ತಿ ಭರಮಪ್ಪ ನಾಯಕ, ಸುರಪುರದ ದೊರೆಗಳು, ಆಂಗ್ಲರು ಹೇರಿದ ಶಸ್ತ್ರಾಸ್ತ್ರ ನಿಷೇದ ಕಾಯ್ದೆಗೆ ಶಸ್ತ್ರಚಿಕಿತ್ಸೆ ಮಾಡಿದ ಹಲಗಲಿಯ ಬೇಡರು, ಸಿರಿವಂತಿಕೆ ಕೇವಲ ಕೆಲವೇ ಜನರ ಕಪಿಮುಷ್ಟಿಯಲ್ಲಿ ಕೂಡಿ ಬೀಳದೇ ಅದು ಇಲ್ಲದವರತ್ತ ಹರಿದು ಬರಬೇಕೆನ್ನುವ ಆದರ್ಶ ಹೊತ್ತು ಬಂಡೆದ್ದು, ಪಿತೂರಿಗೆ ಬಲಿಯಾದ ಸಿಂಧೂರ ಲಕ್ಷ್ಮಣ ಇವರೆಲ್ಲ ಈ ಬೇಡ ಜನಾಂಗದ ನಿರಭ್ರ ನೀಲಾಕಾಶದಲ್ಲಿ ಫಳಫಳನೆ ಹೊಳೆಯುವ ನಕ್ಷತ್ರಗಳು. ಹಿಂದುಳಿದ ವರ್ಗಕ್ಕೆ ವರ ನೀಡಿದ ‘ಬೈಬಲ್’ ಎಂದೇ ಹೆಸರಾದ ‘ಹಾವನೂರ ವರದಿ’ ಯ ಎಲ್.ಜಿ. ಹಾವನೂರ, ಬಡ ಮಕ್ಕಳಿಗೆ ಅನ್ನ, ಬಟ್ಟೆ ವಸತಿಯ ವ್ಯವಸ್ಥೆ ಮಾಡಿ ವಿದ್ಯಾರ್ಜನೆ ಮಾಡಿಸುತ್ತಿರುವ “ನಾಯಕ ಸ್ಟೂಡೆಂಟ್ಸ್ ಫೆಡರೇಶನ್” ನ ರೂವಾರಿಗಳೂ ಹಲವಾರು ಸಂಘ ಸಂಸ್ಥೆಗಳನ್ನು ಹುಟ್ಟುಹಾಕಿ ಬೆಳೆಸುತ್ತಿರುವ ಗೋಕಾಕದ ಜಾರಕಿಹೊಳಿ ಸಹೋದರರು. ಚಲನಚಿತ್ರ ನಟ ಶಶಿಕುಮಾರ ಕೂಡಾ ಈ ಜನಾಂಗದ ಧುರಿಣರೇ ಆಗಿದ್ದಾರೆಂಬುದು ಇಲ್ಲಿ ಗಮನಿಸಬೇಕಾದ ಸಂಗತಿ. ಸದ್ಯಕ್ಕೆ ಕರ್ನಾಟಕದಿಂದ ಇಬ್ಬರು ಲೋಕಸಭಾ ಸದಸ್ಯರು, ಏಳು ಜನ ವಿಧಾನ ಸಭಾ ಸದಸ್ಯರು, (ವಿಸರ್ಜಿತ ವಿಧಾನಸಭೆ) ನಾಲ್ಕು ಜನ ವಿಧಾನ ಪರಿಷತ್ ಸದಸ್ಯರು ಈ ಜನಾಂಗವನ್ನು ಪ್ರತಿನಿಧಿಸುತ್ತಿದ್ದಾರೆ.
ಬೇಟೆಯಾಡಿಯೇ ಬದುಕು ಸಾಗಿಸುತ್ತಿದ್ದರಿಂದಲೇ ಈ ಜನಾಂಗಕ್ಕೆ ಬೇಡರೆಂದೂ, ವಾಲ್ಮೀಕಿ ಮಹರ್ಷಿ ಇವರ ಮೂಲ ಪುರುಷನಾಗಿದ್ದರಿಂದ ವಾಲ್ಮೀಕಿ ಜನಾಂಗದವರೆಂದೂ, ಊರಿನ ಸಾಮಾಜಿಕ ಆಡಳಿತಾತ್ಮಕ ವ್ಯವಹಾರಗಳಲ್ಲಿ ‘ನಾಯಕ’ (ಮುಖ್ಯಸ್ಥ) ರಾಗಿ ಪಾಲ್ಗೊಳ್ಳುತ್ತಿದ್ದರಿಂದ ನಾಯಕ ಜನಾಂಗವೆಂದೂ, ಅನೇಕ ಗ್ರಾಮಗಳಲ್ಲಿ ಉಳಿದೆಲ್ಲ ಜನಾಂಗಗಳು ಅಲ್ಲಿ ಹೊಸದಾಗಿ ಪ್ರವೇಶ ಮಾಡುವ ಮುನ್ನವೇ ಇವರು ಅಲ್ಲಿಯ ಮೂಲ ನಿವಾಸಿಗಳಾಗಿದ್ದರಿಂದ ಹೊಸದಾಗಿ ಪ್ರವೇಶ ಮಾಡಿದ ಜನ ಮೊದಲಿದ್ದ ಇವರನ್ನು ಹಳಬರೆಂದು ಕರೆದಿದ್ದರಿಂದ ಒಂದಿಷ್ಟು ಕಡೆ ಇವರನ್ನು ಹಳಬರೆಂದೂ ಗುರ್ತಿಸುತ್ತಾರೆ. ಅಲಲ್ಲಿ ಪಾಳೆಗಳನ್ನು ಕಟ್ಟಿಕೊಂಡು ಅದರಲ್ಲಿಯೇ ಪ್ರಬಲರಾಗಿದ್ದವರು ಅಲ್ಲಿಯ ಒಡೆತನವನ್ನು ತಮ್ಮ ಕೈಯಲ್ಲಿ ಇಟ್ಟುಕೊಂಡು ಪಾಳೆಗಾರರಾಗಿ ಆಡಳಿತ ನಡೆಸಿದವರೂ ಇದೇ ಬೇಡ ಜನಾಂಗದವರೆಬುದನ್ನು ಇತಿಹಾಸದ ಪುಟಗಳಿಂದ ಅರಿಯುತ್ತೇವೆ.
ನಾಯಕ ಜನಾಂಗವನು ಅಭ್ಯಸಿಸುತ್ತಾ ಹೋದಂತೆ ಗ್ರಾಮ ನಾಯಕ ಹಾಗೂ ಮ್ಯಾಸನಾಯಕ ಎಂಬ ಎರಡು ಪಂಗಡಗಳು ನಮಗೆ ಎದ್ದು ಕಾಣುತ್ತವೆ. ಗ್ರಾಮ ನಾಯಕರು ಗ್ರಾಮವನ್ನು ಕಟ್ಟಿಕೊಂಡು, ಕೃಷಿಯನ್ನೇ ಮೂಲ ಉದ್ಯೋಗವನ್ನಾಗಿರಿಸಿಕೊಂಡು, ಬೇಟೆಯನ್ನು ಕೇವಲ ಹವ್ಯಾಸವನ್ನಾಗಿ ಇರಿಸಿಕೊಂಡು ಒಂದೆಡೆ ನೆಲೆ ನಿಂತವರಾಗಿರುತ್ತಾರೆ.
ಮ್ಯಾಸ ನಾಯಕರು ಸಂಪೂರ್ಣವಾಗಿ ಅಲೆಮಾರಿಗಳಾಗಿಯೇ ಉಳಿದು, ಬೇಟೆಯನ್ನೇ ಮೂಲ ಉದ್ಯೋಗವನ್ನಾಗಿರಿಸಿಕೊಂಡು, ಎಲ್ಲೋ ಅಷ್ಟಿಷ್ಟು ಕೃಷಿಯನ್ನು ಮಾಡಿಕೊಂಡರೆ ಮಾಡಿಕೊಂಡರು. ಇಲ್ಲದಿದ್ದರೆ ಇಲ್ಲ. ಹೀಗಾಗಿ ಮ್ಯಾಸನಾಯಕರು ನಿಂತಲ್ಲಿ ನೆಲೆ ನಿಲ್ಲದ ಅಲೆಮಾರಿಗಳಾಗಿರುತ್ತಾರೆ ಎಂಬುದು ಸ್ಪಷ್ಟವಾಗುತ್ತದೆ.
ಈ ಬೇಡ ಜನಾಂಗದಲ್ಲಿ ಗೋಸಲೇರು, ಗುಜ್ಜಲಾರ, ಮುಂಬಾಲರ, ಹೊನ್ನುಂಗುರ, ಹೊನ್ನಛತ್ರ, ಮಲ್ಲಾರ ಹೀಗೆ ಇನ್ನೂ ಹತ್ತು ಹಲವಾರು ಒಳಪಂಗಡಗಳಿದ್ದು ತಮ್ಮದಲ್ಲದ ಪಂಗಡದವರೊಡನೆ ನೆಂಟಸ್ತನ ಮಾಡುತ್ತಾರೆ. ವರದಕ್ಷಿಣೆಯ ಪೆಡಂಭೂತ ಇವರಲ್ಲಿ ಹಣಿಕಿ ಹಾಕಿಲ್ಲ. ಬದಲಿಗೆ ಹೆಣ್ಣಿಗೆ ತೆರುವು (ವಧುದಕ್ಷಿಣೆ) ಕೊಡುತ್ತಾರೆ. (ಇತ್ತೀಚೆಗೆ ನಾಗರಿಕ ಸಮಾಜದ ವರದಕ್ಷಿಣೆಯ ದುರ್ಗಂಧದ ಗಾಳಿ ಈ ಸಮಾಜದ ಮೇಲೂ ಬೀಸಿ ಅವರೂ ಕೂಡ ವರದಕ್ಷಿಣೆ ಪಡೆಯತೊಡಗಿದ್ದಾರೆಂದು ವಿಷಾರದಿಂದ ಹೇಳುವುದಿಲ್ಲ ಅನಿವಾರ್ಯ).
ಮಹಾಭಾರತದಲ್ಲಿ ಅರ್ಜುನನಿಗೆ ಪಾಶುಪತಾಸ್ತ್ರ ನೀಡುವ ಸಂದರ್ಭದಲ್ಲಿ ಸಾಕ್ಷಾತ್ ಶಿವನೇ ಬೇಡನ ರೂಪ ಧರಿಸಿ ಬಂದಿದ್ದನ್ನು ಹೆಮ್ಮೆಯಿಂದ ಹೇಳಿಕೊಳ್ಳುವ ಈ ಜನಾಂಗ ತಮ್ಮ ಭಕ್ತಿಯನ್ನು ಪ್ರಕಟಿಸುವದೂ, ಆರಾಧಿಸುವದೂ ಕೇವಲ ಶಿವನನ್ನಷ್ಟೇ ಅಲ್ಲ, ಶ್ರೀಶೈಲದ ಮಲ್ಲಿಕಾರ್ಜುನನಿಂದ ಹಿಡಿದು ತಿರುಪತಿ ತಿಮ್ಮಪ್ಪ, ಶ್ರೀರಾಮಚಂದ್ರ, ಆಂಜನೇಯ, ದುರ್ಗಾ, ಲಕ್ಷ್ಮೀಯಿಂದ ಹಿಡಿದು ಶಬರಿಮಲೈ ಅಯ್ಯಪ್ಪನವರೆಗೆ ಇವರ ಭಕ್ತಿ ಸಮರ್ಪಣೆ. ಒಂದಿಷ್ಟು ಗ್ರಾಮಗಳಲ್ಲಿ ಹನುಮಂತ ದೇವರ, ದುರ್ಗಾದೇವಿಯ ಅರ್ಚಕರಾಗಿಯೂ ಹಲವಾರು ಕುಟುಂಬಗಳು ಪೂಜೆ ನಮಸ್ಕಾರ ಮಾಡಿಕೊಂಡು ಹೋಗುತ್ತಿರುವದನ್ನು ನಾವಿಂದು ಕಾಣುತ್ತೇವೆ.
ಹಲಗಲಿಯ ಬೇಡರು
ಭಾರತೀಯರು ಹೆಮ್ಮೆಯಿಂದ ಹೇಳಿಕೊಳ್ಳುವ ಸ್ವಾತಂತ್ರ್ಯ ಸಂಗ್ರಾಮಕ್ಕೆ, ಆಂಗ್ಲರು ಮೂದಲಿಸಿದ ಸಿಪಾಯಿಗಳ ಬಂಡಾಯಕ್ಕೆ ತಮ್ಮದೂ ಒಂದಿಷ್ಟು ಕೊಡುಗೆಯನ್ನು ಕಾಣಿಕೆಯನ್ನು ಸಮರ್ಪಿಸಿದ ಹಲಗಲಿಯ ಬೇಡ ಜನಾಂಗ ಆತ್ಮಾಭಿಮಾನ ಉಳ್ಳವರು. ಆಳ್ತನದಲ್ಲಿ ಗಟ್ಟಿಗರು. ನಿರಂತರ ಬೇಟೆಯಂತಹ ಹೋರಾಟದ ವೃತ್ತಿಯನ್ನೇ ಅವಲಂಬಿಸಿಕೊಂಡಿದ್ದ ಅವರು ಬೇಟೆಯನ್ನು ತಮಗೆ ನೆರವಾಗಲು ಬಗೆ ಬಗೆಯ ಬೇಟೆಯ ನಾಯಿಗಳನ್ನು ಸಾಕಿಕೊಂಡಿದ್ದರು. ಅಂದು ದಟ್ಟವಾದ ಕಾಡಿನಲ್ಲಿ ದೊಡ್ಡ ಸಂಖ್ಯೆಯಲ್ಲಿದ್ದ ಚಿರತೆಗಳನ್ನು ಕೂಡಾ ಈ ಬೇಡರು ಸಾಕಿದ ನಾಲ್ಕಾರು ಬೇಟೆ ನಾಯಿಗಳು ಸೇರಿಕೊಂಡು ಅಟ್ಟಾಡಿಸಿಕೊಂಡು ಬೇಟೆಯಾಡುತ್ತಿದ್ದವಂತೆ. ದೇಶಾದ್ಯಾಂತ ಇಂದು ಹೆಸರು ವಾಸಿಯಾಗಿರುವ “ಮುಧೋಳ ಬೆಟೆ ನಾಯಿಗಳು” ಎಂದೇ ಕರೆಯಲ್ಪಡುವ ಈ ತಳಿಯ ನಾಯಿಗಳು ಹಲಗಲಿ ಬೇಡರೇ ಸಾಕಿದ ತಳಿಯೇ ಮುಂದುವರೆದುಕೊಂಡು ಬಂದಿದೆ ಎಂಬುದಿಲ್ಲಿ ಗಮನಾರ್ಹ ಅಂಶ. ಬರಬರುತ್ತಾ ಕಾಡು ಕಡಿಮೆಯಾಗ ತೊಡಗಿದಂತೆ ಬೇಟೆಯ ವೃತ್ತಿಯನ್ನು ಕೇವಲ ಹವ್ಯಾದವನ್ನಾಗಿರಿಸಿಕೊಂಡು ಈ ಜನಾಂಗ ಕೃಷಿ ಚಟುವಟಿಕೆಗಳಿದಿದ್ದಾಗಿ ತಿಳಿದು ಬರುತ್ತದೆ.
ಬೇಡರು ಬಳಸುತ್ತಿದ್ದ ಆಯುಧಗಳು
ಹಲಗಲಿ ಬೇಡರು ಬೇಟೆಯಾಡಲು ಬಳಸುತ್ತಿದ್ದ ಆಯುಧಗಳೆಂದರೆ, ಕೈಚೂರಿ, ಕಠಾರಿ, ಬಿಚ್ಚುಗತ್ತಿ, ಬಿಲ್ಲುಬಾಣ, ಚಾಪುಗೊಡಲಿ, ಖಡ್ಗ, ಬಾಕು, ದೂರದಿಂದಲೇ ಕ್ರೂರ ಮೃಗಗಳತ್ತ ಎಸೆಯಲು ಭರ್ಚಿ ಮುಂತಾದವುಗಳು. ಒಂದಿಷ್ಟು ಸ್ಥಿತಿವಂತರು ಕೋವಿಗಳನ್ನು ಇಟ್ಟುಕೊಂಡಿದ್ದರೆಂದು ತಿಳಿದು ಬರುತ್ತದೆ. ಕವಣೆಗಲ್ಲು ಬೀಸಿ ಹಾರುವ ಹಕ್ಕಿಯನ್ನೂ, ಓಡುವ ಜಿಂಕೆಯನ್ನೂ ಬೀಳಿಸಿದಂತಹ, ಒಂದು ನೊಗವನ್ನು ಭೂಮಿಗೆ ಲಂಬವಾಗಿ ನಿಲ್ಲಿಸಿ ನೊಗದ ರಂಧ್ರದಿಂದ ತೂರಿ ಹೋಗುವಂತೆ ಕವಣೆಗಲ್ಲು ಬೀಸುವಂತಹ ನಿಷ್ಣಾತ ಗುರಿಕಾರರಾಗಿದ್ದರೆಂದು ಗೊತ್ತಾಗುತ್ತದೆ. ಇಂತಹ ಆಯುಧಗಳನಿಟ್ಟುಕೊಂಡು ಯಾರ ಗೊಡವೆಗೂ ಹೋಗದೆ ತಮ್ಮಷ್ಟಕ್ಕೆ ತಾವು ಬದುಕುತ್ತಿದ್ದ ಬೇಡ ಜನಾಂಗದ ಸ್ವಾಭಿಮಾನವನ್ನು ೧೮೫೭ ರ ಸೆಪ್ಟೆಂಬರ್ ೧೧ ರಂದು ಬ್ರಿಟೀಷ್ ಸರಕಾರ ಜಾರಿಗೆ ತಂದ ಶಸ್ತ್ರಾಸ್ತ್ರ ನಿಷೇಧ ಕಾಯ್ದೆ ಕೆಣಕಿತಷ್ಟೇ ಅಲ್ಲ, ಸರಕಾರದ ವಿರುದ್ಧ ಬಂಡೇಳುವಂತೆ ಪ್ರಚೋದಿಸಿತು.
ಬಂಡಾಯದ ಪ್ರಮುಖರು
ಹಲಗಲಿಯ ಬಂಡಾಯದ ಘಟನಾವಳಿಗಳನ್ನು ಅರಿಯುವ ಪೂರ್ವದಲ್ಲಿ ಮುಂಚೂಣಿಯಲ್ಲಿ ನಿಂತು ಈ ಬಂಡಾಯವನ್ನು ಮುನ್ನಡೆಸಿ, ಸ್ವಾಭಿಮಾನ ಮೆರೆದ ಈ ಬೇಡ ಜನಾಂಗದ ಒಂದಿಷ್ಟು ಪ್ರಮುಖರನ್ನು ನೆನಪಿಸಿಕೊಳ್ಳುವುದು ಇಲ್ಲಿ ಹೆಚ್ಚು ಪ್ರಸ್ತುತವೆನಿಸುತ್ತದೆ.
೧. ‘ಜಡಗಪ್ಪ ಜಡಗನ್ನವರ’ : ಹಲಗಲಿಯ ಬಂಡಾಯಕ್ಕೆ ಹಲಗಲಿಯ ಬೇಡರು ಆಂಗ್ಲರ ಶಸ್ತ್ರಾಸ್ತ್ರ ನಿಷೇಧ ಕಾಯ್ದೆಯನ್ನು ಉಲ್ಲಂಘಿಸಲು ಹೊಳವು ಹಾಕಿದವನೇ ಈ ಜಡಗಪ್ಪ. ಬೆಳಗಾವಿ ಜಿಲ್ಲೆಯ ಸತ್ತಿಗೇರಿ ಗ್ರಾಮದಿಂದ ಹಲಗಲಿಗೆ ಈತನ ಪೂರ್ವಜರು ವಲಸೆ ಬಂದಿದ್ದರೆಂದು ಹೇಳಲಾಗುತ್ತಿದೆ. ದೈವಾಂಶ ಸಂಭೂತನಾಗಿದ್ದರಿಂದಲೇ ಸರಕಾರದ ವಿರುದ್ಧ ಬಂಡೇಳುವಂತಹ ಸಾಮರ್ಥ್ಯ ಇವನಿಗೆ ಲಭಿಸಿತ್ತೆಂದು ಹಲಗಲಿಯ ಮುಗ್ಧ ಜನರ ನಂಬಿಕೆ. ವಲಸೆ ಬಂದ ಮನೆತನದಲ್ಲಿ ಹುಟ್ಟಿ ಬೆಳೆದ ಜಡಗಪ್ಪ ಹಲಗಲಿಯ ದಟ್ಟ ಅರಣ್ಯ ಪ್ರದೇಶದಲ್ಲಿರುವ ಕಣಿ ಬಸವಣ್ಣನ ದೇವಸ್ಥಾನದ ಪಕ್ಕದಲ್ಲಿ ಒಂದಿಷ್ಟು ಕಾಡನ್ನು ಕಡಿದು, ಕೃಷಿ ಜಮೀನಾಗಿ ಪರಿವರ್ತಿಸಿ, ಉಳುಮೆ ಮಾಡಿಕೊಂಡಿದ್ದನೆಂದೂ, ಬ್ರಿಟಿಷರ ಕಾಟಕ್ಕೆ ಬೇಸತ್ತ ಆತ ಹೊಲದಲ್ಲಿಯೋ, ತೆಗ್ಗಿ ಗ್ರಾಮದ ಸರಹದ್ದಿನಲ್ಲಿರುವ ಗವಿಗಳಲ್ಲಿಯೋ, ವಾಸವಾಗಿರುತ್ತಿದ್ದ. ಬ್ರಿಟಿಷರ ವಿರುದ್ಧ ಹೋರಾಟ ನಡೆಸಲು ಅವಕಾಶಕ್ಕಾಗಿ ಕಾಯುತ್ತಿದ್ದ ಈತ ಶಸ್ತ್ರಾಸ್ತ್ರ ನಿಷೇಧ ಕಾಯ್ದೆಯನ್ನೇ ಒಂದು ಪ್ರಬಲ ಅಸ್ತ್ರವನ್ನಾಗಿರಿಸಿಕೊಂಡು ಇಡೀ ಬೇಡ ಜನಾಂಗವನ್ನು ಸಂಘಟಿಸಿ, ಆಂಗ್ಲರ ವಿರುದ್ಧ ಬಂಡೇಳುವಂತೆ ಪ್ರಚೋದಿಸಿ, ಮೊದಲ ಹಂತದಲ್ಲಿ ಯಶಸ್ವಿಯಾದವ. ಎರಡನೇ ಹಂತದಲ್ಲಿ ಆಂಗ್ಲರಿಗೆ ಸೆರೆಸಿಕ್ಕಿ ನೇಣಿಗೆ ಕೊರಳೊಡ್ಡಿದವ. ಹಲಗಲಿಯಲ್ಲಿ ಜಡಗಣ್ಣವರ ಎಂಬ ಮನೆತನ ಇಂದಿಗೂ ಇದೆ. ಆ ಕುಟುಂಬದಲ್ಲಿ ಜಡಗಪ್ಪ, ಜಡಗಣ್ಣ ಎಂದು ತಮ್ಮ ಮಕ್ಕಳಿಗೆ ಅತ್ಯಂತ ಪ್ರೀತಿ ಗೌರವದಿಂದ ಹೆಸರಿಡುವದು ಇಂದಿಗೂ ಕಂಡುಬರುತ್ತದೆ.
೨. ‘ಬಾಲಪ್ಪ ಕೊಳ್ಳಣ್ಣವರ’ : ಹಲಗಲಿ ಬಂಡಾಯವೆಂದೊಡನೆ ಅಲ್ಲಿ ಕೋಲ್ಮಿಂಚಿನಂತೆ ಕಣ್ಣು ಕೋರೈಸುವ ಮುಖ್ಯವಾದ ಎರಡು ಹೆಸರುಗಳೆಂದರೆ “ಜಡಗಪ್ಪ ಹಾಗೂ ಬಾಲಪ್ಪ”. ಈ ಬಾಲಪ್ಪ ಕೊಳ್ಳಣ್ಣವರ ಎಂಬಾತ ಜಡಗಪ್ಪನ ಸೋದರಳಿಯ. ಜಡಗಪ್ಪನ ಸೋದರಿ ರಾಮವ್ವ ಎಂಬಾಕೆಯನ್ನು ಹಲಗಲಿಯ ಪಕ್ಕದ ಗ್ರಾಮ ಅರಕೇರಿಗೆ (ಸದ್ಯಕ್ಕೆ ಬೀಳಗಿ ತಾಲೂಕು) ಮದುವೆ ಮಾಡಿಕೊಡಲಾಗಿತ್ತು. ಆಕೆಯ ಮಗನೇ ಬಾಲಪ್ಪ. ಅರಕೇರಿ ಗ್ರಾಮದಲ್ಲಿ ಹಣುಮಂತ ದೇವರ ಪೂಜಾರಿಕೆ ಮಾಡಿಕೊಂಡಿದ್ದ ಮನೆತನ ಇವರದು. ಸೋದರ ಮಾವ ಹಲಗಲಿಯ ಜಡಗಪ್ಪನ ಮನೆಯಲ್ಲಿಯೇ ಬೆಳೆದುಕೊಂಡಿದ್ದ ಈತ ಸಹಜವಾಗಿಯೇ ಸೋದರ ಮಾವನಂತೆಯೇ ಅಂಗ್ರೇಜಿಯವರ ವಿರುದ್ಧ ಮನದಲ್ಲಿಯೇ ಕ್ರೋಧ ತುಂಬಿಕೊಂಡು ಕಿಡಿ ಕಾರುತ್ತಿದ್ದ. ಮಾವ ಬಂಡಾಯದ ಬಾವುಟ ಹಾರಿಸುತ್ತಿದ್ದಂತೆಯೇ ಆತನಿಗೆ ಹೆಗಲುಕೊಟ್ಟು ನೆರವಾಗಿ ನಿಂತ. ಒಂದರ್ಥದಲ್ಲಿ ಮಾವ, ಅಳಿಯ ಲವಕುಶರಂತೆ ಇದ್ದರಂತೆ. ಹೋರಾಟದಲ್ಲಿ ಜೊತೆಜೊತೆಯಾಗಿ ನಿಂತೇ ಶತ್ರು ಪಡೆಯ ವಿರುದ್ಧ ಸೆಣಸಿದ ಈ ಜೋಡಿ ನೇಣಿಗೆ ಕೊರಳೊಡ್ಡಿದ್ದು ಕೂಡಾ ಜೊತೆಜೊತೆಯಾಗಿಯೇ ಎಂಬುದು ಸ್ವಾತಂತ್ರ್ಯವನ್ನು ಪ್ರೀತಿಸುವವರ ಹೃದಯಾಂತರಾಳದಲ್ಲಿ ನಿರಂತರ ನೆನಪು. ಅರಕೇರಿ ಹಾಗೂ ಹಲಗಲಿ ಗ್ರಾಮಗಳಲ್ಲಿ ಕೊಳ್ಳಣ್ಣವರ ಎಂಬ ಹಲವಾರು ಕುಟುಂಬಗಳು ಇಂದಿಗೂ ಇವೆ. ಸ್ವಾತಂತ್ರ್ಯಕ್ಕಾಗಿ ಜೀವತೆತ್ತ ತಮ್ಮ ಹಿರಿಯ ಬಂಧುವನ್ನು ನೆನಪಿಸಿಕೊಳ್ಳುವದೇ ನಮ್ಮ ಸೌಭಾಗ್ಯವೆನ್ನುತ್ತವೆ. ಆ ಕುಟುಂಬಗಳು.
೩. ‘ಹಣಮಪ್ಪ ಪೂಜೇರ’ : ಗೋಕಾಕ ತಾಲೂಕಿನ ಕಲ್ಲೊಳ್ಳಿ ಗ್ರಾಮ ಹಣಮಪ್ಪ ಪೂಜೇರನ ಹುಟ್ಟೂರು. ಅಲ್ಲಿ ಈತನದು ಹಣಮಂತ ದೇವರ ಪೂಜಾರಿಕೆ. ಗ್ರಾಮದ ಗೌಡರೊಂದಿಗೆ ಮನಸ್ತಾಪವಾಗಿ ಈತನೂ ಕೂಡ ಹಲಗಲಿಗೆ ವಲಸೆ ಬಂದವನೇ. ಅವನ ಪೂರ್ವಾಪರ ಇತಿಹಾಸವನ್ನು ಕೇಳಿಕೊಂಡ ಗ್ರಾಮದ ಪ್ರಮುಖರು ಇಲ್ಲಿಯೂ ಆತನಿಗೆ ಹಣಮಂತ ದೇವರ ಪೂಜಾರಿಕೆಯನ್ನು ಕೊಡಿಸಿದ್ದಲ್ಲದೇ, ಉಪಜೀವನಕ್ಕಾಗಿ ಒಂದಿಷ್ಟು ಜಮೀನನ್ನು ಕೊಟ್ಟಿದ್ದರು. ಜಡಗಣ್ಣವರ ಮನೆತನದ ಹೆಣ್ಣುಮಗಳೊಬ್ಬಳನ್ನು ಆತನಿಗೆ ಮದುವೆ ಮಾಡಿಕೊಟ್ಟದ್ದರಿಂದ, ಪೂಜಾರಿಕೆಯು ಲಭಿಸಿದ್ದರಿಂದ ಆತ ಇಲ್ಲಿಯೇ ನೆಲೆನಿಂತನಲ್ಲದೇ ಬೀಗರಾದ ಜಡಗಣ್ಣವರ ಬಂಧುಗಳು ಹಾರಿಸಿದ ಬಂಡಾಯದ ಬಾವುಟಕ್ಕೆ ಸೂತ್ರಧಾರನಾಗಿ ತಾನೂ ಕೈ ಜೋಡಿಸಿದ. ಬಂಡಾಯದ ನಂತರ ನಾಲ್ಕನೇ ತಲೆಮಾರಿನ ಪೂಜಾರಿ ಕುಟುಂಬಗಳು ಈಗಲೂ ಹಲಗಲಿಯಲ್ಲಿ ಹಣಮಂತ ದೇವರ ಪೂಜಾರಿಕೆ ವೃತ್ತಿಯನ್ನು ಮುಂದುವರೆಸಿಕೊಂಡು ಹೊರಟಿವೆ. ಅಂದು ಪೂಜಾರಿ ಹಣಮಪ್ಪ ಬಳಸುತ್ತಿದ್ದ ಆಯುಧಗಳು ಇದುವರೆಗೂ ಇವರ ಮನೆತನದಲ್ಲಿದ್ದವು. ಇತ್ತೀಚೆಗೆ ಅವುಗಳನ್ನು ಮುರಿಸಿ ಕೃಷಿ ಉಪಕರಣಗಳನ್ನು ಮಾಡಿಸಿದ್ದಾಗಿಯೂ, ಒಂದನ್ನು ಮಾತ್ರ ಜಗುಲಿಯ ಮೇಲಿಟ್ಟು ಪೂಜಿಸುತ್ತಿರುವುದಾಗಿಯೂ ಈ ಕುಟುಂಬದವರು ಹೇಳುತ್ತಾರೆ. ಈ ದೇಶದ ಸ್ವಾತಂತ್ರ್ಯವೇ ಅವರಿವರ ಕೈಗೆ ಸಿಕ್ಕು, ಹರಿದು, ಮುರಿದು, ಮುಕ್ಕಾಗಿ ಹೋಗುತ್ತಿರುವ ಇಂದಿನ ದಿನಮಾನಗಳಲ್ಲಿ ಸ್ವಾತಂತ್ರ್ಯಕ್ಕಾಗಿ ಕೈಗೆತ್ತಿಕೊಂಡ ಆಯುಧಗಳದೇನು ಲೆಕ್ಕಬಿಡಿ ಎಂದು ಹೇಳುವುದಿಲ್ಲಿ ಅನಿವಾರ್ಯ.
೪. ‘ಬೇಹುಗಾರ ಭೀಮಪ್ಪ ಚಿಕ್ಕಣ್ಣವರ’ : ಜಡಗಪ್ಪ, ಬಾಲಪ್ಪ ಹಣಮಪ್ಪ ಇವರ ಜೊತೆಗೇನೆ ಬರುವ ಇನ್ನೊಂದು ಹೆಸರು ಭೀಮಪ್ಪ ಚಿಕ್ಕಣ್ಣವರ ಎಂಬಾತನದು. ಈತ ಊರು ಒಳಹೊರಗೆ ಸುಳಿದಾಡುತ್ತ ಶತ್ರು ಪಕ್ಷದವರ ಚಲನವಲನದ ಮೇಲೆ ನಿಗಾ ಇಟ್ಟು ಹದ್ದಿನ ಕಣ್ಣಿನಿಂದ ಬೇಹುಗಾರಿಕೆ ನಡೆಸುತ್ತಿದ್ದನಂತೆ. ಕೋಟೆಯ ಮೇಲೆ ನಿಂತೇ ಆಂಗ್ಲ ಅಧಿಕಾರಿಯ ಆಗಮನವನ್ನು ಊಹಿಸಿ ಕವಣೆಗಲ್ಲು ಬೀಸಿ ಕುದುರೆಯ ಕಾಲು ಮುರಿದ, ಕುದುರೆ ಮುಗ್ಗರಿಸಿದೊಡನೆ ಕೆಳಗೆ ಬಿದ್ದ ಅಧಿಕಾರಿಯನ್ನು ಭೀಮಪ್ಪ ಬಂಧಿಸಿದ. ಅಷ್ಟೊತ್ತಿಗಾಗಲೇ ಬೇಡರ ಪಡೆಯವರು ಹಲವಾರು ಆಂಗ್ರೇಜಿಯವರ ರುಂಡಗಳನ್ನುರುಳಿಸಿದ್ದರು. ತನ್ನವರಿಗಾದ ಗತಿಯನ್ನು ಕಂಡು ಆಂಗ್ಲ ಅಧಿಕಾರಿ ಬಾಯಲ್ಲಿ ಹುಲ್ಲುಕಡ್ಡಿ ಕಚ್ಚಿದ. ಹುಲ್ಲುಕಡ್ಡಿ ಕಚ್ಚಿದನೆಂದರೆ ಶರಣಾಗತನಾಗಿದ್ದಾನೆ ಎಂದರ್ಥ. ಶರಣಾಗತರಾದವರನ್ನು ಕೊಲ್ಲುವಂತಿಲ್ಲ. ಅವರನ್ನು ಕ್ಷಮಿಸಬೇಕೆಂಬುದು ರಣನೀತಿ. ಭೀಮಪ್ಪ ತನ್ನ ರಣನೀತಿ ಪಾಲಿಸಿ ಅವರನ್ನು ಕ್ಷಮಿಸಿದ. ಅಧಿಕಾರಿ ಭೀಮಪ್ಪನನ್ನು ಕೇಳಿದನಂತೆ “ಈ ಊರಿನಲ್ಲಿ ನೀನೇ ಶೂರನೋ? ನಿನಗಿಂತ ಶೂರರಿದ್ದಾರೆಯೋ?” ಎಂಬ ಪ್ರಶ್ನೆಗೆ ಭೀಮಪ್ಪ “ಅಯ್ಯೋ! ನಾನು ಬಾಗ್ಲಾ ಕಾಯುವ ಆಳು, ನಮ್ಮಪ್ಪನಂತಹ ಶೂರರು ಊರೊಳಗಿದ್ದಾರೆ” ಎಂದನಂತೆ. ಪರಿಸ್ಥಿತಿಯ ಗಂಭೀರತೆಯನ್ನು ಅಭ್ಯಸಿಸಿದ ಅಧಿಕಾರಿ ಜಿಲ್ಲಾ ಕೇಂದ್ರಕ್ಕೆ ವಾಪಸಾದ. ರಣನೀತಿ ಪಾಲಿಸಿ ಭೀಮಪ್ಪ ಶತ್ರುವಿನ ಜೀವ ಉಳಿಸಿದ. ಹೆಚ್ಚಿನ ಸೈನ್ಯದೊಡನೆ ವಾಪಸ್ಸಾದ ಶತ್ರು ಮೋಸದಿಂದ ರಾತ್ರಿಯೇ ಊರಿಗೆ ನುಗ್ಗಿ ಬೆಂಕಿ ಇಟ್ಟು ಹಲವರ ಪ್ರಾಣ ತೆಗದು ರಣನೀತಿ ಮುರಿದ. ಆಂಗ್ಲರ ಮೋಸದ ಕೃತ್ಯಕ್ಕೆ ಇದೂ ಒಂದು ಸೇರ್ಪಡೆಯಷ್ಟೇ. ಭೀಮಪ್ಪ ಹಾಗೂ ಆತನ ಅನುಚರರ ಕೈಯಲ್ಲಿ ಹತರಾದ ಆಂಗ್ಲ ಸೈನಿಕರ ಶವಗಳನ್ನು ಜಿಲ್ಲಾ ಕೇಂದ್ರ ಸ್ಥಾನವಾದ ಕಲಾದಗಿಗೆ ಸಾಗಿಸಿ ಅಲ್ಲಿ ಶವ ಸಂಸ್ಕಾರ ಮಾಡಲಾಯಿತು. ಇಂದಿಗೂ ಕಲಾದಗಿಯಲ್ಲಿ ಮಡಿದ ಆಂಗ್ಲ ಸೈನಿಕರ ಸಮಾಧಿಗಳು ಹೆಸರಿನೊಂದಿಗೆ ನೋಡಲು ಸಿಕ್ಕುತ್ತವೆ.
೫. ‘ರಾಮವ್ವ’ : ಜಡಗಪ್ಪನ ಸಹೋದರಿ ರಾಮವ್ವ. ಈಕೆಯನ್ನು ಅರಕೇರಿ ಗ್ರಾಮಕ್ಕೆ ಮದುವೆ ಮಾಡಿ ಕೊಟ್ಟಿದ್ದಾಗಿಯೂ, ಬಂಡಾಯದ ಸಂದರ್ಭದಲ್ಲಿ ವೈರಿಗಳೇ ಮೆಚ್ಚಿ ಅಹುದಹುದೆನ್ನುವಂತೆ ಅಣ್ಣ ಜಡಗಪ್ಪನಿಗೂ, ಮಗ ಬಾಲಪ್ಪನಿಗೂ ಹೆಗಲೆಣೆಯಾಗಿ ನಿಂತು ವೈರಿ ಪಡೆಯನ್ನು ಸದೆ ಬಡೆಯುವಲ್ಲಿ ಅಪ್ರತಿಮ ಸಾಹಸ ಮೆರೆದವಳೆಂದು ಹೇಳಲಾಗುತ್ತಿದೆ. ರಾಮವ್ವನ ಜೊತೆಗೆ ಹಣಮವ್ವ, ಲಗಮವ್ವ ಎಂಬ ಮಹಿಳೆಯರು ಕೂಡಾ ಹೋರಾಟದಲ್ಲಿ ಪಾಲ್ಗೊಂಡಿದ್ದಾಗಿ ತಿಳಿದು ಬರುತ್ತದೆ.
೬. ‘ಬಾಲಾಜಿ ನಿಂಬಾಳಕರ್’ : ಮೂಲತಃ ಹಲಗಲಿಯವನೂ, ಮುಧೋಳ ಸಂಸ್ಥಾನಿಕರ ಕುಲಬಾಂಧವನೂ ಆಗಿದ್ದ ಬಾಲಾಜಿ ನಿಂಬಾಳಕರ್ ಎಂಬಾತ ಮುಧೋಳ ಸಂಸ್ಥಾನದ ದಕ್ಷಿಣ ಭಾಗದ ಕೊನೆಯ ಹಳ್ಳಿ ‘ಹೊಸಕೋಟೆ’ ಗ್ರಾಮದ ಕಿಲ್ಲೇದಾರನಾಗಿದ್ದ. ಊರ ರಕ್ಷಣೆಗಾಗಿ ಮುಧೋಳ ಸಂಸ್ಥಾನಿಕರು ಕೋಟೆ ಹಾಗೂ ಭವ್ಯವಾದ ಕಿಲ್ಲೆಗಳನ್ನು (ಬತೇರಿ – ಹುಡೆ) ನಿರ್ಮಿಸಿದ್ದರಿಂದ ಈಗಲೂ ಆ ಗ್ರಾಮಕ್ಕೆ ಕಿಲ್ಲಾ ಹೊಸಕೋಟೆ ಎಂದೇ ಕರೆಯಲಾಗುತ್ತಿದೆ. ಒಂದಿಷ್ಟು ಸಾಹಸಿಯೂ, ಕಾನೂನು ತಿಳಿದವನೂ ಆಗಿದ್ದ ಈ ಬಾಲಾಜಿ ನಿಂಬಾಳಕರ್ ಈ ಶಸ್ತ್ರಾಸ್ತ್ರ ನಿಷೇಧ ಕಾನೂನು ನಮ್ಮೆಲ್ಲರನ್ನೂ ಕಟ್ಟೆ ಹಾಕುತ್ತದೆಂದು ಅರಿತವ. ಸಂಸ್ಥಾನದಲ್ಲಿ ಒಂದಿಷ್ಟು ಜನ ಈ ಕಾನೂನನ್ನು ಸಹಮತಿಸಿದ್ದರಿಂದ ಒಂದಿಷ್ಟು ಸಿಡಿಮಿಡಿಗೊಂಡವ. ಹೀಗಾಗಿ ಆತನೇ ಖುದ್ದಾಗಿ ಹಲಗಲಿಗೆ ಬಂದು ಬೇಡರನ್ನು ಸಂಘಟಿಸಿ ಕಾನೂನಿನ ಚಿತ್ರಣವನ್ನು ಅವರ ಮುಂದೆ ಇಡುತ್ತಾನೆ. ಅವರನ್ನು ಹುರಿದುಂಬಿಸಿ ಬಂಡಾಯದ ಕಣಕ್ಕಿಳಿಸುತ್ತಾನೆ. ಆದರೆ ಮುಂದೆ ನಡೆದ ಬಂಡಾಯದಲ್ಲಿ ಆತ ಪಾಲ್ಗೊಂಡನೋ, ಇಲ್ಲವೋ ಎಂಬ ಬಗ್ಗೆ ಖಚಿತ ಮಾಹಿತಿ ದೊರಕುತ್ತಿಲ್ಲ.
ಕುಂತಂತ್ರವೇ ಮೈವೆತ್ತಿ ಇಂಚಿಂಚಾಗಿ ನಮ್ಮನ್ನು ನುಂಗುತ್ತಾ ಬಂದ ಆಂಗ್ಲರು ಶಾಶ್ವತವಾಗಿ ಇಲ್ಲಿ ತಳ ಊರಬೇಕೆನ್ನುವ ಉದ್ದೇಶದಿಂದ ಹೊಸ ಹೊಸ ಕಾನೂನಿನ ಸಂಕೋಲೆಯಿಂದ ನಮ್ಮನ್ನು ಬಿಗಿಯತೊಡಗಿದರು. ಬಿಗಿತವನ್ನು ಸಡಿಲಿಸಿಕೊಳ್ಳಲು ಪ್ರಯತ್ನಿಸಿದ ನಮಗೆ ಆಸೆಯೊಡ್ಡಿದರು, ಹೆದರಿಸಿದರು, ಲಾಠಿಯಿಂದ ಹೊಡೆದರು, ಬೂಟಿನಿಂದ ಒದ್ದರು ಗುಂಡಿಕ್ಕಿ ಕೊಂದರು, ಗಲ್ಲಿಗೇರಿಸಿ ಅಟ್ಟಹಾಸಗೈದರು.
ಈ ಅಟ್ಟಹಾಸವನ್ನು ಮೆಟ್ಟಿ ನಿಲ್ಲಲು ೧೮೫೭ ಮೇ ೧೦ ರಂದು ಉತ್ತರ ಭಾರತದಲ್ಲಿ ಇಂಗ್ಲೀಷರ ವಿರುದ್ಧ ಭಾರತೀಯ ಸೈನಿಕರು ದಂಗೆ ಎದ್ದರು. ಅದುವೇ ನಮ್ಮ ಪ್ರಥಮ ಸ್ವಾತಂತ್ರ್ಯ ಸಂಗ್ರಾಮವೆಂದು ಇತಿಹಾಸದಲ್ಲಿ ನಾವು ದಾಖಲಿಸಿದರೂ ಕೂಡಾ ಅದನ್ನು ತೀರ ಅವಹೇಳನಕಾರಿ ರೀತಿಯಲ್ಲಿ ಆಂಗ್ಲರು “ಅದು ಕೇವಲ ಸಿಪಾಯಿಗಳ ದಂಗೆ” ಎಂದು ಮೂದಲಿಸಿದ್ದು ಕೂಡಾ ಅಷ್ಟೇ ವ್ಯಂಗವಾಗಿದೆ. ಈ ದಂಗೆಯನ್ನು ಅವರು ಮೇಲ್ನೋಟದಲ್ಲಿ ಎಷ್ಟೇ ಹಗುರವಾಗಿ ಕಂಡಿದ್ದರೂ ಕೂಡಾ ಕಂಪನಿ ಸರಕಾರ ಆಂತರಿಕವಾಗಿ ಹೆದರಿ ಗಡಗಡ ನಡುಗಿದ್ದು ಕೂಡಾ ಅಷ್ಟೇ ಸತ್ಯ. ಈ ಸಿಪಾಯಿ ದಂಗೆಯ ಪರಿಣಾಮವೇ ದಕ್ಷಿಣ ಭಾರತದಲ್ಲಿ ಕೂಡಾ ಹೋರಾಟಕ್ಕೆ ರೂಪಗೊಳ್ಳತೊಡಗಿತು.
ಆದರೆ ಕಂಪನಿ ಸರಕಾರ ತಂದ ಕಾನೂನುಗಳಾದ ದತ್ತಕ ಪದ್ಧತಿ ರದ್ದು, ಸಹಾಯಕ ಸೈನ್ಯ ಪದ್ಧತಿ, ನಿಶಸ್ತ್ರೀಕರಣ ಮುಂತಾದವುಗಳ ಬಗ್ಗೆ ತಲೆ ಕೆಡಿಸಿಕೊಳ್ಳದ, ತಮ್ಮಷ್ಟಕ್ಕೆ ತಾವು ಬದುಕುತ್ತಾ ಯಾರ ಗೊಡವೆಗೂ ಹೋಗದ ಜನ, ಶಾಂತಿ ಪ್ರಿಯರಾದ ಹಲಗಲಿ ಬೇಡ ಜನಾಂಗ ಆಂಗ್ಲರ ವಿರುದ್ಧ ಸಮರಕ್ಕಿಳಿದ್ದಿದ್ದು ಆತ್ಮಗೌರವ ಎಂಥಾ ಶಾಂತಿ ಪ್ರಿಯರನ್ನೂ ಚುಚ್ಚಿ ಎಬ್ಬಿಸುತ್ತದೆನ್ನುವದಕ್ಕೊಂದು ಉದಾಹರಣೆ.
ಸ್ವಾತಂತ್ರ್ಯ ಸಂಗ್ರಾಮಕ್ಕೆ ಹಲಗಲಿ ಬೇಡರ ಕೊಡುಗೆ (3)
ನಿಶಸ್ತ್ರೀಕರಣ ಕಾಯ್ದೆ
೧೮೫೭ರಲ್ಲಿ ಈಸ್ಟ್ ಇಂಡಿಯಾ ಕಂಪನಿ ಜಾರಿಗೆ ತಂದ ನಿಶಸ್ತ್ರೀಕರಣ ಕಾಯ್ದೆ ಅಥವಾ ಶಸ್ತ್ರಾಸ್ತ್ರ ನಿಯಂತ್ರಣ (Disarmament Act. of 11th September – ೧೮೫೭) ಕಾನೂನಿನ ಪ್ರಕಾರ ಇಂಗ್ಲೀಷರಲ್ಲದ, ಭಾರತದಲ್ಲಿ ವಾಸಿಸುವ ಎಲ್ಲರೂ ತಮ್ಮಲ್ಲಿರುವ ಶಸ್ತ್ರಾಸ್ತ್ರಗಳನ್ನು ಕಂಪನಿ ಸರಕಾರಕ್ಕೆ ಒಪ್ಪಿಸಬೇಕು. ಅಥವಾ ಹೊಸದಾಗಿ ಶಸ್ತ್ರಾಸ್ತ್ರಗಳನ್ನು ಖರೀದಿಸಬೇಕಾಗಿದ್ದಲ್ಲಿ ಕಂಪನಿ ಸರಕಾರದ ಪರವಾಣಿಗೆ (ಲೈಸನ್ಸ್) ಪಡೆದುಕೊಳ್ಳಬೇಕು. ಅನುಮತಿ ಇಲ್ಲದೆ ಆಯುಧ ಹೊಂದುವದು ಮಹಾ ಅಪರಾಧ. ಈ ಕಾನೂನು ಉಲ್ಲಂಘನೆಗೆ ಉಗ್ರ ಶಿಕ್ಷೆ ಹಾಗೂ ಭಾರೀ ಮೊತ್ತದ ದಂಡ ಕೂಡಾ. ಇದು ಸ್ವಾಭಿಮಾನಿ ಭಾರತೀಯರನ್ನು ಮಾನಸಿಕವಾಗಿ ಕಂಗೆಡಿಸುವಂತಹ ಕರಾಳ ಶಾಸನವಾಗಿತ್ತು.
ಹಲಗಲಿ ಬಂಡಾಯ
೧೮೫೭ ಸೆಪ್ಟೆಂಬರ ೧೧ ರಂದು ಜಾರಿಗೊಳಿಸಲ್ಪಟ್ಟ ಈ ಶಸ್ತ್ರಾಸ್ತ್ರ ನಿಷೇಧ ಕಾಯ್ದೆ ಬೆಳಗಾವಿ ಮ್ಯಾಜಿಸ್ಟ್ರೇಟ್ ಲೆ.ಕ.ಜೆ.ಬಿ. ಸೆಟನ್‍ಕರನ ಮೂಲಕ ಮುಧೋಳ ಸಂಸ್ಥಾನಕ್ಕೂ ಬಂದು ತಲುಪಿತು. ಸಂಸ್ಥಾನದಲ್ಲಿಯ ಕೆಲ ಸ್ವಾಭಿಮಾನಿ ಸೈನಿಕರು ಮೊದಮೊದಲು ಈ ಕಾನೂನನ್ನು ವಿರೋಧಿಸಿದರು ಕೂಡಾ ಪರಿಸ್ಥಿತಿಯೊಡನೆ ರಾಜಿ ಮಾಡಿಕೊಂಡು ಶಸ್ತ್ರಾಸ್ತ್ರಗಳನ್ನು ಒಪ್ಪಿಸಿಬಿಟ್ಟರು. ಇಲ್ಲಿ ಕುಂದಗಿರಿಯ ಕೃಷ್ಣರಾವ್ ಎಂಬ ಕಾರಭಾರಿ ಅತ್ಯಂತ ಚುರುಕಿನಿಂದ ಈ ರಾಜಿ ಕಾರ್ಯ ನಿಭಾಯಿಸಿದ್ದು ಭಯ, ಅಧಿಕಾರ, ಆಮಿಷಕ್ಕೊಳಗಾದ ಜನ ಆತ್ಮಗೌರವವನ್ನು ಹೇಗೆ ಒತ್ತೆ ಇಡುತ್ತಾರೆನ್ನುವದಿಲ್ಲಿ ಎದ್ದು ಕಾಣುತ್ತದೆ.
ಶಸ್ತ್ರಾಸ್ತ್ರಗಳನ್ನು ಕಂಪನಿ ಸರಕಾರಕ್ಕೆ ಒಪ್ಪಿಸಬೇಕೆನ್ನುವ ಸೂಚನೆ ಹಲಗಲಿಗೂ ಬಂತು ಶಸ್ತ್ರಾಸ್ತ್ರಗಳಿಂದ ಬೇಟೆಯನ್ನೇ ಮೂಲ ಉದ್ಯೋಗವನ್ನಾಗಿರಿಸಿಕೊಂಡು ಬದುಕುತ್ತಿದ್ದ ಹಲಗಲಿ ಬೇಡ ಬಂಟರಿಗೆ ಈ ಸೂಚನೆ ಅಪಥ್ಯವೆನಿಸಿತು. ಸೂಚನೆಯನ್ನು ಮೊದಮೊದಲು ನಯವಾಗಿ ತಳ್ಳಿಹಾಕಿದರು. ಕೃಷ್ಣರಾವ್ ಹಲವಾರು ಬಾರಿ ಸಂಧಾನಕ್ಕೆ ಯತ್ನಿಸಿದ. ಜಗ್ಗಿದಷ್ಟೂ ಸಂಧಾನದ ಹಗ್ಗ ಕಗ್ಗಂಟಾಗತೊಡಗಿತು. ಕೊನೆಗೂ “ಹತ್ಯಾರ ಕೊಡಲಾಕ ಹೆಂಗಸಾಗಿ ಬಳಿ ಇಟ್ಟಿಲ್ಲ ಕೈಯಾಗ/ಯಾಕ ಬಂದಿರಿ/ಜೀವ ಹೋದರು ಕೊಡುವುದಿಲ್ಲ ಸುಮ್ಮನ್ ಹೋಗರಿ ಈಗ/” ಎಂದು ಸಾರಾಸಗಟಾಗಿ ತಿರಸ್ಕರಿಸಿದ ಬೇಡರಪಡೆ ದೇಶ ಪ್ರೇಮಿಗಳ ಎದೆಯನ್ನು ಈ ಕೆಳಗಿನ ಮಾತುಗಳಿಂದ ಚುಚ್ಚುತ್ತದೆ.
“ಮುಗ್ಗಲದಾಗಿನ ಹೆಂಡತಿ ಕೊಟ್ಟಹಂಗ ಹೇಡಿ ಆದೇವ ಅಲ್ಲಾ/ ಸತ್ತ ಹೆಣಕ ಶೃಂಗಾರ ಮಾಡಿದ ಪರಿ ಅದೀತಲ್ಲಾ/” ಎಂದು ಹೇಳುತ್ತಾ ಕೈಯಲ್ಲಿಯ ಆಯುಧಗಳನ್ನು ಕೊಡುವದೆಂದರೆ. ಮಗ್ಗುಲದಲ್ಲಿಯ ಹೆಂದತಿಯನ್ನೇ ಕೊಟ್ಟಂತೆಂದು ಪೌರುಷತನದಿಂದ ಆಂಗ್ಲರ ಸವಾಲನ್ನು ಸ್ವೀಕರಿಸುತ್ತಾರೆ.
ಎಲ್ಲೆಲ್ಲಿ ಸಾಹಸ ಕಾರ್ಯಗಳು ಜರುಗುತ್ತಿದ್ದವೋ ಅಲ್ಲೆಲ್ಲಾ ನೆರವು ನೀಡುತ್ತಾ, ಎಲ್ಲರೊಂದಿಗೂ ಬೆಲ್ಲದಂತಿದ್ದ ಹಲಗಲಿಯ ಮುಗ್ಧ ಬೇಡರ ಮನೋಭಾವನೆಯನ್ನು, ಆತ್ಮಾಭಿಮಾನವನ್ನು ತಪ್ಪಾಗಿ ಅರ್ಥೈಸಿಕೊಂಡ ಕಂಪನಿ ಸರಕಾರ, ಇವರ ಮನೋಭಾವನೆಯನ್ನು ಸರಕಾರಕ್ಕೆ ಸರಿಯಾದ ರೀತಿಯಲ್ಲಿ ವಿವರಿಸಲಾರದ ಮಧ್ಯವರ್ತಿಗಳ ವೈಫಲ್ಯ, ೧೮೫೭ ನವೆಂಬರ್ ೨೯ ರಂದು ೬೦೦ ಅಶ್ವದಳ ಸೈನಿಕರೊಂದಿಗೆ ಹಲಗಲಿಯ ಮೇಲೆ ನುಗ್ಗಲು ಕಾರಣವಾಯಿತು. ಇವರ ದಾಳಿಗೆ ಹೆದರದ ಬೇಡರ ಪಡೆ ಆಂಗ್ಲರ ಮೇಲೆ ಮುಗಿಬಿದ್ದು ಪ್ರತಿ ಗುಂಡಿನ ಮಳೆಗರೆದರು. ಭರ್ಚಿ ಎಸೆದರು, ಕವಣೆಗಲ್ಲು ತೂರಿದರು. ಕುದುರೆ ಕಾಲು ಕಡಿದರು. ಉಭಯ ಬಣಗಳಲ್ಲಿ ಅಪಾರ ಸಾವು ನೋವು ಸಂಭವಿಸಿದರೂ ಬೇಡರ ಪಡೆ ಧೈರ್ಯ ಕಳೆದುಕೊಳ್ಳಲಿಲ್ಲ. ಅಪಾಯವನ್ನರಿತ ಲೆ.ಕ. ಸೆಟನ್‍ಕರ್ ಹೆಚ್ಚಿನ ಸೈನ್ಯಕ್ಕಾಗಿ ವಿನಂತಿಸಿಕೊಂಡಾಗ ಮರುದಿನವೇ ಲೆ.ಕ. ಮಾಲ್ಕಮ್ ಹೆಚ್ಚಿನ ಸೈನ್ಯದೊಂದಿಗೆ ನೆರವಿಗೆ ಧಾವಿಸಿದ. ಆಧುನಿಕ ಶಸ್ತ್ರಾಸ್ತ್ರ, ಅಪರಿಮಿತ ಬಲ ತಮ್ಮ ಮೇಲೆ ಬಂದೆರಗುತ್ತಿದ್ದರೂ ಹೆದರದೆ ಪ್ರತಿ ದಾಳಿ ಮಾಡಿದರು. ಈ ಪ್ರತಿ ದಾಳಿಯಲ್ಲಿ ಫಸ್ಟ್ ಅಸಿಸ್ಟೆಂಟ್ ಮ್ಯಾಜಿಸ್ಟ್ರೇಟ್ ವಿಲಿಯಂ ಹೆನ್ರಿ ಹೆವಲಾಕ್ (ಜಾನಪದರ ಆಡು ಭಾಷೆಯಲ್ಲಿ ಹೆಬಲಕ್) ಗುಂಡೇಟಿನಿಂದ ಅಸುನೀಗಿದ. ಯಾರೂ ಹಿಂದೆ ಸರಿಯದ ಈ ಸಮರದಲ್ಲಿ ಅಸಂಖ್ಯಾತ ಸಾವು ನೋವು ಸಂಭವಿಸಿದವು. ಹೆಣಗಳ ರಾಶಿಯೇ ಬಿದ್ದಿತು. ರಕ್ತ ಕಾಲುವೆಯಾಗಿ ಹರಿಯಿತು. ಪೂಜಾರಿ ಹಣಮಪ್ಪ, ಜಡಗಾ, ಬಾಲಾ, ರಾಮ, ಭೀಮ ಬೇಡರ ಪಡೆಯೇ ಮುಂಚೂಣಿಯಲ್ಲಿ ನಿಂತು ಹುರುಪು ತುಂಬುತ್ತಾ ಆದೇಶ ನೀಡುತ್ತಿದ್ದರು. ಇವರೆಲ್ಲರಿಂದ ಸೈ ಎನ್ನಿಸಿಕೊಂಡು ಶತ್ರುಗಳಿಗೆ ಮಾರಣಾಂತಿಕ ಪೆಟ್ಟುಕೊಟ್ಟು, ಹಣ್ಣಗಾಯಿ, ನೀರುಗಾಯಿಯಾಗಿ ಹೊಡೆದವಳು ರಾಮವ್ವ ಎಂಬ ಮಹಿಳೆ, ಜಡಗಪ್ಪನ ಸಹೋದರಿ, ಬಾಲಪ್ಪನ ತಾಯಿ. ಸಮಬಲದ ಈ ಹೋರಾಟದಲ್ಲಿ ಯಾರೂ ಗೆಲ್ಲಲ್ಲಿಲ್ಲ. ಯಾರೂ ಸೋಲಲಿಲ್ಲ.
ಕುತಂತ್ರಕ್ಕೆ ಇನ್ನೊಂದು ಹೆಸರೇ ಆಗಿರುವ ಆಂಗ್ಲರು ಸರಿ ರಾತ್ರಿಯಲ್ಲಿ ಊರಿಗೆ ಕೊಳ್ಳಿ ಇಟ್ಟರು. ಮದ್ದಿನ ಮನೆಗೆ ಸೆಗಣಿ ಇಟ್ಟರು. ಊರು ಹೊತ್ತಿ ಉರಿಯತೊಡಗಿತು. ಮಕ್ಕಳ ಚೇತ್ಕಾರ, ದನಕರುಗಳ ಅಂಬಾ ಎಂಬ ಆರ್ತನಾದಕ್ಕೆ ಓ ಗೊಟ್ಟು ಅವುಗಳ ರಕ್ಷಣೆಗೆ ಧಾವಿಸಿದ ಎಲ್ಲರನ್ನೂ ಕ್ರೂರಿ ಆಂಗ್ಲರು ಗುಂಡಿಕ್ಕಿ ಕೊಂದರು. ಅವರ ಕ್ರೂರತನಕ್ಕೆ ಇನ್ನೊಂದು ನಿದರ್ಶನವೆಂದರೆ ಪ್ರತಿ ದಾಳಿ ನಡೆಸಲು ಆಂಗ್ಲ ಸೈನಿಕರ ಬರುವಿಕೆಗೆ ಹಾದಿಕಾಯುತ್ತಾ ಹತ್ತಿಕಟ್ಟಿಗೆಯಲ್ಲಿ ಬಚ್ಚಿಟ್ಟುಕೊಂಡು ಇಪ್ಪತ್ಮೂರು ಜನರು ಆಂಗ್ಲರು ಹತ್ತಿ ಕಟ್ಟಿಗೆಗೆ ಬೆಂಕಿ ಹಚ್ಚಿದ್ದರಿಂದ ಒಟ್ಟಿಗೆ ಕರಕಲಾದ ದೃಶ್ಯ. ಊರನ್ನೆಲ್ಲ ಲೂಟಿ ಮಾಡಲಾಯಿತು. ಶಸ್ತ್ರ, ಆಭರಣಗಳಷ್ಟೇ ಅಲ್ಲ, ತಿಂಬುಂಬುವ ಜೀನಸುಗಳನ್ನು ಸೂರೆಮಾಡಲಾಯಿತು ಎಂದು ಲಾವಣಿಕಾರರು ಹೀಗೆ ವರ್ಣಿಸುತ್ತಾರೆ.
“ಕತ್ತಿ ಕುದರಿ ಮುತ್ತು ಮಾಣಿಕ್ಯಾ ಯಾವುದು ಬಿಡಲಿಲ್ಲಾ/ಬೆಳ್ಳಿ ಬಂಗಾರ ಹರಳಿನ ಉಂಗುರ ಹೊನ್ನ ಉಂಗುರ ಗೋಲಾ, ಕುಬಸಾ, ಸೀರಿ, ಹಪ್ಪಳ ಶೆಂಡಿಗೆ ಕುರ್ಚಿಗಿ, ಕುಡಗೋಲಾ/ಕೊಡಲಿ ಕುಂಟಿ ಮಸರು ಬೆಣ್ಣೆ ಹಾಲಾ”
ಈ ಸಮರದಲ್ಲಿ ಮುನ್ನೂರಕ್ಕೂ ಹೆಚ್ಚಿನ ಜನರನ್ನು ಬಂಧಿಸಿ ೧೮೫೭ನೇ ಡಿಸೆಂಬರ್ ೧೧ ರಂದು ಮುಧೋಳದ ಸಂತೆ ಸೇರುವ ಸ್ಥಳದಲ್ಲಿ ೧೯ ಜನರನ್ನು, ಡಿಸೆಂಬರ್ ೧೪ ರಂದು ಹಲಗಲಿಯಲ್ಲಿ ೧೩ ಜನರನ್ನು ಗಲ್ಲಿಗೇರಿಸಲಾಯಿತು.
ಅಂದು ಆಂಗ್ಲರು ಹಲಗಲಿಯ ಮೇಲೆ ದಾಳಿ ನಡೆಸಲು ಜಿಲ್ಲಾ ಕೇಂದ್ರ ಕಲಾದಗಿಯಿಂದ ದಂಡು (ಸೇನೆ) ತೆಗೆದುಕೊಂಡು ಬಂದ ಹಾದಿಯನ್ನು ಇಂದಿಗೂ ಹಲಗಲಿಯಲ್ಲಿ ದಂಡಿನ ಹಾದಿ ಎಂದೇ ಕರೆಯುತ್ತಾರೆ. ಸಮರ ನಡೆದ ಸ್ಥಳದಲ್ಲಿ ರಕ್ತ ಚಲ್ಲಾಡಿದ ಹೊಲಗಳಿಗೆ ರಗತ (ರಕ್ತ) ಮಾನೆ ಎಂದು ಕರೆಯುತ್ತಾರೆ.
ಯಾವ ಅರಸೊತ್ತಿಗೆಯ, ಸಮ್ಸ್ಥಾನಿಕರ ನೆರವಿಲ್ಲದೇ, ಕೇವಲ ತಮ್ಮ ಆತ್ಮಗೌರವಕ್ಕೆ, ಸ್ವಾಭಿಮಾನಕ್ಕೆ ಕೈ ಹಚ್ಚಿದ ಆಂಗ್ಲರ ವಿರುದ್ಧ ಸಮರ ಸಾರಿ ಮಣ್ಣಲ್ಲಿ ಮಣ್ಣಾಗಿ ಇಂದಿಗೆ ೧೫೩ ವರ್ಷ ಸಾಗುತ್ತಿದೆ. ಸ್ವಾತಂತ್ರ್ಯ ಸಂಗ್ರಾಮಕ್ಕೆ ಅಮೂಲ್ಯ ಕೊಡುಗೆ ನೀಡಿ, ಇತಿಹಾಸದ ಪುಟಗಳಲ್ಲಿ ತಮ್ಮದೇ ಆದ ಹೆಜ್ಜೆ ಗುರುತುಗಳನ್ನು ಮೂಡಿಸಿ ಚಿರಸ್ಮರಣೀಯರಾದ ಇವರನ್ನು ಕಡೆಗಣಿಸದೇ ನೆನಪಿಸಿಕೊಳ್ಳಬೇಕಾದದ್ದು, ನಮ್ಮ ಆದ್ಯ ಕರ್ತವ್ಯ ತಾನೆ ?
ಲಾವಣಿಯಲ್ಲಿ ಹಲಗಲಿ ಬಂಡಾಯ
ಆಧುನಿಕತೆಯ ಅಬ್ಬರದಲ್ಲಿ ಮರೆಯಾಗಿ ಹೋಗುತ್ತಿರುವ ಜಾನಪದ ಸಾಹಿತ್ಯವನ್ನು ನಮ್ಮ ಜನತೆಗೆ ನೆನಪಿನಲ್ಲುಳಿಯುವಂತೆ ಯತ್ನಿಸುತ್ತಿರುವ ಸಾಧನಗಳಲ್ಲಿ ಲಾವಣಿ ಹಾಗೂ ಗೀಗಿ ಹಾಡುಗಳು ಇಂದಿನ ಸಂದರ್ಭಗಳಲ್ಲಿ ಮುಖ್ಯ ಪಾತ್ರ ವಹಿಸುತ್ತವೆ. ಜಾನಪದ ಸಾಹಿತ್ಯದಲ್ಲಿ ಒಂದು ವಿಶಿಷ್ಠ ಸ್ಥಾನ ಹೊಂದಿರುವ, ತಮ್ಮವೇಯಾದ ಛಾಪು ಒತ್ತಿದ, ವೈಶಿಷ್ಟ್ಯ ಪೂರ್ಣ ಹೆಜ್ಜೆ ಗುರುತುಗಳನ್ನು ಮೂಡಿಸಿರುವ ಈ ಗೀಗಿ ಪದ ಅಥವಾ ಲಾವಣಿಗಳು ಮಿನಿಸ್ಕರ್ಟ ಹಾಗೂ ಚೂಡಿದಾರಗಳ ಮಧ್ಯೆ ಹಣೆ ತುಂಬ ಕುಂಕುಮವಿಟ್ಟು, ಇಲಕಲ್ ಸೀರೆಯುಟ್ಟು, ತಲೆತುಂಬ ಸೆರಗನ್ನು ಹೊದ್ದ ಮುತ್ತೈದೆಯಂತೆ ಅಥವಾ ಜೀನ್ಸ್ ಪ್ಯಾಂಟ್, ಟೀಶರ್ಟ್‍ಗಳ ನಡುವೆ ಧೋತರ ರುಮಾಲುಗಳಂತೆ ಕಾಣುತ್ತೇವೆ ಎನ್ನುವದಿಲ್ಲಿ ಸ್ಪಷ್ಟ.
ಲಾವಣಿಗಳ ಕಾಲ ನಿರ್ಣಯ
ಇಂತಹ ಈ ಗೀಗಿ ಹಾಗೂ ಲಾವಣಿ ಪದಗಳು ಎಂದು ಹುಟ್ಟಿದವು ಎಂದು ಖಚಿತವಾಗಿ ಹೇಳುವುದು ಕೂಡಾ ತುಂಬ ಕಷ್ಟಕರ ಮಾತು. ಈ ಕುರಿತು ವಿದ್ವಾಂಸರಲ್ಲಿಯೂ ಕೂಡಾ ಬಹಳಷ್ಟು ಭಿನ್ನಾಭಿಪ್ರಾಯಗಳಿವೆ ಎಂಬ ಮಾತು ಸುಳ್ಳೇನಲ್ಲ. ಲಾವಣಿಯೊಂದನ್ನು ಗಮನಿಸಿದಾಗ ‘ಪುಟ್ಟಿ ಇಲ್ಲಿಗೆ ತುರಾಕಲ್ಕಿ ತಿಳಿಯಲು ಜಾಯಿರ ಒಟ್ಟು ಸಾವಿರದೊಂಬೈನೂರ ವರ್ಷದ ಮ್ಯಾಲ ಚಿಲ್ಲರ’ ಅಂದರೆ ಎರಡು ಸಾವಿರ ವರ್ಷದ ಪೂರ್ವದಲ್ಲಿಯೇ ಲಾವಣಿಗಳಿದ್ದವು ಎಂದು ನಾವು ತಿಳಿಯಬೇಕಾಗುತ್ತದೆ.
ಇನ್ನೊಂದು ಮೂಲದ ಪ್ರಕಾರ ಋಗ್ವೇದ ಹಾಗೂ ಬೌದ್ಧ ಸಾಹಿತ್ಯದಲ್ಲಿ ಬರುವ ಸಂವಾದಗಳಲ್ಲಿ ಲಾವಣಿಯ ಮೂಲವನ್ನು ನಾವು ಕಾಣಬಹುದೆಂದು ವಿದ್ವಾಂಸರು ಅಭಿಪ್ರಾಯ ಪಡುತ್ತಾರೆ. ಮರಾಠಿ ಪೋವಾಡಗಳ ಮೂಲಕ ಕನ್ನಡದಲ್ಲಿ ಲಾವಣಿ ಅಸ್ಥಿತ್ವಕ್ಕೆ ಬಂದವೆಂದು ೧೬ ಅಥವಾ ೧೭ನೇ ಶತಮಾನದಲ್ಲಿ ಲಾವಣಿಗೆ ಭೂಮಿಕೆ ಸಿದ್ಧವಾಯಿತೆಂದು ಅಭಿಪ್ರಾಯ ಪಡಲಾಗುತ್ತದೆ. ೧೭ನೇ ಶತಮಾನದಲ್ಲಿ ಗುಣಚಂದ್ರನು ಲಾವಣಿ ಕುರಿತು ಪ್ರಸ್ತಾಪ ಮಾಡಿ ಲಾವಣಿಯ ಛಂದೋ ಲಕ್ಷಣ ಹೇಳಿದ್ದರಿಂದ ಅಷ್ಟೊತ್ತಿಗಾಗಲೇ ಲಾವಣಿ ಸಾಹಿತ್ಯ ಅಸ್ತಿತ್ವದಲ್ಲಿತೆಂದು ಅಭಿಪ್ರಾಯ ಪಡಲಾಗುತ್ತಿದೆ.
ತಂಡ
ಒಂದು ತಂಡದಲ್ಲಿ ಮೂರು ಅಥವಾ ನಾಲ್ಕು ಜನರಿರುತ್ತಾರೆ, ಒಬ್ಬರು ಬಗಲಲ್ಲಿ ಡಪ್ಪು ಹಿಡಿದು ಹಾಡಿದರೆ, ಒಬ್ಬರು ತಾಳ, ಇನ್ನೊಬ್ಬರು ತುಂತಣಿ ಹಿಡಿದು ಗೊಗ್ಗರು ದನಿಯಿಂದ ಅವರಿಗೆ ಜೀಯ ಎಂದು ಸಾಥ್ ನೀಡುತ್ತಾರೆ. ಈ ಜೀಜೀ ಅಥವಾ ಗೀಯಗೀಯ ಗಾಗೀಯ ಗೀಯ ಎಂದು ಸ್ವರವೆಳೆಯುವದರಿಂದಲೇ ಇವುಗಳಿಗೆ ಗೀಗೀ ಅಥವಾ ಜೀಜೀ ಪದಗಳೆಂದು ಹೆಸರು.
“ಹರದೇಶಿ“ ಗಂಡು ಹೆಚ್ಚೆಂದು ಹೇಳುವ ತಂಡವಾಗಿದೆ. ಗಣಪತಿ ಗಣನಾಥ| ಯಾರು ಇಲ್ಲ ನಿಮ್ಮ ಹೊರತ| ವಿದ್ಯದಲ್ಲಿ ಶಮರಂತ| ಎಂದು ಗಂಡು ದೇವರನ್ನ ಗಣಪತಿಯನ್ನು ಸುತ್ತಿಸಿ ಈ ಜಗತ್ತಿನಲ್ಲಿ ಗಂಡೇ ಹೆಚ್ಚೆಂದು ವಾದಿಸುತ್ತಾರೆ.
“ನಾಗೇಶಿ“ ಸರಸೋತಿ ನಿಮ್ಮ ಸ್ತುತಿ / ಸಭಾದಾಗನಿಂತ ನಾ ನಾಗೇಶಿ ಚರಣಕ್ಕೆರಗಿ ಕೈಮುಗದ| ಕಾಯಿ ಒಡಿತೇವು ನಾವು ನಮಸ್ಕರಿಸಿ| ಎಂದು ಸರಸ್ವತಿಯನ್ನು ಪ್ರಾರ್ಥಿಸಿ, ಪ್ರಕೃತಿ ಅಥವಾ ಹೆಣ್ಣೇ ಹೆಚ್ಚೆಂದು ವಾದಿಸುವ ತಂಡವಿದಾಗಿದೆ.
“ಬೈಲು ಲಾವಣಿ“ ಇಲ್ಲ ಮೂವರ ಸ್ಥಾನದಲ್ಲಿ ಯಾವುದೇ ವಾದ್ಯಗಳಿಲ್ಲದೆ ಹೆಚ್ಚೆಂದರೆ ಕಾಲಿಗೆ ಗೆಜ್ಜೆ ಕಟ್ಟಿಕೊಂಡು ಒಬ್ಬನೇ ಹಾಡುತ್ತಿರುತ್ತಾನೆ.
“ಗೀಗೀ ಹಾಗೂ ಲಾವಣಿಯಲ್ಲಿ ವಿಷಯಗಳು“ ಗೀಗೀ ಹಾಗೂ ಲಾವಣಿ ಹಾಡುಗಾರರು ಕೇವಲ ಒಂದೇ ಒಂದು ವಿಷಯಕ್ಕೆ ಸಂಬಂಧಿಸಿದಂತೆ ಸೀಮಿತಗೊಳ್ಳದೇ ಪೌರಾಣಿಕ, ಐತಿಹಾಸಿಕ, ಸಾಮಾಜಿಕ, ಯಾವುದೇ ವಿಷಯಗಳನ್ನು ಆಯ್ದುಕೊಂಡು ಸಮಗ್ರ ಅಧ್ಯಯನದೊಂದಿಗೆ ನಿರರ್ಗಳವಾಗಿ ಹಾಡಬಲ್ಲವರಿವರು. ೬ ಶಾಸ್ತ್ರ, ೧೮ ಪುರಾಣಗಳೊಂದಿಗೆ ಎಲ್ಲವನ್ನು ಅರಿತ ಪಂಡಿತರಿವರು.
          ದ್ರೌಪದಿ ಮ್ಯಾಲ ಕೀಚಕ ಇಟ್ಟಾನ ನೆದರಾ |
          ಕೊಪೆತರಲಾಕ ಹ್ವಾದಲ್ಲಿ ಹಿಡಿದಾನ ಪದರ ||
          ಕೊಸರಿಕೊಂಡ ಹ್ವಾದಾಳ ಸುಂದರಾ |
          ಅರ್ಜುನನ ಮುಂದ ಸುರಸ್ತಾಳ ಕಣ್ಣೀರಾ ||
ಹೀಗೆ ಮಹಾಭಾರತದಿಂದ ಹಿಡಿದು “ಹಲಗಲಿ ಅಂಬುವ ಹಳ್ಳಿ ಮುಧೋಳ ರಾಜ್ಯದಾಗ ಇತ್ತು. ಪೂಜಾರಿ ಹಣಮಾ ಬಾಲ ಜಡಗಾ ರಾಮಾ ಮಾಡ್ಯಾರ ಮಸಲತ್ತು||” ಎಂಬಲ್ಲಿಯವರೆಗೆ, ಗಾಂಧೀಜಿಯ ಸ್ವಾತಂತ್ರ್ಯ ಹೋರಾಟ, ಖಾದಿ ವಸ್ತ್ರ. ಲೋಕಕ್ಕೆ ಅನ್ನವಿಕ್ಕುವ ರೈತನ ಗುಣಗಾನ, ವಿನೋಬಾರ ಸರ್ವೋದಯ ಇವೆಲ್ಲವುಗಳು ಈ ಗೀಗೀ, ಲಾವಣಿ ಹಾಡುಗಾರರಿಗೆ ಕರತಲಾಮಲಕವಾಗಿರುವುದನ್ನು ನಾವಿಲ್ಲಿ ಗಮನಿಸಬಹುದಾಗಿದೆ.
ಆತ್ಮ, ಪರಮಾತ್ಮ, ಜೀವಾತ್ಮ, ದ್ವೈತ, ಅದ್ವೈತ, ವಿಶಿಷ್ಟಾದ್ವೈತಗಳು ಜನಸಾಮಾನ್ಯರಿಗೆ ಕಬ್ಬಿಣದ ಕಡಲೆಯಾಗಿರುವ ಸಂದರ್ಭದಲ್ಲಿ ಆತ್ಮ ಈ ದೇಹದ ಒಡೆಯನಾಗಿ ಒಂದೊಂದೇ ಅವಯವಗಳನ್ನು ಹೇಗೆ ತನ್ನ ಅಂಕಿತದಲ್ಲಿಟ್ಟುಕೊಂಡು ಆಟವಾಡಿಸುತ್ತಾನೆ ಎಂಬುದನ್ನು ಇವರು ಹೀಗೆ ಬಣ್ಣಿಸುತ್ತಾರೆ.
          ” ಮಾಲಗಾರಣ್ಣನ ಮಾತ ಕೇಳಿರಿ ಮಾಡಿದನೊಂದು ತ್ವಾಟಾ |
          ಈ ದೇಹದೊಳಗೊಂದು ಭಾವಿ ತೋಡಿ ಹೂಡಿದಾನೊಂದುಆಟಾ ||” ಎಂದು
ಹೇಳುತ್ತಾ ಈ ಆತ್ಮವನ್ನು ಈ ತೋಟದ ಒಡೆಯನನ್ನಾಗಿಸಿಯೂ, ದೇಹವನ್ನು ಆತನ (ಮಾಲಗಾರ – ತೋಟಗಾರ) ಉಸ್ತುವಾರಿಯಲ್ಲಿರುವ ತೋಟವನ್ನಾಗಿಯೂ, ಆತನೇ ಈ ದೇಹದಲ್ಲಿ ಭಾವಿ ತೋಡಿ, ಉತ್ತಿ, ಬಿತ್ತಿ, ಬೆಳೆ ತೆಗೆಯುತ್ತಾನೆಂದು ವರ್ಣಿಸುತ್ತಾರೆ.
ನಮ್ಮ ಬದುಕಿನ ಎಲ್ಲಾ ಮಗ್ಗುಲುಗಳಾದ ನೋವು, ನಲಿವು, ಕೋಪ, ತಾಪ, ವಿರಹ, ಹಾಸ್ಯ, ಶೃಂಗಾರ ಎಲ್ಲವುಗಳತ್ತ ಗಮನ ಹರಿಸಿರುವ ಲಾವಣಿಕಾರರು “ಹಲಗಲಿಯ ಬಂಡಾಯ” ದತ್ತಲೂ ಗಮನಹರಿಸಿದ್ದಾರೆ.
ವಿಲಾಯಿತಿ (ಇಂಗ್ಲೆಂಡಿನಿಂದ)ಯಿಂದ ಹೊರಟ ಶಸ್ತ್ರಾಸ್ತ್ರ ನಿಷೇಧ ಕಾಯ್ದೆ, ಹಲಗಲಿ ಬೇಡರ ಪಡೆಯ ಮುಖಂಡರು, ಅಲ್ಲಿಯ ಆರ್ಥಿಕ ಸ್ಥಿತಿ, ಅವರಲ್ಲಿದ್ದ ಶಸ್ತ್ರಾಸ್ತ್ರಗಳ ಸಂಗ್ರಹ್, ಕಾನೂನಿನ ವಿರುದ್ಧ ಹೋರಾಟ, ಆಂಗ್ರೇಜಿಯವರ ದಾಳಿ, ಯುದ್ಧ ನಡೆದಾಗ ಹಾಗೂ ನಂತರದಲ್ಲಿ ಊರಿನ ಸ್ಥಿತಿ ಎಲ್ಲವನ್ನೂ ಮನ ಮುಟ್ಟುವಂತೆ ಲಾವಣಿಕಾರರು ವಿವರಿಸಿ ಹೋಗಿದ್ದಾರೆ.
ಮರೆಯಾಗಿ ಹೋಗಬಹುದಾಗಿದ್ದ ಈ ಲಾವಣಿ ಸಾಹಿತ್ಯವನ್ನು ವಿದೇಶದಿಂದ ಬಂದು, ಇಲ್ಲಿಯ ಕನ್ನಡ ಭಾಷೆ ಕಲಿತು, ಈ ಲಾವಣಿಗಳನ್ನು ಸಂಗ್ರಹಿಸಿ ಭಾರತೀಯ ಇತಿಹಾಸಕ್ಕೆ. ಕನ್ನಡ ಸಾಹಿತ್ಯಕ್ಕೆ ದೊಡ್ಡ ಕೊಡುಗೆಯನ್ನು ಕೊಟ್ಟು ಹೋಗಿದ್ದಾರೆ. ಉಪಕರಿಸಿದ್ದಾರೆ ಜಾನ್ ಪ್ಲೀಟ್. ನಿಜಕ್ಕೂ ಭಾರತೀಯ ಇತಿಹಾಸದ ಹಾಗೂ ಕನ್ನಡ ಸಾಹಿತ್ಯದ ಓದುಗರು ಪ್ಲೀಟ್ ಮಹಾಶಯರಿಗೆ ಋಣಿಯಾಗಿರುತ್ತಾರೆ.
ಸಂಗ್ರಹಿಸಿದ ಲಾವಣಿಗಳಲ್ಲಿ ಹಲಗಲಿ ಬಂಡಾಯಕ್ಕೆ ಸಂಬಂಧಿಸಿದಂತೆ ಒಂದೊಂದೇ ಹೆಜ್ಜೆಗಳನ್ನಿಡುತ್ತಾ ಹೋಗೋಣ.
ವಿಲಾಯಿತಿಯಿಂದ ಬಂದ ಶಸ್ತ್ರಾಸ್ತ್ರ ನಿಷೇಧ ಕಾಯ್ದೆಯನ್ನು ಲಾವಣಿಕಾರನೊಬ್ಬ ತನ್ನ ಲಾವಣಿಯಲ್ಲಿ ಹೀಗೆ ಬಣ್ಣಿಸುತ್ತಾನೆ.
          “ಹೊತ್ತ ಬಂದಿತು ಮತ್ತ ನೋಡಿರಿ ಕತ್ತಿ ಹಿಡುವ ಜನಕ
          ಶಿಸ್ತಿನ ಮಂದಿ ಭಂಟರ ಹಲಗಲಿ ಮುಟ್ಟಿಲಿಲ್ಲ ದಡಕ ||ಪಲ್ಲ||
          ವಿಲಾಯಿತಿ ಹುಕುಮ ಕಳವಿದರ ಕುಂಪಣಿ ಸರಕಾರಾ
          ಎಲ್ಲ ಜನರನಾ ತರಿಸಿ ಜೋರಿ ಮಾಡಬೇಕ ಹತಾರಾ
          ಕತ್ತಿ ಕಟಾರಿ ಕೈ ಚೂರಿ ಬಾಕು ಗುರ್ದಿ ಸುರಾಯಿಚಕ್ರಾ
          ಬಾಲಿಯ ಬರ್ಚಿ ಬಿಚ್ಚುಗತ್ತಿ ನೋಡ ಬಾಣ ಬಿಲ್ಲಿನವರಾ
          ಪಟಾತ ಪಿಸ್ತುಲ ಕರುಲಿ ತೇಗಾ ಚಾಪಗೊಡ್ಲಿ ಶಸ್ತ್ರಾ
          ತೋಪು ತುಬಾಕಿ ಹೊಡವು ಮದ್ದಗುಂಡ ಬಿಡಬ್ಯಾಡ್ರಿ ಚೂರಾ
          ಮುಚ್ಚಿ ಇಟ್ಟವರಿಗಿ ಮೂರು ವರ್ಷದ ಬೇಡಿ ಹಾಕರಿ ಪೂರಾ
          ಕೊಡದ ದಿಟಾಯಿ ಮಾಡಿದವರನಾ ಕಡದ ಹಾಕರಿ ತಾರಾ“
ಕತ್ತಿ ಕಟಾರಿ, ಕೈಚೂರಿ, ಚಾಕು, ಗುರ್ದಿ, ಪಿಸ್ತೂಲ, ತೋಪು, ತುಪಾಕಿ ಇಂಥವೆಲ್ಲವುಗಳನ್ನು ಆಯುಧಗಳನ್ನಾಗಿ ಬಳಸುತ್ತಿದ್ದರೆಂದು ಲಾವಣಿಕಾರ ಹೇಳುತ್ತ ಇವೆಲ್ಲವುಗಳನ್ನು ಸರಕಾರಕ್ಕೆ ತಂದು ಒಪ್ಪಿಸಬೇಕೆಂದು ವಿಲಾಯಿತಿಯಿಂದ ಕಾಯ್ದೆ ಬರುತ್ತದೆಂದು ವಿವರಿಸುತ್ತಾನೆ. ಅವರ ಹತ್ತಿರ ಯಾವೊಂದು ಆಯುಧವನ್ನು ಬಿಡದೇ ವಶಪಡಿಸಿಕೊಳ್ಳಬೇಕಲ್ಲದೇ ಮುಚ್ಚಿ ಇಡುವವರಿಗೆ ಕೈಕೋಳ ಹಾಕಿ ಮೂರು ವರ್ಷ ಜೈಲು ಶಿಕ್ಷೆ ವಿಧಿಸಿ, ಕೊಡುವುದಿಲ್ಲವೆಂದು ಹಟ ಮಾಡುವವರನ್ನು ಕೊಂದು ಹಾಕಿರಿ ಎಂಬ ಕಾನೂನು ಎಂಥ ಕರಾಳ ಕಾನೂನಾಗಿತ್ತೆಂಬುದನ್ನಿಲ್ಲಿ ನಾವು ಆಲೋಚಿಸಬೇಕಾದ ಸಂಗತಿ.
ವಿದ್ವಾಂಸ ಡಾ. ವೀರೇಶ ಬಡಿಗೇರ “ದುಡಿವ ಜನರನ್ನು ಯಾಚಕರನ್ನಾಗಿ ಫಲಾನುಭಗಳನ್ನಾಗಿ, ನಿರಾಶ್ರಿತರನ್ನಾಗಿ ಮಾಡುವ ಕ್ರಿಯೆ ನಿಶಸ್ತ್ರೀಕರಣ ಕಾಯ್ದೆಯೊಳಗಿದೆ” ಎಂದು ಅಭಿಪ್ರಾಯ ಪಡುತ್ತಾರೆ.
ಕಾನೂನುಗಳು ಜನರನ್ನು ಸಕ್ರಿಯಾತ್ಮಕವಾಗಿ ತೊಡಗಿಸಿಕೊಳ್ಳಬೇಕೇ ಹೊರತು ಜನತೆಯನ್ನು ನಿಷ್ಕ್ರೀಯರನ್ನಾಗಿ ಮಾಡಬಾರದು. ಈ ಕಾನೂನು ಕೆಳ ಸಮುದಾಯಗಳ ಅಸ್ತಿತ್ವವನ್ನೇ ಹೊಸಕಿ ಹಾಕಲು ಯತ್ನಿಸಿದ್ದೇ ಈ ಸಮುದಾಯಗಳು ಸರಕಾರದ ವಿರುದ್ಧ ಹೋರಾಟಕ್ಕಿಳಿಯಲು ಮುಖ್ಯ ಕಾರಣವಾಯಿತು ಎಂಬುದು ಗಮನಾರ್ಹ ಅಂಶವಾತ್ತದೆ.
ಶಸ್ತ್ರಾಸ್ತ್ರ ನಿಷೇಧ ಕಾಯ್ದೆಯನ್ನು ಜಾರಿಗೊಳಿಸಿದ ಬ್ರಿಟೀಷ್ ಸರ್ಕಾರ ಅಷ್ಟಕ್ಕೆ ಸುಮ್ಮನೇ ಕೂಡದೇ ಆ ಕಾಯ್ದೆಯನ್ನು ಜನತೆ ಒಪ್ಪಿಕೊಳ್ಳುವಂತೆ ಹಲವಾರು ಉಪಾಯಗಳನ್ನು ಕಂಡುಕೊಳ್ಳುತ್ತದೆ.
                   ಬೇಡಿದಾಕ್ಷಣ ತಾವು ತಂದು
                   ಕೊಡತಾರ ಹಿಡಿಹಿಡಿರ್ ಎಂದು
          ವತ್ನ ಕೊಡತೇವ ಅನ್ನರಿ ವೊಂದ್ ಒಂದು
          ತಂದು ಕೊಡತಾರತಮ್ಮ ಕುಸಿಲಿಂದು
                   ಬಂದಿತು ಹುಕುಂ ಹೀಂಗ ಎಂದು
                   ಡಂಗುರ ಸಾರಿದರ ಮುಂದು
          ಶೂರ ಶಿಪಾಯಿ ಜನರ ತಾವು ತಿಳಿದು
          ಅಳತಾರ ಕಣ್ಣಿಗೆ ನೀರ ತಂದು
          ಬಹಲ ಚಿಂತೆಯಾಗಿ ಅವರು ದುಃಖದಿಂದ ಬಿದ್ದರ ಅಣ್ಣನೆಲಕ
ಕಂಪನಿ ಸರಕಾರದ ಆದೇಶ ತಲುಪಿದ ತಕ್ಷಣವೇ ಜನತೆ ಆಯುಧಗಳನ್ನು ತೆಗೆದುಕೊಳ್ಳಿ, ತೆಗೆದುಕೊಳ್ಳಿ ಎಂದು ತಾವೇ ಭಯಪಟ್ಟು ತಂದು ಸರಕಾರಕ್ಕೆ ತಂದು ಒಪ್ಪಿಸುತ್ತಾರೆ. ಒಪ್ಪಿಸದಿದ್ದವರಿಗೆ ಆಸೆ, ಆಕಾಂಕ್ಷೆಗಳನ್ನು ಒಡ್ಡಿ ವತನಕೀ ಕೊಡುತ್ತೇವೆಂದು ಡಂಗುರದ ಮೂಲಕ ಜಾಹೀರಪಡಿಸಿದರೆ ಸಂತೋಷದಿಂದ ಆಯುಧಗಳನ್ನು ಸರಕಾರಕ್ಕೆ ಒಪ್ಪಿಸುತ್ತಾರೆಂಬುದು ಸರಕಾರದ ಆಲೋಚನೆ. ಆದರೆ ಇಲ್ಲಿ ಪರಿಣಾಮವೇ ಬೇರೆಯಾಗಿರುತ್ತದೆ. ಆಯುಧಗಳ ಮೇಲೆ ಅಪಾರ ಪ್ರೀತಿ, ಗೌರವ, ಕಾಳಜಿ ಇಟ್ಟುಕೊಂಡ ಶೂರ ಸಿಪಾಯಿ ಜನ ಕಣ್ಣೀರು ಸುರಿಸುತ್ತಾ, ತಮಗೆ ಬಮ್ದ ದುರ್ದೆಶೆಯನ್ನು ನೆನೆಯುತ್ತಾ ನೆಲಕ್ಕೆ ಬಿದ್ದು ಬೋರಾಡಿ ಅಳುವ ದೃಶ್ಯ ಎಂಥ ಮುಗ್ಧ ಮನಸ್ಸಿನ ಹಸುಗೂಸು ಕೂಡಾ ಈ ಕಾನೂನನ್ನು ವಿರೋಧಿಸಿ ಸಿಡಿದೇಳುವಮ್ತೆ ಮಾಡುತ್ತದೆ.
                   ಕೇಳುತಾ ಹುಕುಮಾ ಕೆಲವರ ತಂದ ಕೊಟ್ಟಾರ ಆವಾಗ
                   ಬಹಳ ಬೆಲಿವು ಹೆಚ್ಚಿನ ಹತಾರಾ ಮುಚ್ಚಿ ಇಟ್ಟರ ವೊಳಗ
          ಸಾಲ ಸಮದ ಮಾಡಿ ದನಕರ ಮಾರಿ ತಂದಿನ್ನಿ ಹಬ್ಬದಾಗ
          ನೋಡನೋಡ ಹ್ಯಾಂಗ್ ಕೊಡೂಣಮ್ತ ಹುಗದ ಇಟ್ಟಾರ ನೆಲದಾಗ
                   ಶೂರ ಚಟೆಗಾರರು ಜಾಯಿತಸಾಹೇಬ ಬಂದಾರ ಆವಾಗ
          ಸಂದಿಯಗೊಂದಿವೊಂದು ಉಳಿಯದ ಅಂಗ ಹೊಕ್ಕ ಹುಡಿಕ್ಯಾರ ಮನಿಯಾಗ
          ತೆಪ್ಪಿತು ಉಪಾಯಿ ಇನ್ನ ಮಾತರ ಮಾಡೂಣ ಅಂತರ ಹೆಂಗ
          ಒಬ್ಬರಕ ಒಬ್ಬರ ಜಾಡ ಹೇಳತಾರ ವರ್ಮ ಸಾಧಿಸಿದಂಗ
          ಜಾಡಿಸಿ ಹೋದವೊ ಎಲ್ಲಾ
          ನಾಡೋಳಗ ಏನೂ ಉಳಿಯಲಿಲ್ಲಾ
                   ಅಜ್ಜ ಮುತ್ಯಾರ ಹಿಡುವ ಪಿಸ್ತೂಲ
                   ಕಸದ ಓದಾರ ಕತ್ತಿಯ ಡಾಲಾ
          ಕವಚ ಬೆಳ್ಳಿಯ ಮಕಮಾಲಾ
          ರತ್ನದ ಹಿಡಿಕಿವು ಹೋದವು ಯೆಲ್ಲಾ
ಹೋದ ಹತ್ಯಾರಕ ಹೊಟಿಬ್ಯಾನಿ ಹಚಿಕೊಂಡ ನಿಂತಾರ ಸಾವುದಕ
ಆಯುಧಗಳಿಲ್ಲಿ ಕೇವಲ ಒಂದು ವಸ್ತುವಾಗಿ ಅವರಿಗೆ ಪರಿಗಣಿತವಾಗುವುದಿಲ್ಲ. ತಂದೆ, ಅಜ್ಜ, ಮುತ್ತಜ್ಜರು, ಠೀವಿಯಿಂದ ಹಿದಿದುಕೊಂಡಿದ್ದ ಆ ಆಯುಧಗಳ ಬಗ್ಗೆ ಅವರಿಗೆ ತಮ್ಮ ಪರಂಪರೆ, ಪ್ರತಿಷ್ಠೆ, ಗೌರವ, ಸ್ವಾಭಿಮಾನ ತುಂಬಿಕೊಂಡಿದೆ. ಆಯುಧಗಳನ್ನು ಒಪ್ಪಿಸಿದಲ್ಲಿ ಸ್ವರ್ಗದಲ್ಲಿರುವ ಹಿರಿಯರು ತನ್ನ ಬಗ್ಗೆ ಏನೆಂದು ಕೊಳ್ಳಬಹುದು? ಅಸಹ್ಯ ಪಟ್ಟುಕೊಳ್ಳಲಿಕ್ಕಿಲವೇ? ಎಂದು ಅಂತರಾತ್ಮವನ್ನು ಚುಚ್ಚುವ ಪ್ರಶ್ನೆ ಕೇಳಿಕೊಳ್ಳುತ್ತಾರೆ.
ರತ್ನದಿಂದ ಖಡ್ಗದ ಹಿಡಿಕೆಯನ್ನು ಮಾಡಿಸಿದ್ದು, ಬೆಳ್ಳಿಯ ಕವಚ ಹೊಂದಿದ್ದೆಂದು ಹೇಳುತ್ತಾ ಆಯುಧ ಖರೀದಿಸುವದರಲ್ಲಿಯೂ ತಮ್ಮ ಅಂತಸ್ತೇನು ಎಂಬುವದನ್ನು ಹೇಳಿಕೊಳ್ಳುತ್ತಾರೆ. ಜೊತೆಗೆ ದನಕರುಗಳನ್ನು ಮಾರಿ ತಾನು ಆಯುಧ ಖರೀದಿಸಿದ್ದೇನೆಂದು ತನ್ನ ಬಡತನವನ್ನು ಮರೆ ಮಾಚದೆ ಹೇಳುತ್ತಾರೆ. ಸಾಮಾನ್ಯ ಆಯುಧಗಳನ್ನು ಒಂದಿಷ್ಟು ಜನ ಸರಕಾರಕ್ಕೆ ಒಪ್ಪಿಸಿದರೆ, ಬೆಲೆಬಾಳುವ ಆಯುಧಗಳನ್ನು ನೆಲದಲ್ಲಿ ಹುಗಿದೋ ಅಥವಾ ಇನ್ನೆಲ್ಲೋ ಬಚ್ಚಿಟ್ಟು ಬಿಡುತ್ತಾರೆ. ಅದನ್ನು ಗಮನಿಸಿದ ಅಧಿಕಾರಿಗಳು ಪ್ರತಿ ಮನೆ ಮನೆ ಹೊಕ್ಕು ಶೋಧನೆ ನಡೆಸಿ ವಶಪಡಿಸಿಕೊಳ್ಳುತ್ತಾರೆ. ಹೀಗಾಗಿ ಒಂದೇ ಒಂದು ಆಯುಧ ನಾಡಿನೊಳಗೆ ಉಳಿಯಲಿಲ್ಲವೆಂದು ಅಲವತ್ತುಕೊಂಡದ್ದನ್ನು ಲಾವಣಿಕಾರ ವಿವರಿಸುತ್ತಾನೆ.
          ಹಲ್ಲ ಕಿತ್ತಿದ ಹಾಂವಿನ ಪರಿಯು ಆದೀತಲ್ಲಾ
          ರಂಡಿ ಮುಸುಕ ಹಾಕಿ ತಿರಗಿದರ ನಮ ಮಾನ ಉಳಿಯುವದಿಲ್ಲಾ
          ಮುಗ್ಗಲದಾಗಿನ ಹೇಣತಿ ಕೊಟ್ಟಂಗ ಆತಿ ಹೇಡಿ ಆದೇವಲ್ಲಾ
          ಸತ್ತ ಹೆಣಕ ಶೃಂಗಾರ ಮಾಡಿದ ಪರಿ ಆದಿತಲ್ಲಾ
          ಹಗಲಿ ಮನಿ ಹೊಕ್ಕು ಹಣಾವೋದರ ಕೇಳವರ ಯಾರ ಇಲ್ಲಾ
          ಪುಂಡಾ ಪಾಳೆಗಾರ ಪಚ್ಚ್ಯಾ ವಜೀರರು ಪಂತ ಹಿಡಿಯಲಿಲ್ಲಾ
          ದಂಡನ್ ಆಳುವ ದೊರಿ ದೌಲತರಂಜಿ ಕುಳಿತರಲ್ಲಾ
ಅಧಿಕಾರಿಗಳು ಮನೆ ಮನೆಗೆ ಹೋಗಿ ಶಸ್ತ್ರಾಸ್ತ್ರ ವಶಪಡಿಸಿಕೊಂಡೊಡನೆ ಸಾಮಾನ್ಯ ಜನರ ಸ್ಥಿತಿ ಹಲ್ಲು ಕಿತ್ತು ಹಾವಿನಂತಾಗುತ್ತದೆ. ಕೈಯಲ್ಲಿಯ ಆಯುಧಗಳನ್ನು ಒಪ್ಪಿಸುವುದೆಂದರೆ ಮಗ್ಗುಲಲ್ಲಿಯ ಹೆಂದತಿಯನ್ನೇ ಕೊಟ್ಟಂತೆಂದು ದುಃಖಿಸುತ್ತಾರೆ. ನಾವು ಏನಿದ್ದರೇನು, ನಾವೆಷ್ಟು ಬಲಾಢ್ಯರಿದ್ದರೇನು, ಎಷ್ಟು ಶೂರರಿದ್ದೇನು, ಕೈಯಲ್ಲಿ ಆಯುಧಗಳಿಲ್ಲದಿದ್ದರೆ ನಮ್ಮ ಶೂರತನಕ್ಕೆ. ಪೌರುಷತನಕ್ಕೆ ಬೆಲೆ ಏನು ಎಂದು ಪ್ರಶ್ನಿಸಿಕೊಳ್ಳುವ ಅವರು ಇದು ಸತ್ತ ಹೆಣವನ್ನು ಸಿಂಗರಿಸಿದಂತೆ ಎನ್ನುತ್ತಾರೆ.
ಇನ್ನು ಸಿರಿವಂತರ ಚಿಂತೆಯೇ ಬೇರೆ. ಹಗಲು ಹೊತ್ತಿನಲ್ಲಿಯೇ ಬೇರೆ ಯಾರಾದರೂ ಕೊಳ್ಳೆ ಹೊಡೆದು ದೋಚಿಕೊಂಡು ಹೋದರೆ ಅವರೂ ಏನೂ ಮಾಡುವಂತಿಲ್ಲ. ಎಲ್ಲವನ್ನೂ ನೋಡಿಯೂ ಸುಮ್ಮನಿರಬೇಕಷ್ಟೆ. ಯಾಕೆಂದರೆ ಕಳ್ಳರನ್ನೂ, ದರೋಡೆಕೋರರನ್ನು ಬೆದರಿಸಲು ಯಾರ ಹತ್ತಿರವೂ ಆಯುಧಗಳೇ ಇಲ್ಲವೆಂದ ಮೇಲೆ ಅವರನ್ನು ಬೆದರಿಸಲು ಹೇಗೆ ಸಾಧ್ಯ?
ಇಷ್ಟೆಲ್ಲಾ ನಾಡಿನಲ್ಲಿ ನಡೆದಾಗ್ಯೂ ಪಾಳೆಗಾರರು, ಬಾದಶಹಾಗಳು, ವಜೀರರು, ದಂಡನ್ನಾಳುವ ದೊರೆಗಳು, ಶ್ರೀಮಂತರು ಅಂಜಿ ಕುಳಿತರೇ ಹೊರತು ಈ ಕಾನೂನನ್ನು ಪ್ರಶ್ನಿಸಲಿಲ್ಲವೆಂಬುದಿಲ್ಲ ಸ್ಪಷ್ಟವಾಗುತ್ತದೆ.
ಆಳರಸರು ಹೊರಡಿಸಿದ ಈ ಕರಾಳ ಶಾಸನ ಎಲ್ಲ ಸಂಸ್ಥಾನಗಳಿಗೂ ತಲುಪಿದಂತೆ ಮುಧೋಳ ಸಂಸ್ಥಾನಕ್ಕೂ ತಲುಪುತ್ತದೆ. ಅಲ್ಲಿಂದ ಅದು ಹಲಗಲಿಗೂ ರವಾನೆಯಾಗುತ್ತದೆ.
          ಹಲಗಲಿ ಅಂಬುವ ಹಳ್ಳಿ ಮುಧೋಳ ರಾಜ್ಯದಾಗ ಇತ್ತು
          ಪೂಜೇರಿ ಹಣಮಾ ಬಾಲ ಜಡಗರಾಮ ಮಾಡ್ಯಾರ ಮಸಲತ್ತು
          ಕೈನ ಹತಾರ ಕೊಡಬಾರದೊ ನಾವು ನಾಲ್ಕು ಮಂದಿ ಜತ್ತು
          ಹತಾರ ಹೋದಿಂದ ಬಾರದ ನಮ್ಮ ಜೀವ ಸತ್ತ ಓಗದು ಗೊತ್ತು
          ಸುತ್ತಿನ ಹಳ್ಳಿ ಮತ್ತು ದೊರಿಗಳ ತಿಳಿಶೇರ ಹಿಂಗ ಅಂತು
          ಮಾಡರಿ ಜಗಳಾ ಕೂಡ್ ಇರತೇವು ಕುಮುಕಿ ಯಾವತ್ತು
          ಒಳಗಿಂದೊಳಗ ವಚನ ಕೊಟ್ಟರೊ ಬ್ಯಾಡರ್ ಎಲ್ಲ ಕಲತು
          ಕಾರಕೂನನ ಕಪಾಳ ಬಡದರ ಶಿಪಾಯ ನೆಲಕ ಬಿತ್ತು
ಮುಧೋಳದಿಂದ ಬಂದ ಶಾಸನದ ಕುರಿತು ಹಲಗಲಿಯಲ್ಲಿಯ ಬೇಡ ಪ್ರಮುಖರಾದ ಪೂಜಾರಿ ಹಣುಮ, ಬಾಲ, ರಾಮ ಎಂಬುವವರು ಸಮಾಲೋಚನೆ, ನಡೆಸಿ ಶಸ್ತ್ರಾಸ್ತ್ರಗಳನ್ನು ಆಂಗ್ಲರಿಗೆ ಒಪ್ಪಿಸುವದು ಬೇಡ ಎಂಬ ತೀರ್ಮಾನಕ್ಕೆ ಬರುತ್ತಾರೆ. ಸುತ್ತೂರಿನ ಗ್ರಾಮಗಳ ಪ್ರಮುಖರಿಗೂ ಮಾಹಿತಿ ನೀಡಿ ಶಸ್ತ್ರಾಸ್ತ್ರಗಳನ್ನು ಒಪ್ಪಿಸುವದು ಬೇಡ, ನೀವು ಕೊಡುವದಿಲ್ಲವೆಂದು ಹೇಳಿರಿ, ನಿಮ್ಮೊಂದಿಗೆ ನಾವಿದ್ದೇವೆ. ನಿಮಗೆ ನೆರವು ನೀಡುತ್ತೇವೆಂದು ಭರವಸೆ ಕೊಡುತ್ತಾರೆ. ಈ ಭರವಸೆಯಿಂದ ಪ್ರೇರೇಪಿತರಾದ ಸುತ್ತ ಮುತ್ತಲಿನ ಬೇಡ ಜನಾಂಗ ಇವರಿಗೆ ಗುಟ್ಟಾಗಿ ಬೆಂಬಲದ ಮಾತು ಕೊಡುತ್ತಾರೆ. ಶಸ್ತ್ರಾಸ್ತ್ರ ಕೇಳಿಕೊಂಡು ಬಂದ ಕಾರಕಾನನಿಗೆ ಕಪಾಳಕ್ಕೆ ಹೊಡೆಯುತ್ತಾರೆ. ಕಾರಕೂನನ ಕಪಾಳಕ್ಕೆ ಹೊಡೆದರೆ ಅಂಗ್ರೇಜಿ ಸಿಪಾಯಿ ನೆಲಕ್ಕೊರಗಿ ಬೀಳುವದನ್ನು ಕವಿ ವರ್ಣಿಸುತ್ತಾನೆ. ಕವಿ ಇಲ್ಲಿ ಕಾರಕೂನನನ್ನು, ಶಿಪಾಯಿಯನ್ನು ಅಪಮಾನಿಸುವದರ ವರ್ಣನೆ ತನ್ನ ನೆಲ, ತನ್ನ ಜನರನ್ನು ಪ್ರೀತಿಸುತ್ತಾನೆನ್ನುವದರ ದ್ಯೋತಕವು ಆಗಿದೆ ಕೂಡಾ.
ಸ್ವಾತಂತ್ರ್ಯ ಸಂಗ್ರಾಮಕ್ಕೆ ಹಲಗಲಿ ಬೇಡರ ಕೊಡುಗೆ (4)
ನಿರಾಶರಾದ ಆಂಗ್ಲರು
ತಮ್ಮ ಪ್ರಯತ್ನಗಳು ಕೈಗೂಡದಿದ್ದರೂ ನಿರಾಶರಾದ ಆಂಗ್ಲರು ಹೆದರಿಕೆಯ ಮುಖಾಂತರ, ಆಮಿಷಗಳನ್ನು ಒಡ್ಡುವ ಮೂಲಕ ಪುನಃ ಪುನಃ ಯತ್ನಿಸುತ್ತಲೇ ಇದ್ದರು ಸ್ಥಳೀಯ ಮುಖಂಡರುಗಳ ಮೂಲಕ ಸಂಧಾನಕ್ಕೂ ಯತ್ನಿಸುತ್ತಿದ್ದರು. ಒಟ್ಟಾರೆ ಈ ಜನರನ್ನು ಶಸ್ತ್ರಹೀನರನ್ನಾಗಿಸಿ ಅವರನ್ನು ದುರ್ಬಲಗೊಳಿಸುವದೇ ಅವರ ಮೂಲೋದ್ದೇಶ. ಇಂಥ ಸಂದರ್ಭದಲ್ಲಿ ಅಧಿಕಾರಿಯೊಬ್ಬ ಸೈನ್ಯ ಸಮೇತ ಬಂದು ಶಸ್ತ್ರಾಸ್ತ್ರಗಳನ್ನು ಒಪ್ಪಿಸಲು ತಾಕೀತು ಮಾಡಿದಾಗ ಹಲಗಲಿಯ ಬೇಡರ ಪಡೆಯ ಮುಖಂಡರ ಹಾಗೂ ಅಧಿಕಾರಿಯ ನಡುವೆ ನಡೆದ ಸಂಭಾಷಣೆಯನ್ನು ಲಾವಣಿಕಾರ ವರ್ಣಿಸುವ ರೀತಿ ಎಂಥ ರಣ ಹೇಡಿಗಳನ್ನು ಯುದ್ಧಕ್ಕೆ ಅಣಿಗೊಳಿಸುವ ವಂತಹುದಾಗಿದೆ.
          ಹತಾರ ಕೊಡಲಿಕೆ ಹೆಂಗಸರು ಆಗಿ ಬಳಿಯ ಇಟ್ಟಿಲ್ಲ ಕೈಯ್ಯಾಗ
          ಯಾವ ಬಂದೀರಿ ಜೀವಹೋದರು ಕೊಡುವುದಿಲ್ಲ ಸುಮ್ಮನ ಹೋಗರಿ ಈಗ
          ಅಂದ ಮಾತಯೆಲ್ಲ ಬಂದ ಹೇಳಿದಾನ ಆವಾಗ ಸಾಹೇಬಗ
          ಶಿಟ್ಟಿಲಿ ಮುಂಗೈ ಕಟ್ಟನೆ ಕಡಕೊಂಡ ಹುಕುಮ ಕೊಟ್ಟಾರ ಆಗ
          ಕುದರಿಯ ಮಂದಿ ಕೂಡಿ ಮುಟ್ಟಿತೋ ಹಲಗಲಿ ಸ್ಥಳದ ಮೇಗ
          ಒಳಗಿನ ಮಂದಿ ಒಟ್ಟರಲೆ ಹೊಡದರ ಮುಂಗಾರಿ ಮಳಿ ಸುರದಂಗ
          ಹೊರಗಿನ ಮಂದಿ ಗುಂಡ ಹತ್ತಿಕೆರ ತಿರಗ್ಯಾರ ಆವಾಗ
          ಕಾಗದ ಬರದ ಕಳವೆರ ಬೇಗನ ದಂಡ ಬರಲೆಂತ ಹಿಂಗ
ಆಯುಧಗಳನ್ನು ಒಪ್ಪಿಸಬೇಕೆಂದು ಕೇಳಲು ಬಂದ ಅಧಿಕಾರಿಗಳಿಗೆ ಉತ್ತರಿಸಿದ ಹಲಗಲಿಯ ಬೇಡರ ಪಡೆ “ನಿಮಗೆ ಶಸ್ತ್ರಾಸ್ತ್ರಗಳನ್ನು ಒಪ್ಪಿಸಲು ನಾವೇನು ಹೆಂಗಸರಂತೆ ಕೈಯಲ್ಲಿ ಬಳೆ ಇಟ್ಟಿಲ್ಲ. ನಮ್ಮ ಪ್ರಾಣ ಹೋದರೂ ನಾವು ಶಸ್ತ್ರಾಸ್ತ್ರಗಳನ್ನು ಕೊಡುವುದಿಲ್ಲ. ಸುಮ್ಮನೆ ಇಲ್ಲಿಂದ ಹೊರಟು ಹೋಗಿ” ಎಂದು ಅಬ್ಬರಿಸುತ್ತಾರೆ.
ಕಲಾದಗಿಗೆ ಮರಳಿದ ಅಧಿಕಾರಿ ಹಲಗಲಿಯಲ್ಲಿ ನಡೆದ ವಿದ್ಯಮಾನಗಳನ್ನೆಲ್ಲಾ ಸಾದ್ಯಂತವಾಗಿ ತನ್ನ ಮೇಲಾಧಿಕಾರಿಗೆ ವರದಿ ಸಲ್ಲಿಸುತ್ತಾನೆ. ಸಿಟ್ಟಿಗೆದ್ದ ಮೇಲಾಧಿಕಾರಿ ಹಲಾಲಿ ಮೇಲೆ ದಾಳಿ ಮಾಡಲು ಆಜ್ಞಾಪಿಸುತ್ತಾನೆ. ಆಂಗ್ಲರ ಸೈನ್ಯ ಕುದುರೆ ಏರಿ ಬಂದು ದಾಳಿ ಪ್ರಾರಂಭಿಸುವುದೊಂದೇ ತಡ, ಕೋಟೆಯ ಒಳಗಿದ್ದ ಬೇಡರ ಪಡೆ ಒಳಗಿನಿಂದಲೇ ಪ್ರತಿಯಾಗಿ ಗುಂಡಿನ ದಾಳಿ ಮಾಡುತ್ತಾರೆ. ಮುಂಗಾರು ಮಳೆಯಷ್ಟೇ ರಭಸವಾಗಿ ಒಳಗಿನಿಂದ ಸುರಿದ ಕಲ್ಲು, ಕವಣೆಗಳೇಟು, ಗುಂಡೇಟುಗಳಿಂದ ತತ್ತರಿಸಿದ ಆಂಗ್ಲರ ಪಡೆ ಬೆದರಿ, ದಿಕ್ಕೆಟ್ಟು ಕಲಾದಗಿಯತ್ತ ಪಲಾಯನ ಮಾಡುತ್ತದೆ. ಹಾಗೂ ಹೆಚ್ಚಿನ ಸಂಖ್ಯೆಯಲ್ಲಿ ಸೈನಿಕರನ್ನು, ಯುದ್ಧೋಪಕರಣಗಳನ್ನು ಕಳಿಸಿಕೊಡಲು ಕಾಗದ ಬರೆದು ಕಳಿಸಿದರೆಂಧು ಲಾವಣಿಕಾರ ಇಲ್ಲಿ ವಿವರಿಸುವದರೊಂದಿಗೆ ತಮ್ಮ ಶಸ್ತ್ರಾಸ್ತ್ರಗಳನ್ನುಳಿಸಿಕೊಳ್ಳಲು ತಮ್ಮ ಪ್ರಾಣವನ್ನೇ ಪಣ ಇಡಲು ಬೇಡರ ಪಡೆ ಸಿದ್ಧವಾಗಿತ್ತೆಂದು ಹೇಳುತ್ತಾನೆ.
ಹೆಚ್ಚಿನ ಸಂಖ್ಯೆಯಲ್ಲಿ ಸೈನ್ಯ ಕಳುಹಿಸಲು ಮಾಡಿಕೊಂಡ ಮನವಿಯನ್ನು ಒಪ್ಪಿಕೊಂಡ ಸರಕಾರ ಹಲಗಲಿಗೆ ಅತ್ಯಂತ ಪ್ರಮಾಣದ ಸೈನ್ಯ ಹಾಗೂ ಮದ್ದು ಗುಂಡುಗಳನ್ನು ಕ್ಷಿಪ್ರದಲ್ಲಿಯೇ ಕಳಿಸಿಕೊಡುತ್ತದೆ.
          ದಂಡ ಬಂತ ನೋಡ ತಯಾರಾಗಿ
          ಜಲದ ಮಾಡಿ ಬಂತ ಹಲಗಲಿಗೆ
          ಆರತಾಸ ರಾತ್ರ್ಯಾಗ ಹೋಗಿ
          ಊರಿಗಿ ಹಾಕಿದಾರ ಮುತ್ತಿಗೆ
          ಗುಂಡ ಹೊಡೆದಾರ ವಿಪರೀತ ಸೂರಿ ಆಗಿ
          ಅಂಜಿ ವೋಡಾಕ ಹತ್ತಿತ ಮುಂದ ಆಗಿ
          ಬೆನ್ನ ಹತ್ತಿ ನೋಡಿದಾರ ಇವರಾಗಿ
          ಬಿದ್ದಾವ ಹೆಣಗೋಳ ಸೂರಿ ಆಗಿ
          ಮುತ್ತಿಗಿ ಹಾಕಿ ಅವರು ಕತ್ತಿಲಿ ಕಡದರ ಅಂಜಲಿಲ್ಲ ಯಾತಯಾತಕ
ಯುದ್ಧ ನಡೆದರೂ ಅದಕ್ಕೊಂದು ನೀತಿಸಂಹಿತೆ ಇರುತ್ತದೆ. ಬೆಳಿಗ್ಗೆ ರಣಕಹಳೆ ಊದಿದ ನಂತರವೇ ಯುದ್ಧ ಪ್ರಾರಂಭಗೊಳ್ಳುವ, ಸಂಜೆ ಯುದ್ಧ ಮುಗಿಯತೆಂದು ಮತ್ತೊಂದು ಬಾರಿ ಕಹಳೆ ಊದಿದ ನಂತರ ಯಾರೂ ಯಾರ ಮೇಲೂ ದಾಳಿ ಮಾಡಿದಂತಹ ರಣನೀತಿ ಪಾರಂಪರಿಕವಾಗಿ ನಡೆದುಕೊಂಡು ಬಂದಿದ್ದು, ಆದರೆ ಸರಿ ರಾತ್ರಿಯಲ್ಲಿ ದಂಡು ತೆಗೆದುಕೊಂಡು ಬಂದು ಊರಿಗೆ ಮುತ್ತಿಗೆ ಹಾಕುವದೂ, ಗುಂಡಿನ ಮಳೆಗರೆಯುವದೂ ರಣನೀತಿ ಮುರಿಯುವದೂ ಅಲ್ಲದೇ ಅತ್ಯಂತ ನಿರ್ದಯತನವೂ, ಕ್ರೂರತನವೂ, ಮೋಸತನವೂ ಆಗಿರುವದಿಲ್ಲಿ ಎದ್ದು ಕಾಣುತ್ತದೆ. ಅಪರಾತ್ರಿಯಲ್ಲಿ ನಡೆದ ಗುಂಡಿನ ದಾಳಿಯಿಂದ ಅಮಾಯಕರ, ಮಕ್ಕಳ ಹೆಣಗಳು ರಾಶಿರಾಶಿಯಾಗಿ ನೆಲಕ್ಕುರುಳುತ್ತವೆ.
          ಅಗಸಿಗೆ ಬಂದು ನಿಂತಿತು
          ಹೆಬಲಕ್ – ಸಾಹೇಬಂದು ತಾವುನಿಂತು
          ಹೇಳತಾರ ಬುದ್ಧಿಯ ಮಾತು
          ಕೊಡತೇವ ಕವಲ ಈ ಹೊತ್ತು
          ಹೋಗಬ್ಯಾಡರಿ ವೆರ್ತಾ ನೀವು ಸತ್ತು
          ಯೆಂಬು ಮಾತಿಗೆ ನಂಬಿಗೆ ಸಾಲದ ಹಣಮ ಬಂದ ಮುಂದಕ
          ಜಡಗ ಹೇಳತಾನ ಹೊಡಿ ಇವರನಾ ಈಗ ಘಾತಕರೋ ಇವರಾ
          ಅಸವಸ – ಘಾತಮಾಡಿ ನೆಂಬಿಗಿಲೆ ಮಾಡತಾರು ಫಿತುರಾ
          ಮೋಸ ಮಾಡಿ ಬಲದೇಶ ತಗೋತಾರ ಮುಂದನಮಗ ಗೋರಾ
          ಅಂದ ಹೊಡೆದಾರೊ ವೊಂದ ಗುಂಡಿಗೆ ಆದ ಸಾಹೇಬಟಾರಾ
          ಕಾರ್ ಸಾಹೇಬ ಬೆಂಕಿ ಚೂರ ಆಗಿ ತಾನು ಲೂಟಿ ಮಾಡ ಅಂದ ವೂರ
          ಹುರಿಪಿಲಿ ಹೊಡದರ ಮಳಿ ಆದ ಹಾಗಿ ಗುಂಡ ಸುರದಾವ ಬರಪೂರಾ
          ಹಣಮ ಹೇಳತಾನ ಗುಂಡ ಹೊಡದಕೆರೆ ಕೆಡವೂಣ ಅಷ್ಟು ಬರಪೂರಾ
          ಮುನ್ನೂರ ಮಂದಿಯನ್ನ ಮೇಗೆ ಬಿಟ್ಟ ಆಗ ನೋಡರಿ ಜೋರಾ
ಹೆನ್ರಿ ಹೆವಲಾಕ್ ಹಾಗೂ ವಿಲಿಯಂ ಕೆರ್ರ ಅವರುಗಳ ಮುಂದಾಳತ್ವದಲ್ಲಿ ಬಂದ ಸೈನ್ಯ ಹಲಗಲಿಯ ಅಗಸೆ ಬಾಗಿಲಿಗೆ ಬಂದು ನಿಲ್ಲುತ್ತದೆ. ವ್ಯರ್ಥವಾಗಿ ಪ್ರಾಣ ಕಳೆದುಕೊಳ್ಳದೇ ಶಸ್ತ್ರಾಸ್ತ್ರಗಳನ್ನು ಒಪ್ಪಿಸಬೇಕೆಂದು ಸಲಹೆ ಮಾಡಲಾಗುತ್ತದೆ. ಜಡಗನು ಹನುಮನಿಗೆ ಈ ಆಂಗ್ಲರು ವಿಶ್ವಾಸಘಾತಕರು, ಮೋಸ ಮಾಡಿ ಇಡೀ ದೇಶವನ್ನೇ ನುಂಗಿ ಹಾಕುವವರು, ನಂಬಿಸಿ ಘಾತ ಮಾಡುವವರು, ಫಿತೂರಿ ಮಾಡುವವರು, ಇವರಿಂದ ಮುಂದೆ ದೇಶಕ್ಕೆ ಅಪಾಯವಿದೆ, ಇವರನ್ನು ಬಿಡುವದು ಬೇಡ ಹೊಡೆ ಎಂದು ಹೇಳಿದ ತಕ್ಷಣವೇ ಹನುಮ ಹಾರಿಸಿದ ಗುಂಡಿಗೆ ಫಸ್ಟ್ ಅಸಿಸ್ಟೆಂಟ್ ಮ್ಯಾಜಿಸ್ಟ್ರೇಟ್ ವಿಲಿಯಂ ಹೆನ್ರಿ ಹೆವಲಾಕ್ ಬಲಿಯಾಗುತ್ತಾನೆ. ಹೆನ್ರಿ ಹೆವಲಾಕ್‍ನ ಸಾವಿನಿಂದ ಕುಪಿತನಾದ ವಿಲಿಯಂ ಕೆರ್ರ ಬೆಂಕಿಯುಂಡೆಯಂತಾಗಿ ದಾಳಿ ಹಾಗೂ ಊರ ಲೂಟಿಗೆ ಅಜ್ಞಾಪಿಸುತ್ತಾನೆ. ಎರಡು ಕಡೆಯಿಂದ ಗುಂಡಿನ ಸುರಿಮಳೆಯೇ ನಡೆಯುತ್ತದೆ.
          ಭೀಮನು ಇದರಿಗೆ ನಿಂತಾ
          ಐನೂರ ಮಂದಿಗೆ ಮಲತಾ
          ಬಾಲನು ಮಾಡಿದ ಕಸರತ್ತಾ
          ಕುದರಿಯ ಕಡದನೊ ಹತ್ತಾ
          ರಾಮನ ಕಡತ ವಿಪರೀತಾ
          ಕಾವಲಿ ಹರಿತೊ ರಕ್ತಾ
          ಸಾವಿರ ಆಳಿಗೆ ಒಬ್ಬ ಮಲತಾ
          ಕೂಗುತಾನೋ ಕಡಿಕಡೀರ್ಯಂತ
          ನಾಲ್ಕು ಮಂದಿ ಹೆಂಗ ಕಡದ ಸತ್ತರೊ ಭಂಟರನಸ್ಯಾರಿ ಜನಕ
ಐನೂರು ಜನ ಆಂಗ್ಲ ಸೈನಿಕರಿಗೆ ಭೀಮನೊಬ್ಬನೇ ಎದುರಾಗಿ ನಿಂತರೆ ಬಾಲನು ಸಾವಿರ ಜನರನ್ನು ಎದುರಿಸುತ್ತಾನೆ. ತಮ್ಮವರಿಗೆ ಹುರುಪು ತುಂಬುತ್ತಾ ಬಿಡಬೇಡಿರಿ, ಹೊಡಿಯಿರಿ, ಕಡಿಯಿರಿ ಎಂದು ಆದೇಶಿಸುತ್ತಲೇ ಶತ್ರು ಸೈನ್ಯದ ಮೇಲೆ ಮುಗಿಬಿದ್ದು ಶತ್ರುಗಳೊಂದಿಗೆ, ಅಸಂಖ್ಯಾತ ಸಂಖ್ಯೆಯಲ್ಲಿ ಶತ್ರುಗಳ ಕುದುರೆಗಳನ್ನು ಕಡಿದು ಹಾಕುತ್ತಾರೆ. ಹೀಗಾಗಿ ರಣಭೂಮಿ ತುಂಬಾ ರಕ್ತವೆನ್ನುವುದು ಕಾಲುವೆಯಾಗಿ ಹರಿಯುತ್ತಿತ್ತು ಎಂದು ರಣಭೂಮಿಯ ಭೀಕರ ಸನ್ನಿವೇಶವನ್ನು ವಿವರಿಸುತ್ತಾನೆ ಕವಿ. ಯುದ್ಧ ನಡೆದು ಹೆಣಗಳುರುಳಿ ರಕ್ತ ಹರಿದ ಹೊಲಗಳನ್ನೇ ಹಲಗಲಿಯ ಜನ “ರಗತ ಮಾಣೆ” ಎಂದು ಇಂದಿಗೂ ನೆನಪಿಸಿಕೊಳ್ಳುತ್ತಾರೆ.
          ಯಾರು ಕೇಳಲಿಲ್ಲ ಆರು ಗುಂಡ ತಾಕಿ ಹಣಮ ಬಿದ್ದ ನೆಲಕ
          ಚೀರಿ ಅಳುತ ಜನ ಸುತ್ತಗಟ್ಟಿತೊ ಅಂಜಿಕೊಂಡ ಜೀವಕ
          ಶೂರವೊಬ್ಬ ಬಹಲ ಜೋರ ಮಾಡಿದವ ಹತಾರ ತುಗೊಳುದಕ
          ಯೇರಿ ಬರು ಕುದರಿ ಕಡದನೋ ಸ್ವಾರ ಬಿದ್ದ ನೆಲಕ
          ರಾಮಿ ಗುಂಡಿಲಿ ಡೋರ ಮಾಡಿ ಹೊಡೆದಳೊ ಮೂರ ಮಂದಿ ಶಿರಕ
          ಆರ ಕುದುರಿಯ ಕಡದ ಸಿಡದಳೊ ಬಾಲನ ಸೂರಾಯಕ
ಹೀಗೆ ನಡೆದ ಹಣಾಹಣಿಯಲ್ಲಿ ರಾಮವ್ವ ಎಂಬ ಮಹಿಳೆ (ಈಕೆ ಜಡಗಪ್ಪನ ಸಹೋದರಿ, ಬಾಲಪ್ಪನ ತಾಯಿ) ಹಣಮವ್ವ, ಲಗಮವ್ವ ಎಂಬ ಮಹಿಳೆಯರನ್ನು ಕೂಡಿಕೊಂಡು ಶತ್ರು ಪಡೆಯನ್ನು ಸದೆ ಬಡೆಯುವಲ್ಲಿ, ಶತ್ರುಗಳ ಕುದುರೆಗಳನ್ನು ಕೊಲ್ಲುವಲ್ಲಿ ಪ್ರಮುಖ ಪಾತ್ರವಹಿಸುತ್ತಾಳೆ. ಇದೇ ಸಂದರ್ಭದಲ್ಲಿ ಪೂಜಾರಿ ಹಣುಮನಿಗೆ ಒಂದರ ಮೇಲೊಂದರಂತೆ ಆರು ಗುಂಡುಗಳು ಬೀಳುತ್ತವೆ. ಹಣಮ ಸಾವರಿಸಿಕೊಳ್ಳುತ್ತಲೇ ವೈರಿ ಪಡೆಯ ಮೇಲೆ ಮುಗಿ ಬೀಳುತ್ತಾನೆಂದು ವರ್ಣಿಸುವ ರೀತಿ ಚಕ್ರವ್ಯೂಹದೊಳಗೆ ಸಿಲುಕಿ ಹೋರಾಡುತ್ತಿರುವ ಅಭಿಮನ್ಯುವನ್ನು ನೆನಪಿಗೆ ತರುತ್ತದೆ. ಕೌರವರ ಸೈನ್ಯದ ಮೋಸ ಹಾಗೂ ಫಿತೂರಿಯಿಂದ ಅಭಿಮನ್ಯುವನ್ನು ಕೊಂದ ರೀತಿಯಲ್ಲಿಯೇ ಆಂಗ್ಲರ ಪಿತೂರಿಗೊಳಗಾಗುತ್ತಾನೆ. ಇದೇ ಸಂದರ್ಭದಲ್ಲಿ ಜಡಗ ಬಾಲ ಸೆರೆಸಿಕ್ಕುತ್ತಾರೆ. ಅಂಗ್ಲರು ಊರನ್ನು ಲೂಟಿ ಮಾಡತೊಡಗುತ್ತಾರೆ.
          ಯಾರು ಯಾರ ಇಲ್ಲದ ಆದೀತು
          ಊರ ಎಲ್ಲಾ ಲೂಟಿ ಆಗಿ ಹೋತು
          ಮಂದಿ ಮನಿ ಹೊಕ್ಕ ಹುಡುಕಿತು
          ದನಾ ಕರಾ ಲಯಾ ಆದೀತು
          ಸಣ್ಣ ಕೂಸುಗಳು ಹೋದವು ಸತ್ತು
          ಬೆಂಕಿ ಹಚ್ಚ್ಯಾರ ಊರ ಸುಟ್ಟಿತು
          ನಷ್ಟ ಆತ ನೋಡಿರಿ ಈವತ್ತು
          ನಾ ಹೇಳತೀನ ಈ ಮಾತ
          ಇಷ್ಟೆಲ್ಲ ಆಳವಾಗಿ ಹೋದೀತೋ ಮುಟ್ಟಲಿಲ್ಲ ಯಾತ್ಯಾತಕ
ಊರಿಗೊದಗಿದ ಸ್ಥಿತಿಯನ್ನು ಕಂಡು ಕವಿ ಮಮ್ಮಲನೇ ಮರುಗುತ್ತಾನೆ. ಪ್ರಮುಖರನ್ನೆಲ್ಲ ಬಂಧಿಸಿದ ಮೇಲೆ ಹೇಳುವರು ಕೇಳುವವರು ಯಾರೂ ಇಲ್ಲದಂತಾದ ಮೇಲೆ ಆಂಗ್ಲ ಸೈನಿಕರು ಮನೆ ಮನೆ ಪ್ರವೇಶಿಸಿ, ಒಳಹೊಕ್ಕು ಇದ್ದುದ್ದೆಲ್ಲವನ್ನೂ ಲೂಟಿ ಮಾಡಿದ್ದಾರೆ. ಊರಿಗೆ ಬೆಂಕಿ ಹಚ್ಚಿದ್ದಾರೆ. ಬೆಂಕಿಯಲ್ಲಿ ದನ ಕರುಗಳೂ, ಹಸುಗೂಸುಗಳು ಸುಟ್ಟು ಕರಕಲಾಗಿ ಜೀವ ತೆತ್ತ ಪ್ರಸಂಗವನ್ನು ಕವಿ ಇಲ್ಲಿ ಕಣ್ಣೀರು ಹಾಕುತ್ತಾ ಊರಿನ ಕೇಡನ್ನು, ಅದು ಪಾಳು ಬಿದ್ದು ನಾಶವಾಗಿ ಹೋದದ್ದನ್ನು ಶತ್ರುಗಳ ನಿರ್ದಯ ಹೃದಯ, ಊರಿನ ಕರುಣಾಜನಕ ಸ್ಥಿತಿಯನ್ನು ವಿವರಿಸುತ್ತಾನೆ.
          ಕತ್ತಿ ಕುದುರಿ ಮುತ್ತು ಮಾಣಿಕ್ಯ ಯಾವುದು ಬಿಡಲಿಲ್ಲ
          ಬೆಳ್ಳಿ ಬಮ್ಗಾರ ಹರಳಿನ ಉಂಗುರಾ ಹೊನ್ನ ಉಂಗುರ ಗೋಲಾ
          ಸರ್ಪಳಿ ಬುಗುಡಿ ಬಾವಲಿ ಬಿಡಲಿಲ್ಲ
          ಕಡಗ ನಡುವಿನ ಡಾಬಾ ನಡಕಟ್ಟು ರುಮಾಲಾ
          ಕುಬಸಾ, ಶೀರಿ ಹಪ್ಪಳ ಶೆಂಡಿಗಿ ಕುರ್ಚಿಗಿ ಕುಡಗೋಲಾ
          ಕೊಡಲಿ ಕೋಟಿಕುಡ ಕಬ್ಬಿಣ ಮೊಸರು ಬೆಣ್ಣೆ ಹಾಲಾ
          ಉಪ್ಪ ಎಣ್ಣೆ ಅರಿಶಿನ ಜೀರಗಿ ಅಕ್ಕಿ ಸಕ್ಕರಿ ಬೆಲ್ಲಾ
          ಗಂಗಾಳ ಚರಗಿ ಮಂಗಳಸೂತ್ರ ತಕ್ಕೊಂಡು ಹೋದರ ಬೀಸುಕಲ್ಲಾ
ಸುಲಿಗೆಕೋರರಿಗೆ ಈ ಊರಿನ ಯಾವ ವಸ್ತುವೂ ಸಾಲಲಿಲ್ಲವೆಂದು ಕವಿ ಹೇಳುತ್ತಲೇ ಊರಿನ ಸಿರಿವಂತಿಕೆಯನ್ನು ವರ್ಣಿಸುತ್ತಾನೆ. ಮುತ್ತು, ಮಾಣಿಕ್ಯ, ಬೆಳ್ಳಿ, ಬಂಗಾರ, ಸರಗಿ, ಸರಪಳಿ, ಬಾವಲಿ, ಉಂಗುರಗಳಿಂದ ತುಂಬಿದ ಮನೆಗಳು ಲೂಟಿಕೋರರ ಕೈಗೆ ಸಂಪೂರ್ಣವಾಗಿ ಖಾಲಿಯಾಗಿ ಹೋಗಿವೆ. ಕೃಷಿ ಸಲಕರಣೆಗಳನ್ನಲ್ಲದೇ ಹಾಲು, ಬೆಣ್ಣೆ, ತಿಂಬುಂಬುವ ಜೀನಸುಗಳನ್ನು ಕೂಡಾ ನಿರ್ದಾಕ್ಷಿಣ್ಯವಾಗಿ ಲೂಟಿ ಮಾಡಿ, ಊರಿಗೆ ಬೆಂಕಿ ಇಟ್ಟು ಊರನ್ನೇ ಸುಟ್ಟು ಹಾಕಿದ ಘಟನೆಗಳನ್ನು ಕರಳು ಮಿಡಿಯುವಂತೆ ಹೇಳುತ್ತಾ ಹೋಗುತ್ತಾನೆ. ಮಂಗಳ ಸೂತ್ರವೆನ್ನುವದು ಭಾರತೀಯ ಸಂಸ್ಕೃತಿಯಲ್ಲಿ ತನ್ನದೇ ಪಾವಿತ್ರ್ಯದೊಂದಿಗೆ ವಿರಾಜಮಾನಗೊಳ್ಳುತ್ತದೆ. ಭಾರತೀಯ ನಾರಿಯರ ಸೌಭಾಗ್ಯದ ಸಂಕೇತವೇ ಆಗಿರುವ ಮಂಗಳ ಸೂತ್ರವನ್ನೇ ಆಂಗ್ಲ ಸೈನಿಕರು ಕಸಿದುಕೊಂಡು ಹೋಗಿರಬೇಕಾದರೆ ಅವರೆಂಥ ಅನಾಗರಿಕರು, ಸಂಸ್ಕೃತಿ ಹೀನರೆಂಬುದನ್ನು ಕವಿ ಇಲ್ಲಿ ಗುರುತಿಸುತ್ತಾನೆ.
ಅನ್ನ ದೇವರಿಗಿಂತ ಇನ್ನು ದೇವರಿಲ್ಲವೆನ್ನುವ ಸಂಸ್ಕೃತಿಯುಳ್ಳವರು ನಾವು. ಅಂಥದೇವರ ಸಮಾನವಾದ ತಿಂಬುಂಬುವ ಜೀನಸುಗಳಾದ ಹಾಲು, ಮೊಸರು, ಬೆಣ್ಣೆ, ಅಕ್ಕಿ, ಎಣ್ಣೆ, ಸಕ್ಕರೆ, ಅರಿಶಿನಗಳಂತಹವುಗಳನ್ನು ಕೂಡಾ ಕಿತ್ತುಕೊಂಡು ಹೋಗಿ, ಅತಿಥಿ ದೇವೋಭವ ಎನ್ನುವ ಸಂಸ್ಕಾರವಂತ ಜನಾಂಗವನ್ನೇ ಹೊಟ್ಟೆಗಿಲ್ಲದಂತೆ ಉಪವಾಸ ಕೆಡವಿದ್ದು, ಹಸುಗೂಸುಗಳನ್ನು ಹಾಲಿಲ್ಲದೇ ವಿಲಿವಿಲಿ ಒದ್ದಾಡಿಸಿದ್ದು ಅವರ ಹೀನ ಸಂಸ್ಕೃತಿಯಾಗಿದೆ ಎಂಬುದನ್ನು ಕವಿ ಸಾಬೀತುಪಡಿಸುತ್ತಾನೆ.
ಇಡೀ ಹಲಗಲಿಯ ಬಂಡಾಯ, ಬಂಡಾಯಕ್ಕೆ ಕಾರಣ, ಅಲ್ಲಿ ಸಾಹಸ ಮೆರೆದವರು, ಬಂಡಾಯದ ನಂತರದ ಊರಿಗೊದಗಿದ ಸ್ಥಿತಿ ಎಲ್ಲವನ್ನೂ ತನ್ನದೇ ಶೈಲಿಯಲ್ಲಿ ಹೇಳುತ್ತಾ ಹೋಗುವ ಲಾವಣಿಕಾರನ ಕಾವ್ಯ ಶೈಲಿ ಮೆಚ್ಚುವಂತಹದು. ಅವೆಲ್ಲಗಳನ್ನು ಸಂಗ್ರಹಿಸಿ ಇತಿಹಾಸಕ್ಕೆ ಸಮರ್ಪಿಸಿದ “ಪ್ಲೀಟ್”ರ ಸಾಹಸ ಸಣ್ಣದೇನಲ್ಲ.

